
Улсын Их Хурлын 2017 оны намрын ээлжит чуулганы 2018 оны 

02 дугаар сарын 02-ны өдөр /Баасан гараг/-ийн нэгдсэн 
хуралдааны гар тэмдэглэл 


Улсын Их Хурлын дарга М.Энхболд ирц, хэлэлцэх асуудлыг танилцуулж, хуралдааныг даргалав. 


Хуралдаанд ирвэл зохих 76 гишүүнээс 41 гишүүн ирж 53,9 хувийн ирцтэйгээр 10 цаг 44 минутад Төрийн ордны Улсын Их Хурлын чуулганы нэгдсэн хуралдааны танхимд эхлэв.


Чөлөөтэй: Ж.Бат-Эрдэнэ, Х.Болорчулуун, С.Бямбацогт, Д.Лүндээжанцан, З.Нарантуяа, Б.Пүрэвдорж, Я.Санжмятав, Я.Содбаатар, Н.Учрал, Б.Чойжилсүрэн, Б.Энх-Амгалан, Ө.Энхтүвшин, С.Эрдэнэ;


Эмнэлгийн чөлөөтэй: Б.Саранчимэг;


Тасалсан: О.Баасанхүү, С.Жавхлан, Б.Наранхүү, Н.Номтойбаяр.

Нэг. Хувь хүний орлогын албан татварын тухай хуульд өөрчлөлт оруулах тухай хуулийн төсөл болон Хувь хүний орлогын албан татварын тухай хуульд өөрчлөлт оруулах тухай хуулийг хэрэгжүүлэх зарим арга хэмжээний тухай Улсын Их Хурлын тогтоолын төсөл /анхны хэлэлцүүлэг/

Хэлэлцэж буй асуудалтай холбогдуулан Сангийн сайд Ч.Хүрэлбаатар, Сангийн яамны Төсвийн бодлого, төлөвлөлтийн газрын дарга Ж.Ганбат, мөн газрын Төсвийн нэгтгэлийн хэлтсийн дарга Д.Өлзийсайхан, Төсвийн орлогын хэлтсийн зөвлөх Э.Санал, Төсвийн зарлагын хэлтсийн мэргэжилтэн Э.Номин-Эрдэнэ, Төсвийн орлогын хэлтсийн мэргэжилтэн У.Мөнхзул нарын бүрэлдэхүүнтэй ажлын хэсэг оролцов.


Хуралдаанд Төсвийн байнгын хорооны ажлын албаны ахлах зөвлөх Ц.Батбаатар, зөвлөх Ё.Энхсайхан, референт Г.Нарантуяа нар байлцав.


Төслийг анхны хэлэлцүүлэгт бэлтгэсэн талаар Төсвийн байнгын хорооноос гаргасан санал, дүгнэлтийг Улсын Их Хурлын гишүүн Д.Тогтохсүрэн танилцуулав.


Байнгын хорооны санал, дүгнэлттэй холбогдуулан Улсын Их Хурлын гишүүдээс асуулт гараагүй болно.

М.Энхболд: 1.Байнгын хорооны гаргасан Хувь хүний орлогын албан татварын тухай хуульд өөрчлөлт оруулах тухай хуулийн төсөл болон Хувь хүний орлогын албан татварын тухай хуульд өөрчлөлт оруулах тухай хуулийг хэрэгжүүлэх зарим арга хэмжээний тухай Улсын Их Хурлын тогтоолын төслийг анхны хэлэлцүүлгээр батлах горимын саналыг дэмжье гэсэн санал хураалт явуулъя.

Зөвшөөрсөн

29

Татгалзсан

12

Бүгд


41

70,7 хувийн саналаар горимын санал дэмжигдлээ.

2.Горимын санал дэмжигдсэн тул Хувь хүний орлогын албан татварын тухай хуульд өөрчлөлт оруулах тухай хуулийн төслийг бүхэлд нь баталъя гэсэн санал хураалт явуулъя.

Зөвшөөрсөн

28

Татгалзсан

13

Бүгд


41

68,3 хувийн саналаар хууль батлагдлаа.

3.Хувь хүний орлогын албан татварын тухай хуульд өөрчлөлт оруулах тухай хуулийг хэрэгжүүлэх зарим арга хэмжээний тухай Улсын Их Хурлын тогтоолын төслийг бүхэлд нь баталъя гэсэн санал хураалт явуулъя.

Зөвшөөрсөн

27

Татгалзсан

14


Бүгд


41

65,9 хувийн саналаар тогтоол батлагдлаа.

Уг асуудлыг 10 цаг 52 минутад хэлэлцэж дуусав.
Хоёр. Тогтвортой хөгжлийн зорилгын дэд хорооны бүрэлдэхүүнд өөрчлөлт оруулах тухай Улсын Их Хурлын тогтоолын төсөл

Хуралдаанд Нийгмийн бодлого, боловсрол, соёл, шинжлэх ухааны байнгын хорооны ажлын албаны ахлах зөвлөх Л.Лхагвасүрэн, референт Э.Баттогтох нар оролцов.
Тогтоолын төслийн талаар Ниймгийн бодлого, боловсрол, соёл, шинжлэх ухааны байнгын хорооноос гаргасан санал, дүгнэлтийг Улсын Их Хурлын гишүүн М.Билэгт танилцуулав.

Байнгын хорооны санал, дүгнэлттэй холбогдуулан Улсын Их Хурлын гишүүдээс асуулт болон санал гараагүй.

М.Энхболд: -Байнгын хорооны саналаар Тогтвортой хөгжлийн зорилгын дэд хорооны бүрэлдэхүүнд өөрчлөлт оруулах тухай Улсын Их Хурлын тогтоолын төслийг баталъя гэсэн санал хураалт явуулъя.

Зөвшөөрсөн

33

Татгалзсан

9

Бүгд


42
81,0 хувийн саналаар тогтоол батлагдлаа.

Улсын Их Хурлын дарга М.Энхболд Тогтвортой хөгжлийн зорилгын дэд хорооны бүрэлдэхүүнд өөрчлөлт оруулах тухай Улсын Их Хурлын тогтоолын эцсийн найруулгыг танилцуулав. Эцсийн найруулгатай холбогдуулан Улсын Их Хурлын гишүүдээс асуулт, санал гараагүй болно. Улсын Их Хурлын гишүүд тогтоолын эцсийн найруулгатай танилцлаа. /10.53/

Үдээс өмнөх хуралдаан 9 минут үргэлжилж, 76 гишүүнээс 42 гишүүн ирж 55,2 хувийн ирцтэйгээр 10 цаг 53 минутад түр завсарлаж, Байнгын хороодын хуралдааны дараа хуралдахаар тогтов.
 

Үдээс хойшхи хуралдаан 15 цаг 15 минутад эхлэв.

Чөлөөтэй: Ж.Бат-Эрдэнэ, Х.Болорчулуун, Д.Лүндээжанцан, З.Нарантуяа, Б.Пүрэвдорж, Я.Санжмятав, Я.Содбаатар, Н.Учрал, Б.Чойжилсүрэн, Б.Энх-Амгалан, Ө.Энхтүвшин, Л.Элдэв-Очир, С.Эрдэнэ;


Эмнэлгийн чөлөөтэй: Б.Саранчимэг;


Тасалсан: О.Баасанхүү, С.Жавхлан, Б.Наранхүү, Н.Номтойбаяр, Ж.Эрдэнэбат. 
Гурав. Мал аж ахуйн салбарын хөгжлийн талаар төрөөс баримталж байгаа бодлогын хэрэгжилтийн талаар Монгол Улсын Ерөнхий сайд У.Хүрэлсүхийн мэдээлэл
Хэлэлцэж буй асуудалтай холбогдуулан Ерөнхий сайд У.Хүрэлсүх, Монгол Улсын сайд, Засгийн газрын Хэрэг эрхлэх газрын дарга Г.Занданшатар, Байгаль орчин, аялал жуулчлалын сайд Н.Цэрэнбат, Батлан хамгаалахын сайд Н.Энхболд, Хууль зүй, дотоод хэргийн сайд Ц.Нямдорж, Хөдөлмөр, нийгмийн хамгааллын сайд С.Чинзориг, Барилга, хот байгуулалтын сайд Х.Баделхан, Боловсрол, соёл, шинжлэх ухаан, спортын сайд Ц.Цогзолмаа, Уул уурхай, хүнд үйлдвэрийн сайд Д.Сумъяабазар, Хүнс, хөдөө аж ахуй, хөнгөн үйлдвэрийн сайд Б.Батзориг, Эрчим хүчний сайд Ц.Даваасүрэн, Хүнс, хөдөө аж ахуй, хөнгөн үйлдвэрийн яамны Бодлого төлөвлөлтийн газрын дарга М.Энх-Амар, мөн яамны Мал аж ахуйн бодлогын хэрэгжилтийг зохицуулах газрын дарга Л.Чой-Иш, Мал эмнэлэг, үржлийн газрын дарга П.Ганхуяг, Мал хамгаалах сангийн захирал Т.Цэдэндамбаа, Малын удмын сангийн төвийн захирал Д.Цолмон, Аймаг дундын отрын бэлчээр ашиглалтын захиргааны захирал О.Амгаланбаатар нарын бүрэлдэхүүнтэй ажлын хэсэг оролцов.

Хуралдаанд Мэдээлэл, хяналт шинжилгээ, үнэлгээний хэлтсийн Хяналт шинжилгээ, үнэлгээний албаны зөвлөх Ч.Онончимэг, референт О.Цолмон нар байлцав. 

Ерөнхий сайд У.Хүрэлсүх Мал аж ахуйн салбарын хөгжлийн талаар төрөөс баримталж байгаа бодлогын хэрэгжилтийн талаар мэдээлэв.

Мэдээлэлтэй холбогдуулан цөөнхийг төлөөлж Улсын Их Хурал дахь Ардчилсан намын бүлгээс гаргасан санал, дүгнэлтийг Улсын Их Хурлын гишүүн Ж.Батзандан танилцуулав.

Улсын Их Хурлын гишүүн Ж.Батзандан, Д.Эрдэнэбат нарын тавьсан асуултад Ерөнхий сайд У.Хүрэлсүх, Хүнс, хөдөө аж ахуй, хөнгөн үйлдвэрийн сайд Б.Батзориг, Хүнс, хөдөө аж ахуй, хөнгөн үйлдвэрийн яамны Мал аж ахуйн бодлогын хэрэгжилтийг зохицуулах газрын дарга Л.Чой-Иш нар хариулж, тайлбар хийв.

Уг асуудлыг 16 цаг 08 минутад хэлэлцэж дуусав.

Дөрөв. Монгол Улсын Засгийн газар, Азийн хөгжлийн банк хооронд байгуулсан Санхүүжилтийн ерөнхий хөтөлбөрийг соёрхон батлах тухай хуулийн төсөл /соёрхон батлах/
Хэлэлцэж буй асуудалтай холбогдуулан Сангийн сайд Ч.Хүрэлбаатар, Зам, тээврийн хөгжлийн дэд сайд Б.Цогтгэрэл, Хөдөлмөр, нийгмийн хамгааллын яамны Төрийн нарийн бичгийн дарга Г.Өнөрбаяр, Сангийн яамны Хөгжлийн санхүүжилтийн газрын дарга Б.Доржсэмбэд, Барилга, хот байгуулалтын яамны Инженерийн дэд бүтцийн бодлогын хэрэгжилтийг зохицуулах газрын дарга Т.Болорчулуун, Хөдөлмөр, нийгмийн хамгааллын яамны Хүн амын хөгжлийн газрын дарга С.Тунгалагтамир, Боловсрол, соёл, шинжлэх ухаан, спортын яамны Олон улсын төсөл, хөтөлбөр, гадаад хамтын ажиллагааны газрын дарга Ж.Бямбацогт, мөн яамны Санхүү, хөрөнгө оруулалтын газрын дарга Х.Галсанхүү, Зам, тээврийн хөгжлийн яамны Авто замын бодлогын хэрэгжилтийг зохицуулах газрын дарга Д.Доржханд, Эрчим хүчний яамны Сэргээгдэх эрчим хүчний хэлтсийн дарга О.Бавуудорж, Байгаль орчин, аялал жуулчлалын яамны Аялал жуулчлалын бодлого, зохицуулалтын газрын дарга С.Бат-Эрдэнэ, Нийслэлийн Засаг дарга бөгөөд Улаанбаатар хотын захирагч С.Батболд, Нийслэлийн Засаг даргын дэд бүтцийн хөгжлийн асуудал хариуцсан орлогч П.Баярхүү, Татварын ерөнхий газрын Татварын удирдлага, хамтын ажиллагааны газрын дарга Б.Бадрал, Байгаль орчин, аялал жуулчлалын яамны Тусгай хамгаалалттай нутгийн удирдлагын газрын мэргэжилтэн С.Мөнх-Оргил, Аялал жуулчлалын бодлого, зохицуулалтын газрын мэргэжилтэн Т.Пүрэвсүрэн, Боловсрол, соёл, шинжлэх ухаан, спортын яамны Үйлдвэрлэлийн хэлтсийн ахлах мэргэжилтэн Ц.Отгонбаяр, Сангийн яамны Төсвийн хөрөнгө оруулалтын газрын мэргэжилтэн Д.Соёлмаа нар оролцов.

Хууль санаачлагчийн илтгэлийг Сангийн сайд Ч.Хүрэлбаатар, Аюулгүй байдал, гадаад бодлогын байнгын хорооноос гаргасан санал, дүгнэлтийг Улсын Их Хурлын гишүүн О.Содбилэг нар танилцуулав.

Хууль санаачлагчийн илтгэл болон Байнгын хорооны санал, дүгнэлттэй холбогдуулан Улсын Их Хурлын гишүүн Ц.Гарамжав, Л.Мөнхбаатар, Д.Оюунхорол, С.Батболд, М.Оюунчимэг, М.Билэгт, Б.Ундармаа, Ш.Раднаасэд нарын тавьсан асуултад Сангийн сайд Ч.Хүрэлбаатар, Эрчим хүчний сайд Ц.Даваасүрэн, Нийслэлийн Засаг дарга С.Батболд, Боловсрол, соёл, шинжлэх ухааны сайд Ц.Цогзолмаа нар хариулж, тайлбар хийв.

Төслийн талаар Улсын Их Хурлын гишүүн Л.Энх-Амгалан, Б.Жавхлан, Ж.Мөнхбат, Н.Оюундарь, Л.Оюун-Эрдэнэ, Б.Баттөмөр нар үг хэлэв.

М.Энхболд: -Монгол Улсын Засгийн газар, Азийн хөгжлийн банк хооронд байгуулсан Санхүүжилтийн ерөнхий хөтөлбөрийг соёрхон батлах тухай хуулийн төслийг баталъя гэсэн санал хураалт явуулъя.

Зөвшөөрсөн

51

Татгалзсан

6

Бүгд


57

89,5 хувийн саналаар хууль батлагдлаа.

Улсын Их Хурлын дарга М.Энхболд Санхүүжилтийн ерөнхий хөтөлбөрийг соёрхон батлах тухай хуулийн эцсийн найруулгыг танилцуулав. Эцсийн найруулгатай холбогдуулан Улсын Их Хурлын гишүүдээс асуулт, санал гараагүй болно. Улсын Их Хурлын гишүүд дээрх хуулийн эцсийн найруулгатай танилцлаа. /17.34/

Уг асуудлыг 17 цаг 34 минутад хэлэлцэж дуусав.
Тав. Хувь хүний орлогын албан татварын тухай хуульд өөрчлөлт оруулах тухай, Нийгмийн даатгалын сангаас олгох тэтгэвэр, тэтгэмжийн тухай хуульд нэмэлт, өөрчлөлт оруулах тухай хуулийн төсөл болон эдгээр хуулийн төсөлтэй холбогдуулан боловсруулсан бусад хууль, Улсын Их Хурлын тогтоолын төсөл /анхны хэлэлцүүлэг/
Хэлэлцэж буй асуудалтай холбогдуулан Хөдөлмөр, нийгмийн хамгааллын сайд С.Чинзориг, Сангийн сайд Ч.Хүрэлбаатар, Сангийн яамны Төсвийн бодлого, төлөвлөлтийн газрын дарга Ж.Ганбат, мөн газрын Төсвийн нэгтгэлийн хэлтсийн дарга Д.Өлзийсайхан, Төсвийн зарлагын хэлтсийн мэргэжилтэн Э.Номин-Эрдэнэ нар оролцов.

Хуралдаанд Нийгмийн бодлого, боловсрол, соёл, шинжлэх ухааны байнгын хорооны ажлын албаны ахлах зөвлөх Л.Лхагвасүрэн, зөвлөх Г.Баяртуяа, референт Э.Баттогтох нар байлцав.

Төслийг анхны хэлэлцүүлэгт бэлтгэсэн талаар Нийгмийн бодлого, боловсрол, соёл, шинжлэх ухааны байнгын хорооноос гаргасан санал, дүгнэлтийг Улсын Их Хурлын гишүүн М.Билэгт танилцуулав.

Байнгын хорооны санал, дүгнэлттэй холбогдуулан Улсын Их Хурлын гишүүдээс асуулт гараагүй болно.

М.Энхболд: 1.Байнгын хорооны саналаар Нийгмийн даатгалын сангаас олгох тэтгэвэр, тэтгэмжийн тухай хуульд нэмэлт, өөрчлөлт оруулах тухай хуулийн төсөл болон хамт өргөн мэдүүлсэн Нийгмийн халамжийн тухай хуульд нэмэлт, өөрчлөлт оруулах тухай, Хууль хүчингүй болсонд тооцох тухай, Нийгмийн даатгалын сангаас олгох тэтгэвэр, тэтгэмжийн тухай хуульд нэмэлт, өөрчлөлт оруулах тухай, Нийгмийн халамжийн сангаас олгох тэтгэвэр, тэтгэмжийн тухай хуульд өөрчлөлт оруулах тухай, Хуулийн зүйл, заалт хүчингүй болсонд тооцох тухай хуулиудыг хэрэглэх журмын тухай хуульд нэмэлт, өөрчлөлт оруулах тухай, Цэргийн алба хаагчийн тэтгэвэр, тэтгэмжийн тухай хуульд өөрчлөлт оруулах тухай, Цэргийн алба хаагчийн тэтгэвэр, тэтгэмжийн тухай хуульд өөрчлөлт оруулах тухай хуулийг дагаж мөрдөх журмын тухай хуулийн төслүүдийг анхны хэлэлцүүлгээр нь батлах горимын саналыг дэмжье гэсэн санал хураалт явуулъя.

Зөвшөөрсөн

48

Татгалзсан

10

Бүгд 


58

82,8 хувийн саналаар горимын санал дэмжигдлээ.

2.Байнгын хорооноос гаргасан горимын санал дэмжигдсэн тул Нийгмийн даатгалын сангаас олгох тэтгэвэр, тэтгэмжийн тухай хуульд нэмэлт, өөрчлөлт оруулах тухай хуулийн төслийг бүхэлд нь баталъя гэсэн санал хураалт явуулъя.

Зөвшөөрсөн

48

Татгалзсан

10


Бүгд 


58

82,8 хувийн саналаар хууль батлагдлаа.

3.Нийгмийн халамжийн сангаас олгох тэтгэвэр, тэтгэмжийн тухай хуульд өөрчлөлт оруулах тухай хуулийн төслийг бүхэлд нь баталъя гэсэн санал хураалт явуулъя.

Зөвшөөрсөн

49

Татгалзсан

9

Бүгд 


58

84,5 хувийн саналаар хууль батлагдлаа.

4.Хууль хүчингүй болсонд тооцох тухай хуулийн төслийг бүхэлд нь баталъя гэсэн санал хураалт явуулъя.

Зөвшөөрсөн

46

Татгалзсан

2

Бүгд 


48

79,3 хувийн саналаар хууль батлагдлаа.

5.Нийгмийн даатгалын сангаас олгох тэтгэвэр, тэтгэмжийн тухай хуульд нэмэлт, өөрчлөлт оруулах тухай, Нийгмийн халамжийн сангаас олгох тэтгэвэр, тэтгэмжийн тухай хуульд өөрчлөлт оруулах тухай, Хуулийн зүйл, заалт хүчингүй болсонд тооцох тухай хуулиудыг хэрэглэх журмын тухай хуульд нэмэлт, өөрчлөлт оруулах тухай хуулийн төслийг бүхэлд нь баталъя гэсэн санал хураалт явуулъя.

Зөвшөөрсөн

49

Татгалзсан

9

Бүгд 


58

84,5 хувийн саналаар хууль батлагдлаа.

6.Цэргийн алба хаагчийн тэтгэвэр, тэтгэмжийн тухай хуульд өөрчлөлт оруулах тухай хуулийн төслийг бүхэлд нь баталъя гэсэн санал хураалт явуулъя.

Зөвшөөрсөн

44

Татгалзсан

14

Бүгд 


58

75,9 хувийн саналаар хууль батлагдлаа.

7.Цэргийн алба хаагчийн тэтгэвэр, тэтгэмжийн тухай хуульд өөрчлөлт оруулах тухай хуулийг дагаж мөрдөх журмын тухай хуулийн төслийг бүхэлд нь баталъя гэсэн санал хураалт явуулъя.

Зөвшөөрсөн

45

Татгалзсан

13

Бүгд 


58

77,6 хувийн саналаар хууль батлагдлаа.


Уг асуудлыг 17 цаг 59 минутад хэлэлцэж дуусав.
Улсын Их Хурлын дарга М.Энхболд Банкны тухай хуульд нэмэлт, өөрчлөлт оруулах тухай хуулийг дагаж мөрдөх журмын тухай, Зөрчлийн тухай хуульд нэмэлт, өөрчлөлт оруулах тухай, Үнэт цаасны зах зээлийн тухай хуульд өөрчлөлт оруулах тухай, Санхүүгийн зохицуулах хорооны эрх зүйн байдлын тухай хуульд өөрчлөлт оруулах тухай, Зөрчлийн тухай хуульд өөрчлөлт оруулах тухай хуулиудын болон Газрыг улсын тусгай хэрэгцээнд авах тухай, Хуулийн төсөл буцаах тухай Улсын Их Хурлын тогтоолын эцсийн найруулгыг танилцуулав. Эцсийн найруулгатай холбогдуулан Улсын Их Хурлын гишүүдээс асуулт, санал гараагүй болно. Улсын Их Хурлын гишүүд дээрх хууль, тогтоолын эцсийн найруулгатай танилцлаа. /18.00/

Энэ долоо хоногт төрсөн өдөр нь тохиож байгаа Улсын Их Хурлын гишүүн Б.Саранчимэг, Ш.Раднаасэд нарт Улсын Их Хурлын гишүүдийн нэрийн өмнөөс баяр хүргэж, аз жаргал, сайн сайхныг хүсэн ерөөв.
Бусад: Улсын Их Хурлын гишүүн Х.Нямбаатарын урилгаар Сонгинохайрхан дүүргийн 3 дугаар хорооны иргэдийн төлөөлөл, Улсын Их Хурлын гишүүн Ж.Эрдэнэбатын урилгаар Сэлэнгэ аймгийн Татварын хэлтсийн албан хаагчид, Улсын Их Хурлын гишүүн Х.Болорчулууны урилгаар Дорнод аймгийн Чойбалсан сумын иргэдийн Төлөөлөгчдийн Хурлын төлөөлөгчид, Улсын Их Хурлын гишүүн Х.Нямбаатарын урилгаар Сонгинохайрхан дүүргийн 4 дүгээр хорооны иргэдийн төлөөлөл, Улсын Их Хурлын гишүүн Ц.Даваасүрэнгийн урилгаар ДЦС-4 ТӨХК-ийн үйлдвэрийн ажилчдын төлөөлөл Улсын Их Хурлын чуулганы үйл ажиллагаа, Төрийн ордонтой танилцав.
Чуулганы нэгдсэн хуралдааны бэлтгэл, зохион байгуулалтыг Хуралдаан зохион байгуулах хэлтсийн дарга З.Нямцогт, мөн хэлтсийн шинжээч Б.Баярсайхан, Р.Дэлгэрмаа нар хариуцан ажиллав.

Хуралдаан 2 цаг 54 минут үргэлжилж, ирвэл зохих 76 гишүүнээс 57 гишүүн ирж 75,0 хувийн ирцтэйгээр 18 цаг 00 минутад өндөрлөв.
 
Тэмдэглэлтэй танилцсан:

ТАМГЫН ГАЗРЫН ЕРӨНХИЙ

НАРИЙН БИЧГИЙН ДАРГА  Ц.ЦОЛМОН
  
Тэмдэглэл хөтөлсөн:

ПРОТОКОЛЫН АЛБАНЫ


ШИНЖЭЭЧ  
Б.БАТГЭРЭЛ

    УЛСЫН ИХ ХУРЛЫН 2018 ОНЫ НАМРЫН ЭЭЛЖИТ ЧУУЛГАНЫ
2018 ОНЫ 02 ДУГААР САРЫН 02-НЫ ӨДРИЙН ХУРАЛДААНЫ

ДЭЛГЭРЭНГҮЙ ТЭМДЭГЛЭЛ


М.Энхболд: -Чуулганы ирц 53,9 хувьд хүрсэн байна. Улсын Их Хурлын намрын ээлжит чуулганы 2018 оны 2 дугаар сарын 2-ны өдрийн нэгдсэн хуралдааны ажиллагаа нээснийг мэдэгдье.


Хэлэлцэх асуудал танилцуулъя.


1.Хувь хүний орлогын албан татварын тухай хуульд өөрчлөлт оруулах тухай хуулийн төсөл болон хамт өргөн мэдүүлсэн Улсын Их Хурлын тогтоолын төсөл.

2.Нийгмийн даатгалын сангаас олгох тэтгэвэр, тэтгэмжийн тухай хуульд нэмэлт, өөрчлөлт оруулах тухай хуулийн төсөл болон хамт өргөн мэдүүлсэн бусад хуулийн төслүүд.

3.Санхүүжилтийн ерөнхий хөтөлбөрийг соёрхон батлах тухай хуулийн төсөл.

4.Тогтвортой хөгжлийн зорилгын дэд хорооны бүрэлдэхүүнд өөрчлөлт оруулах тухай Улсын Их Хурлын тогтоолын төсөл.


5.Үдээс хойш 15 цагаас Ерөнхий сайдын мэдээлэл. Мал аж ахуйн салбарын хөгжлийн талаар төрөөс баримталж байгаа бодлогын хэрэгжилтийн тухай гэсэн ийм таван асуудал байна.


Хэлэлцэх асуудал дээр саналтай гишүүн байна уу?


-Алга, хэлэлцэх асуудлаа баталлаа.


Эхний асуудал.

Нэг. Хувь хүний орлогын албан татварын тухай хуульд өөрчлөлт оруулах тухай хуулийн анхны хэлэлцүүлгийг явуулъя.

Төсвийн байнгын хороо уг асуудлаар дүгнэлт гаргасан.

Тогтохсүрэн гишүүн танилцуулна.

Д.Тогтохсүрэн: -Улсын Их Хурлын дарга, эрхэм гишүүд ээ, Монгол Улсын Засгийн газраас 2018 оны 1 дүгээр сарын 30-ны өдөр Улсын Их Хуралд өргөн мэдүүлсэн Хувь хүний орлогын албан татварын тухай хуульд өөрчлөлт оруулах тухай хуулийн төсөл болон Хувь хүний орлогын албан татварын тухай хуульд өөрчлөлт оруулах тухай хуулийг хэрэгжүүлэх зарим арга хэмжээний тухай Монгол Улсын Их Хурлын тогтоолын төслийн үзэл баримтлалыг хэлэлцэх асуудлыг Улсын Их Хурлын чуулганы 2018 оны 2 дугаар сарын 1-ний өдөр нэгдсэн хуралдаанаар хэлэлцээд анхны хэлэлцүүлэгт бэлтгүүлэхээр Төсвийн байнгын хороонд шилжүүлсэн билээ.
Төсвийн байнгын хороо хууль, тогтоолын төслийн анхны хэлэлцүүлгийг 2018 оны 2 дугаар сарын 2-ны өдрийн хуралдаанаараа хийлээ. Төслийн анхны хэлэлцүүлгийг Байнгын хорооны хуралдаанаар явуулах үед хуралдаанд оролцсон гишүүд зарчмын зөрүүтэй санал гаргаагүй бөгөөд хуулийн төслүүдийг анхны хэлэлцүүлгээр нь батлуулах нь зүйтэй гэсэн горимын саналыг Улсын Их Хурлын гишүүн Тогтохсүрэн гаргасныг хуралдаанд оролцсон гишүүдийн олонхи дэмжсэн байна.

Цалин хөлс, шагнал, урамшуулал болон тэдгээртэй адилтгах орлого 2018 оны 1 дүгээр сард Хувь хүний орлогын албан татварын тухай хуулийн 23.1-д заасны дагуу 10 хувиас дээш хувиар албан татвар төлсөн татвар төлөгчийн илүү төлсөн татварыг Татварын ерөнхий хуулийн 17.1.4, 58.1.2-т заасны дагуу дараа сарын төлөх албан татварт суутган тооцохоор боллоо.
Улсын Их Хурлын эрхэм гишүүд ээ, Хувь хүний орлогын албан татварын тухай хуульд өөрчлөлт оруулах тухай хуулийн төсөл болон Хувь хүний орлогын албан татварын тухай хуульд өөрчлөлт оруулах тухай хуулийг хэрэгжүүлэх зарим арга хэмжээний тухай Улсын Их Хурлын тогтоолын төслийг баталж өгнө үү. Анхаарал тавьсанд баярлалаа. 
М.Энхболд: -Тогтохсүрэн гишүүнд баярлалаа.

Байнгын хорооны дүгнэлтээс асуулт байна уу, гишүүдэд?
-Алга байна.

Байнгын хороо Хувь хүний орлогын албан татварын тухай хуульд өөрчлөлт оруулах тухай хуулийн төсөл болон хамт өргөн мэдүүлсэн Хувь хүний орлогын албан татварын тухай хуульд өөрчлөлт оруулах тухай хуулийг хэрэгжүүлэх зарим арга хэмжээний тухай Улсын Их Хурлын тогтоолын төслийг анхны хэлэлцүүлгээр нь батлах горимын санал гаргасан байна.
Байнгын хорооны горимын саналыг дэмжье гэсэн томьёоллоор санал хураалт явуулъя.

41 гишүүн оролцож 70,7 хувийн саналаар горимын санал дэмжигдлээ.
Горимын санал дэмжигдсэн тул Хувь хүний орлогын албан татварын тухай хуульд өөрчлөлт оруулах тухай хуулийн төслийг бүхэлд нь баталъя гэсэн томьёоллоор санал хураалт явуулъя.
41 гишүүн оролцож 68,3 хувийн саналаар санал дэмжигдлээ.
Хувь хүний орлогын албан татварын тухай хуульд өөрчлөлт оруулах тухай хуулийг хэрэгжүүлэх зарим арга хэмжээний тухай Улсын Их Хурлын тогтоолын төслийг бүхэлд нь баталъя гэсэн томьёоллоор санал хураалт явуулъя.
41 гишүүн оролцож 65,9 хувийн саналаар санал дэмжигдлээ.
Үүгээр хууль, тогтоолын төсөл батлагдлаа. Ажлын хэсэгт баярлалаа.

Би зочин танилцуулъя. Улсын Их Хурлын гишүүн Нямбаатарын урилгаар Сонгинохайрхан дүүргийн 3 дугаар хорооны иргэдийн төлөөлөл Улсын Их Хурлын үйл ажиллагаа, Төрийн ордонтой танилцаж байгаа юм байна.

Та бүхэнд ажлын амжилт, сайн сайхныг хүсэн ерөөе.
-Дэд хороонд өөрчлөлт оруулах асуудал байгаа. Энийг хэлэлцчихээд тэгээд түр завсарлачих уу.
Хоёр. Тогтвортой хөгжлийн зорилгын дэд хорооны бүрэлдэхүүнд өөрчлөлт оруулах тухай Улсын Их Хурлын тогтоолын төслийг хэлэлцье.
Төслийн талаархи Нийгмийн бодлого, боловсрол, соёл, шинжлэх ухааны байнгын хороо санал, дүгнэлт гаргасан. Санал, дүгнэлтийг Билэгт гишүүн танилцуулна.
М.Билэгт: -Улсын Их Хурлын дарга, эрхэм гишүүд ээ, Монгол Улсын Их Хурлын тухай хуулийн 24 дүгээр зүйлийн 24.1.2 дахь заалт, Монгол Улсын Их Хурлын чуулганы хуралдааны дэгийн тухай хуулийн 14 дүгээр зүйлийн 14.4 дэх хэсгийг баримтлан Тогтвортой хөгжлийн зорилгын дэд хорооны бүрэлдэхүүнд өөрчлөлт оруулах тухай асуудлыг Нийгмийн бодлого, боловсрол, соёл, шинжлэх ухааны байнгын хорооны 2018 оны 1 дүгээр сарын 31-ний өдрийн хуралдаанаараа хэлэлцээд дараахь санал, дүгнэлтийг чуулганы нэгдсэн хуралдаанд танилцуулж байна.
Улсын Их Хурлын тухай хуулийн 24 дүгээр зүйлийн 24.8 дахь хэсэгт зааснаар Улсын Их Хурлын гишүүн Жавхлан тус Байнгын хорооны бүрэлдэхүүнээс гарснаар тухайн дэд хорооны бүрэлдэхүүнээс чөлөөлөгдсөн байх тул Улсын Их Хурлын гишүүн А.Ундрааг Тогтвортой хөгжлийн зорилгын дэд хорооны бүрэлдэхүүнд оруулах саналыг хуралдаанд оролцсон гишүүдийн олонхи дэмжсэн болно.

Улсын Их Хурлын эрхэм гишүүд ээ, Тогтвортой хөгжлийн зорилгын дэд хорооны бүрэлдэхүүнд өөрчлөлт оруулах тухай Нийгмийн бодлого, боловсрол, соёл, шинжлэх ухааны байнгын хорооны санал, дүгнэлтийг хэлэлцэн шийдвэрлэж Дэд хорооны бүрэлдэхүүнд өөрчлөлт оруулах тухай Улсын Их Хурлын тогтоолын төслийг баталж өгөхийг та бүхнээс хүсье. Анхаарал тавьсанд баярлалаа.
М.Энхболд: -Билэгт гишүүнд баярлалаа. Байнгын хорооны дүгнэлтээс асуулт байна уу?
Байнгын хорооны саналаар Тогтвортой хөгжлийн зорилтын дэд хорооны бүрэлдэхүүнд өөрчлөлт оруулах тухай Улсын Их Хурлын тогтоолын төслийг баталъя гэсэн томьёоллоор санал хураалт явуулъя.
42 гишүүн оролцож 81 хувийн саналаар санал дэмжигдлээ.
Эцсийн найруулга уншъя. Тогтвортой хөгжлийн зорилгын дэд хорооны бүрэлдэхүүнд өөрчлөлт оруулах тухай.
Монгол Улсын Их Хурлын тухай хуулийн 7 дугаар зүйлийн 7.1.7 дахь заалт, 24 дүгээр зүйлийн 24.8 дахь хэсэг, Монгол Улсын Их Хурлын чуулганы хуралдааны дэгийн тухай хуулийн 14 дүгээр зүйлийн 14.4 дэх хэсгийг үндэслэн Монгол Улсын Их Хурлаас ТОГТООХ нь:
1.Улсын Их Хурлын гишүүн Самандын Жавхланг Тогтвортой хөгжлийн зорилгын дэд хорооны бүрэлдэхүүнээс чөлөөлсүгэй.
2.Улсын Их Хурлын гишүүн Агваанлувсангийн Ундрааг Тогтвортой хөгжлийн зорилгын дэд хорооны гишүүнээр баталсугай.
3.Энэ тогтоол 2018 оны 2 дугаар сарын 2-ны өдрөөс эхэлж дагаж мөрдсүгэй.
-Эцсийн найруулга дээр саналтай гишүүн байна уу?

Эцсийн найруулга сонссонд тооцлоо.

Ингээд Аюулгүй байдал, гадаад бодлогын байнгын хороо, Нийгмийн бодлого, боловсрол, соёл, шинжлэх ухааны байнгын хороо хоёр одоо хуралдаж байгаа. Энэ хоёр хороо хуралдаж дуусангуут чуулган үргэлжилнэ. 
Түр зуур завсарлая.

М.Энхболд: -Үдээс хойшхи чуулганы нэгдсэн хуралдааны ажиллагаагаа эхэлье.
Гурав. Мал аж ахуйн салбарын хөгжлийн талаар төрөөс баримталж байгаа бодлогын хэрэгжилтийн талаар Монгол Улсын Ерөнхий сайд Хүрэлсүх мэдээлэл хийнэ.

Ерөнхий сайд таныг индэрт урьж байна.

У.Хүрэлсүх: -Эрхэм хүндэт Улсын Их Хурлын дарга, эрхэм гишүүд ээ, Улсын Их Хурлаас 2009 онд “Төрөөс малчдын талаар баримтлах бодлого”, 2010 онд “Монгол мал үндэсний хөтөлбөр”, 2015 онд “Төрөөс хүнс, хөдөө аж ахуйн талаар баримтлах бодлого”-ыг тус тус батлан гаргаж мал аж ахуйн салбарын хөгжлийн ойрын болон дунд хугацааны зорилтуудыг тодорхойлж өгсөн.
Төрөөс хүнс, хөдөө аж хуйн талаар 2025 он хүртэл баримтлах бодлогод уламжлалт өв соёлыг хадгалсан уур амьсгалын өөрчлөлтөд дасан зохицсон бэлчээрийн мал аж ахуйг зонхилон эрхэлж хүн ам олноор суурьшсан хот, суурин газрын орчмын болон тариалангийн бүс нутаг ашигт шимийн чиглэлээр төрөлжсөн эрчимжсэн аж ахуйг хөгжүүлнэ гэж мал аж ахуйн салбарын хөгжлийн чиглэлийг тогтоосон. 
Монгол Улсын Засгийн газар мал аж ахуйн салбарт гаргасан ололт амжилтуудыг бататган сайжруулах, мал аж ахуйн үйлдвэрлэлийг эдийн засгийн эргэлтийг эрчимжүүлэх, дотоод нөөц бололцоогоор эдийн засгийн өсөлт бий болгох, хөрөнгө оруулалт, экспортыг нэмэгдүүлэхэд анхаарлаа хандуулан ажиллаж байна.

Дээр дурдсан бодлогын баримт бичгүүдэд тусгасан зорилтуудыг хэрэгжүүлэх чиглэлээр Монгол Улсын Засгийн газраас хэрэгжүүлж байгаа ажлууд, үр дүнгийн талаар эрхэм гишүүд та бүхэнд товч танилцуулъя.

Төрөөс хүнс, хөдөө аж ахуйн талаар баримтлах бодлогод мал аж ахуйн салбарын үйлдвэрлэлийг хөгжүүлэх, түүхий эд бүтээгдэхүүнийг бэлтгэн нийлүүлэлтийн тогтолцоог бүрдүүлэх, сайжруулах чиглэлээр 17 зорилт, хүний нөөцийг чадваржуулах чиглэлээр 6 зорилтыг хэрэгжүүлэхээр заасан байна. Төрөөс хүнс, хөдөө аж ахуйн талаар баримтлах бодлогыг хэрэгжүүлснээр өнөөгийн байдлаар зарим нааштай үр дүнд хүрээд байна. Үүнд мал аж ахуйн салбарын бүтээгдэхүүн үйлдвэрлэл 2017 оны эхэнд 3,5 тэрбум төгрөгт хүрч ДНБ-ий үйлдвэрлэл 10,3 хувь, хөдөө аж ахуйн үйлдвэрлэл 84,2 хувийг эзэлж байна.
Малчдын уйгагүй нөр их хөдөлмөрийн үр дүнд малын тоо 2017 оны жилийн эцсийн урьдчилсан дүнгээр 66,2 сая болж өмнөх оноос 7,6 хувиар өсч малын тоо таван толгой бүр дээр өслөө. Мал аж ахуйн салбараас 2016 онд нядалгааны жингээр 400 мянган тонн мах, 891,5 сая литр сүү, 38,6 мянган тонн ноос, ноолуур, 14 сая ширхэг арьс ширийг тус тус үйлдвэрлэсэн байна.

Хөдөө аж ахуйн гаралтай гол нэрийн бүтээгдэхүүнд түүхий эдийн экспортоос 2017 онд 494,8 сая ам.долларт хүрч өмнөх оноос 89,3 сая ам.доллар буюу 20 орчим хувиар өслөө. Мал аж ахуйн салбарын хөгжил дэх төрийн зохицуулалт, дэмжлэгийн чиглэл, мал аж ахуйн үйлдвэрлэл эрхлэгчдийн үүрэг, хариуцлагын оновчтой тогтолцоог бий болгох зорилтын хүрээнд Малын генетик нөөцийн тухай хууль, Мал амьтны эрүүл мэндийн тухай хууль болон дагалдах хуулиудыг 2017 оны 12 дугаар сард Улсын Их Хурлаар батлан гаргалаа. 

Мөн “Монгол мал” хөтөлбөрийг Засгийн газар сая батлан гаргасан. Малын үржил селекцийн ажлыг эрчимжүүлэх зорилтын хүрээнд Малын удмын сангийн үндэсний төвийн цогцолборыг шинээр байгуулж 65,5 мянган үрийг дотоодод үйлдвэрлэж өндөр ашиг шимт малын 10 мянган тонн тун бүрийг гадаадаас авч 5000 малд зохиомол хээлтүүлэг хийж монгол малын гурван үүлдэр омгийг шинээр баталгаажуулан Монгол Улс нийт 47 үүлдэр омгийн малтай болоод байна. 
Бэлчээр, малын бусад нөөцийн зохистой ашиглалтыг сайжруулах зорилтын хүрээнд 15 аймаг, улсын тусгай хэрэгцээний аймаг дундын отрын бүс нутгийн нийт 670 мянган га бэлчээрт хортон мэргэчидтэй тэмцэх ажлыг зохион байгуулж бэлчээрийн доройтлыг буурууллаа. Доройтсон бэлчээрийг сэлгэн өнжөөж нөхөн сэргээх арга хэмжээг таван аймгийн 30 мянган га-д зохион байгууллаа. Улсын тусгай хэрэгцээний отрын бүс шинээр байгуулах судалгааг явуулснаар 87 мянган га бэлчээрийг улсын тусгай хэрэгцээнд авах боломжтой болохыг судлан тогтоогоод байна. Хөдөөгийн хүн ам, мал аж ахуй, усан хангамжийг нэмэгдүүлэх зорилтын хүрээнд улсын төсвөөс 107, гадаадын төсөл, хөтөлбөрийн санхүүжилтээр 35, орон нутгийн төсвөөс 213 инженерийн хийцтэй худаг, малчдын санаачилгаар 319 гар худаг, нийт 674 худаг шинээр гаргасан байна. 

Манай улс 2017 оны байдлаар хөдөөгийн хүн ам, мал аж ахуйг усаар хангах зорилт бүхий 43,8 мянган худагтай байна. Нийт худгийн 28,3 мянга нь буюу 13,6 мянга нь инженерийн хийцтэй худаг, 71,7 хувь буюу 30,2 хувь нь энгийн уурхайн худаг байна. Улсын хэмжээнд 2017 онд давхардсан тоогоор 540 суманд 1140 удаагийн малын халдварт өвчний гаралт өвчлөлд бүртгэгдэж нийт 21 нэрийн халдварт өвчин гарсан нь өмнөх оны тоон үзүүлэлттэй харьцуулахад өвчин гарсан сумын тоо 57, өвчний гаралт 157, өвчний хорогдол 776-аар тус тус буурсан мэдээ байна. Шүлхийн вакцинжуулалт 2017 онд 20 аймгийн 188 сумын 60,9 мянган малчин өрхийн 14,2 сая толгой малыг хамруулсан байна. 
Малаас хүнд дамжин халдварладаг өвчнөөс урьдчилан сэргийлэх арга хэмжээний хүрээнд бруцеллёзын вакцинжуулалтад 2016 онд 13,3 сая, 2017 онд 22 сая толгой малыг хамааруулсан байна. Малын өвчинтэй тэмцэх, урьдчилан сэргийлэх арга хэмжээний үр дүнд мах, махан бүтээгдэхүүний экспортын хэмжээ 2017 онд өмнөх оны үзүүлэлтээс 3,3 дахин, сүүлийн таван жилийн дундажтай харьцуулахад 7 дахин нэмэгдсэн дүн гарсан байна.

Төрөөс хүнс, хөдөө аж ахуйн талаар баримтлах бодлогыг хэрэгжүүлснээр мал аж ахуйн салбарт хэрэгжиж байгаа эрх зүйн орчин, бүтэц, зохион байгуулалтыг боловсронгуй болгож малын үржил селекцийн ажлыг шинжлэх ухааны үндэслэлтэй явуулан үйлдвэрлэлийг нэмэгдүүлэх, эдийн засгийн өсөлт гаргах, малын өвчнөөс урьдчилан сэргийлэх, эрүүлжүүлэх бодлогыг хэрэгжүүлнэ.

Үүний үр дүнд мал аж ахуйн салбараас зах зээлийн эрэлт хэрэгцээнд нийцсэн чанартай, аюулгүй түүхий эд, бүтээгдэхүүн нийлүүлэх, экспортын нөөцийг нэмэгдүүлэх боломж бүрдэн мал аж ахуйн үйлдвэрлэл эрхлэгчдийн орлого нэмэгдэж уур амьсгал, байгаль, экологийн өөрчлөлтөд дасан зохицон мал аж ахуйн үйлдвэрлэл эрхлэх чадвар бэхжих юм.

Эрхэм гишүүд ээ, Улсын Их Хурлын 2009 оны 39 дүгээр тогтоолоор баталсан Төрөөс малчдын талаар баримтлах бодлогын хэрэгжилтийн явц, үр дүнгийн талаар танилцуулахад дараахь байдалтай байна. Тус бодлогыг үндсэн гурван чиглэл, стратегийн зорилтын хүрээнд хоёр үе шаттай хэрэгжүүлэхээр заасан бөгөөд бодлогыг хэрэгжүүлэх эхний үе шатны буюу 2009-2015 оны төлөвлөгөөг Засгийн газрын 2009 оны 208 дугаар тогтоолоор батлан хэрэгжүүлж эхэлсэн.
Төрөөс малчдын талаар баримтлах бодлогыг дараахь гурван үндсэн зорилтот чиглэлийн хүрээнд хэрэгжүүлж байна. Нэгдүгээр зорилтын хүрээнд Дэлхийн банкны буцалтгүй тусламжийн санхүүжилтээр нийт 83,3 мянган малчин айл өрхийг нарны цахилгаан эх үүсвэрээр хангалаа. Ерөнхий боловсролын сургуульд сурч байгаа малчдын хүүхдийг дотуур байраар бүрэн хангаж мэргэжлийн сургалт үйлдвэрлэлийн төвүүдийн дотуур байранд 3 мянга гаруй малчны хүүхдийг хамруулан сургаж байна. 
Төвөөс алслагдсан сумдын малчдын хүүхдийг сурч хүмүүжих нөхцөлийг хангах, сургалтын орчинг сайжруулах зорилгоор бүх нийтийн боловсролын үр дүнд түргэн хүрэх санаачлах төсөл хэрэгжүүлж улсын хэмжээнд 539 гэр цэцэрлэгийг байгуулж ажиллалаа. Мал хамгаалах сангаар дамжуулан 129,9 сая төгрөгийн үнэ бүхий техник, тоног төхөөрөмжийг малчдад хөнгөлөлттэй үнээр олгосон байна. 15 аймгийн 45 сумын нийт 497 малчин өрхөд өвөлжөө, хаваржаагаа барих, засах ажлыг дэмжих, хүнсний ногоо тариалах хүлэмж барих, аялал жуулчлал, гэр буудал барих зэрэг ажлуудыг дэмжиж хөдөлмөр эрхлэлтийг дэмжих сангаас 841,2 сая төгрөгийг олгосон байна.

Хоёрдугаар зорилтын хүрээнд малчин өрхийг үндэсний үйлдвэрлэгчээр бүртгэж гэрчилгээ, баталгааны тэмдэг олгох арга хэмжээг хэрэгжүүлснээр малчин хүн өөрийн хотноос бэлтгэсэн мал, түүхий эд, бүтээгдэхүүнээ баталгаажуулах, эдийн засгийн аливаа харилцаанд оролцоход өөрийн баталгааны тэмдэгтэй байх боломжийг бүрдүүллээ. Малчдын хөдөлмөр эрхлэлтийг дэмжих, ажлын байр нэмэгдүүлэх зорилгоор хөдөлмөр эрхлэлтийг дэмжих сангаар дамжуулан 652 малчин өрхөд 1,1 тэрбум төгрөгийн хөнгөлөлттэй зээлийг олгосон байна.

Гуравдугаар зорилтын хүрээнд малчдыг эрчимжсэн аж ахуй эрхлэхэд зориулан 218 тэрбум төгрөг малын тэжээлийн хангамжийг сайжруулахад 3,5 тэрбум төгрөг, малчдын бүлгийг дэмжихэд 1,3 тэрбум төгрөг, малчдын хороог дэмжихэд 2,5 тэрбум төгрөгийн хөнгөлөлттэй зээл, тоног төхөөрөмжийн хөнгөлөлтийг тус тус үзүүлсэн байна.

Эрүүл мэндийн даатгалын тухай хуулийн хүрээнд малчдыг эрүүл мэндийн даатгалд бусад даатгуулагч нараас ялгамжтай хөнгөлөлттэй үнээр хамруулж байна. Хүний хөгжил сангаас 1,2 тэрбум төгрөг зарцуулсан нь төрөөс малчдыг 100 хувь эрүүл мэндийн даатгалд хамруулах ажлыг зохион байгуулсан байна. Малчдын явуулын амбулаторийн тусламж үйлчилгээ, арга хэмжээг хэрэгжүүлснээр нийт малчдын 60 хувийг эрүүл мэндийн үзлэг шинжилгээнд жилд нэг удаа хамруулж байна.

Засгийн газраас үйл ажиллагааны хөтөлбөрийн хүрээнд малчдын хөдөөд ая тухтай амьдрах нөхцөлийг бий болгох, тэдгээрийн эрүүл мэнд, нийгмийн хамгааллын асуудлыг шийдвэрлэсэн эрх зүйн таатай орчныг бүрдүүлэх, малчдыг аж ахуй эрхлэх зохион байгуулалтын оновчтой бүтцэд шилжүүлэх зорилтыг дэвшүүлсэн. Эдгээр зорилтыг хэрэгжүүлснээр малчдын ашиг орлогыг нэмэгдүүлэх улмаар орон нутагт жижиг, дунд үйлдвэрлэл хөгжүүлэх замаар ажилгүйдэл, ядуурлыг бууруулах, хөдөөгийн хөгжлийг дэмжихэд тодорхой хувь нэмэр оруулах болно гэж үзэж байна. 
Эрхэм гишүүд ээ, Улсын Их Хурлын 2010 оны 23 дугаар тогтоолоор баталсан “Монгол мал” үндэсний хөтөлбөрийн хэрэгжилтийн явц, үр дүнгийн талаар товч мэдээлье.
“Монгол мал” хөтөлбөрийг таван тэргүүлэх чиглэлийн хүрээнд хоёр үе шаттай хэрэгжүүлэхээр заасан. Хөтөлбөрийг хэрэгжүүлэх эхний үе шатны буюу 2010-2015 оны төлөвлөгөөг Засгийн газрын 2010 оны 222  дугаар тогтоолоор батлан хэрэгжүүллээ. Хөтөлбөрийг хэрэгжүүлж эхэлсэн эхний жилд мал аж ахуйн үйлдвэрлэлийн анхан шатны нэгж болох 330 суманд мал эмнэлэг, үржлийн тасгийг байгуулж тэдгээрийг чадваржуулахад онцгойлон анхаарч малын нэгдсэн бүртгэлийн системийг хэрэгжүүлж эхэлсэн.
Түүнчлэн малчдыг бэлтгэж үндэсний үйлдвэрлэлүүдэд тушаасан хонь, ямаа, тэмээний ноос, арьс ширэнд төрөөс мөнгөн урамшуулал олгох шийдвэрийг хэрэгжүүлж 2011-2017 онуудад давхардсан тоогоор нийт 506,7 мянган малчин өрх, мал бүхий иргэдэд 136 тэрбум төгрөгийн урамшууллыг улсын төсвөөс олгосон байна. “Монгол мал” үндэсний хөтөлбөрийг хэрэгжүүлэхэд шаардагдах хөрөнгийг Монгол Улсын нэгдсэн төсвийн 3 хувиас багагүй байхаар тооцож жил бүрийн улсын эдийн засаг, нийгмийг хөгжүүлэх үндсэн чиглэл, улсын төсөвт тусгаж хэрэгжүүлэхээр баталсан хэдий ч эдийн засгийн хүндрэл улсын төсвийн хөрөнгө мөнгөний хүрэлцээгүй байдлаас шалтгаалан уг хөтөлбөрийг хэрэгжүүлэхэд шаардлагатай эх үүсвэрийг олгож чадаагүй байна.
Ойрын хугацаанд мал аж ахуйн салбарын дараахь асуудлуудад онцгой анхаарал хандуулан ажиллахаар төлөвлөж байна. Юуны өмнө саяхан Засгийн газрын хуралдаанаар хэлэлцэн баталсан “Малын эрүүл мэнд” хөтөлбөрийг хэрэгжүүлж малын гоц халдварт өвчний тархалтын хүрээ, давтамжийг эрс бууруулах ажлыг зохион байгуулна.

Малын гоц халдварт өвчнөөс урьдчилан сэргийлэх, тэмцэх арга хэмжээг шуурхай нэгдмэл байдлаар удирдан зохион байгуулах, хяналттай байх, хариуцлага тооцох тогтолцоог шийдвэрлэнэ. Байгаль, цаг агаарын өөрчлөлтийн улмаас жил ирэх тутам доройтож байгаа бэлчээрийн даацыг хэтрүүлэхгүй, зохистой ашиглах бодлогыг хэрэгжүүлэх, бэлчээрийн нөхөн сэргээх, усжуулах арга хэмжээг авна.
Хот, суурин газрын хүн амын хүнсний хэрэгцээг тогтвортой хангах, малчдын орлогыг нэмэгдүүлэх үүднээс эрчимжсэн мах, сүүний аж ахуй, хүнсний ногооны хүлэмжийн аж ахуйг дэмжин хөгжүүлнэ. Жил дараалан давтамжтайгаар өвөлжилт хүндэрч малын хорогдол их гарч байгаа аймаг, бүс нутагт малын тэжээлийн тариалалтыг нэмэгдүүлэх, бүх төрлийн тэжээлийн хангамжийг эрс нэмэгдүүлэх арга хэмжээг авна.
Мал аж ахуйн салбарын өнөөгийн бодит түвшин, цаашдын хөгжлийн гарцуудыг зөв тогтоох, тооноос чанарт шилжих асуудлыг шийдвэрлэх зорилгоор малын генетик, нөөцийн төлөв байдлыг тодорхойлох, үнэлэх ажлыг улсын хэмжээнд нэгдсэн байдлаар 2019 онд зохион байгуулж үр дүнг нь тайланд үндэслэн хариу арга хэмжээ авч төлөвлөгөө боловсруулж 2020 оноос эхлэн хэрэгжүүлж эхлэхээр төлөвлөж байна. Мал аж ахуйн салбарын өвөлжилт, хаваржилтыг эрсдэл багатай даван туулах нэг гол хүчин зүйл болж байгаа хүйтний улирлын цаг агаарын урт хугацааны таамаглалыг оновчтой боловсруулан гаргах, цаг агаарын гэнэтийн аюулт үзэгдлийн мэдээллийг малчдад хүртээмжтэй, шуурхай түгээх тогтолцоог улам сайжруулах шаардлагатай байна. 
Малчдын залуу халааг бэлтгэх, хүн бүл муутай малчин өрхүүдэд туслах, малчдыг нэгдсэн зохион байгуулалттайгаар илгээж өвөл, хаврын хүндрэлтэй цаг үед хүн хүчний туслалцаа дэмжлэг үзүүлж байх зэрэг арга хэмжээг шуурхай авч ажиллахаар төлөвлөж байна. Энэ ажлууд зохих түвшинд бас явагдаж байгаа. Хөдөө аж ахуйн салбар бол Монгол Улсын эдийн засгийн төрөлд гол үүрэг гүйцэтгэх, Монголын нийт ард иргэдийн хоолтой, ундтай, өмсөх хувцастай, 300 гаруй мянган хүнийг ажилтай, орлоготой болгож байгаа Монгол Улсын хөгжлийн тулгуур гол салбарын нэг юм.
Ийм учраас Монгол Улсын Засгийн газрын үйл ажиллагааны хөтөлбөрүүдийн зорилтууд, Засгийн газрын бодлогод хөдөө аж ахуй, үүний дотор мал аж ахуйн салбарын хөгжлийн бодлого ихээхэн чухал байр сууриуд эзэлж байгааг тэмдэглэн хэлье.
Монгол Улсын Засгийн газар үйл ажиллагааныхаа хөтөлбөрт тусгагдсан мал аж ахуй, газар тариалангийн салбарын хөгжлийн зорилтуудыг бүрэн дүүрэн хэрэгжүүлэхийн төлөө чармайн ажиллах болно. Байгаль, цаг уурын эрс тэс уур амьсгалтай манай орны нөхцөлд өвлийн хүйтэнд хөрч, зуны аагим халуунд халж цаг наргүй хөдөлмөрлөн буянт мал сүргээ өсгөн үржүүлж хөнгөн, хүнсний үйлдвэрийн салбарыг түүхий эдээр хангаж байгаа нийт малчиддаа талархал илэрхийлж байна. Анхаарал тавьсанд баярлалаа.

М.Энхболд: -Ерөнхий сайдад баярлалаа.

Мэдээлэлтэй холбогдуулж цөөнхийг төлөөлж Улсын Их Хурлын гишүүн Батзандан үг хэлнэ.

Ж.Батзандан: -Улсын Их Хурлын дарга, эрхэм гишүүд ээ,
Нийт малчин түмэн, хөдөө аж ахуйн салбарт ажиллагсад аа,

Монгол Улсын Ерөнхий сайд Хүрэлсүхийн Мал аж ахуйн салбарын хөгжлийн талаар төрөөс баримталж байгаа бодлогын хэрэгжилтийн талаар хийсэн мэдээллийг бид сая сонслоо.

Улсын Их Хурлаас 2015 оны 11 дүгээр сарын 26-ны өдөр “Төрөөс хүнс, хөдөө аж ахуйн талаар баримтлах бодлого”, 2016 оны 2 дугаар сарын 5-ны өдөр “Монгол Улсын тогтвортой хөгжлийн үзэл баримтлал-2030”-ыг баталсан билээ. Уг бодлогын баримт бичгийн хүрээнд ирэх 12 жилд мал аж ахуйн салбарын хөгжлийг боловсруулах болон хүнсний үйлдвэрлэлийн салбарын хөгжилтэй уялдуулан хөгжүүлэх бодлогыг тодорхойлсон.
Түүнчлэн тариалангийн бүс нутгийг улсын хэмжээнд тодорхойлох улмаар газар тариалангийн салбартай эрчимжсэн мал аж ахуйн салбарыг хослуулан хөгжүүлэх бодлогыг тодорхойлж Тариалангийн тухай хуулийг ч батлан гаргасан. Монгол Улсын хувьд мал тооллогын урьдчилсан дүнгээр 2017 оны жилийн эцэст малын тоо толгой 66 сая 215 мянган толгойд хүрч түүхэнд байгаагүй олон малтай болсон нь энэхүү салбарт ажиллаж, хөдөлмөрлөж байгаа малчин мэргэжилтэн та нарын хичээл зүтгэлтэй шууд холбоотой гэдгийг хэлэхийг хүсэж байна.
Ерөнхий сайдын мэдээллийг сонсоход 2016 онд хийсэн ажлуудаа түлхүү танилцуулсан, 2017 онд хийсэн ажлууд нь хийх гэж байгаа ажлуудын талаар тодорхой мэдээлэл цөөн байна.
Эрхэм Ерөнхий сайд аа, таны тэргүүлсэн Засгийн газрын гишүүд хөдөө хээр их явж, малчдад хоёр, гурван машин өвс хүргэх зорилгоор хөөргө зөрүүлж торгон дээлээр гангарч байна гэж иргэд шүүмжилж байна. Хахир өвлийн хүйтэнд хөдөөгийн иргэдийн амьдрал хүнд байгаа энэ үед Засгийн газрын гишүүд маань хөрсөн дээрээ бууж хөдөөгийн амьдралтайгаа ойрхон ажиллаасай билээ гэж хүсэж байгаагаа илэрхийлье.
Өнөөдөр Монголын мал аж ахуйн салбарын талаар олон янзын ойлголт байна. Зарим нэг хүмүүс бэлчээрийн мал аж ахуй нь хоцрогдсон, орчин үеийн эдийн засгийн тогтолцооноос шоовдорлогдсон тогтвортой биш үйл ажиллагаа явуулдаг, орлогын эмзэг байдалтай байдаг учраас энэ байдал нь малчдыг ядууралд хүргэж байна гэж ярьж байна. Зарим судлаачид энэ салбарыг богино хугацаанд эрчимжүүлж бүтээгдэхүүн үйлдвэрлэлийн далайц, түүний борлуулалтын хэмжээ малчдын орлогыг ихээхэн нэмэгдүүлж орчин үеийн мал аж ахуйн салбар болон хөгжүүлэх боломжтой гэж үздэг. Энэ чиглэлд ч Монголын төр бодлогоо гаргаж явж байгаа.
Хэдий малын тоо толгой өсөж, мал аж ахуйн салбар тодорхой үр дүнд хүрсэн ч өнөөдөр малчдын хувьд хөдөө аж ахуйн салбарын хувьд хямралын хүнд үетэй нүүр тулаад байна. Малын тоо толгой, нягтаршилтыг бууруулах, эрчимжсэн мал аж ахуйг хөгжүүлэх бодлого сайн хэрэгжихгүй эсхүл тогтвортой байлгах зах зээлийн урамшуулалт систем нэвтрэхгүй байгаагаас шалтгаалан малчин өрхийн орлого төдийлөн нэмэгдэхгүй байна. Хөдөө аж ахуйн салбарт ажиллагсдын амьдралд эрсдэлтэй нөхцөл байдал үүсээд байгааг сануулахыг хүсэж байна. Өнөөдрийн нөхцөлд малын тоо толгой өссөнтэй уялдан мал аж ахуйн үйлдвэрлэл, эдийн засгийн үзүүлэлтүүд нэмэгдсэн хэдий ч бүтээгдэхүүн үйлдвэрлэл биет хэмжээгээрээ буурсан гэх мэдээлэл бидэнд ирлээ. 
Манай улсын ажиллах хүчний 30 орчим хувийг эзэлж буй малчдын бодит орлого нэмэгдээгүй байна. Арьс шир, хонь, ямаа, үхрийн махны экспортын хэмжээ ч өмнөх жилүүдийн дунджаас бага байна гэдэг мэдээлэл ирж байна. Ардчилсан намын Засгийн газар хөдөө аж ахуйн олон асуудлуудад онцгой анхаарал хандуулж баруун таван аймгаас эхэлж бүх аймгийг малын гоц халдварт өвчингүй тайван бүс болгох ажлыг эхлүүлж урд хөршид мах экспортыг нэмэгдүүлж байсан нь саяхан. Гэвч олон улсын худалдааны хорио цээртэй, мал амьтны гоц халдварт өвчин болох шүлхий, хонь, ямааны цэцэг, бог малын мялзан өвчин 2016, 17 онуудад олон удаа гарч дэгдэлт нь нэмэгдэж хяналтаас гарсан нь Засгийн газраас авч хэрэгжүүлж буй арга хэмжээнүүд нь буруу байгаагийн илрэл гэж дүгнэж байна. 
Одоо ч зарим аймгуудад энэ төрлийн малын өвчин улам нэмэгдсээр байна. Энэ талаар хэдэн жишээ дурдъя. Тухайлбал, вакцинд хамрагдсан, шүлхий өвчнөөр тайван бус бүс нутагт болох Сүхбаатар, Дорнод, Хэнтий аймгийн нутагт эрүүл бүсийн малтай айлууд отор нүүдлээр очиж отор нүүдлийн зохицуулалт хийгдээгүйн улмаас мөн малчид, иргэдэд ухуулан таниулах ажил хангалттай хийгдээгүйн улмаас Сэлэнгэ, Булган, Увс зэрэг аймгийн тайван бүсийн малтай айлуудын олон зуун мал өвчилж, өвчний голомтыг нэмэгдүүлж хүрээг тэлсэн гэдэг мэдээлэл ирж байна.
Түүнчлэн хадлан хадах боломжгүй аймгуудын хадлангийн бригадуудыг зүүн аймгуудад хадлан хадах өвс тэжээл бэлдэх үйл ажиллагааг зөвшөөрч зохицуулалтгүй явуулсны улмаас малын гоц халдварт өвчний тархалтыг бас нэмэгдүүлсэн гэж иргэд ярьж байна, Улсын Их Хурлын эрхэм гишүүд ээ, эрхэм Ерөнхий сайд аа. Иймээс Ардчилсан намын бүлэг доорхи долоон саналыг танд хүргүүлж байна.
1.Манай улс мал аж ахуйн орон атал малын эрүүл мэндийн чиглэл хариуцсан Засгийн газрын агентлагт малын эмчийн орон тоо маш цөөхөн байна. Тодруулж хэлбэл, найм байна. Энэ нь 10 сая толгой малд ойролцоогоор нэг малын эмч оногдож байна гэж иргэд шүүмжлэлтэй хандаж байна. Энэ асуудлыг агентлагийн бүтэц, зохион байгуулалтын асуудлыг орчин үе, цаг үетэйгээ уялдуулан шинэ түвшинд гаргахыг бид шаардаж байгаа юм.
2 дахь санал. Малын үржил селекцийн хувьд дотоодын үйлдвэрлэлийн үзүүлэлт бусад улс орнуудтай харьцуулахад маш чамлалттай байгаагаас гадна 11,6 тэрбум төгрөгөөр баригдсан малын удмын сангийн үндэсний цогцолборын үйл ажиллагаа өнөөдрийг хүртэл хэвийн үйл ажиллагаандаа орж эхэлж чадаагүй байна. Энэ ажлыг яаралтай эхлүүлэх шаардлагатай гэж Ардчилсан намын бүлгээс үзэж байгаагаа илэрхийлье.
3. Монгол Улсын эрс тэс уур амьсгалд дасан зохицсон бэлчээрийн мал аж ахуйн хувьд хамгийн гол асуудал бол бэлчээр, бэлчээрийн усан хангамжийн асуудал байдаг билээ. Малчдын хамгийн их санал тавьж хүсэлт гаргадаг инженерийн хийцтэй худгийн ажлыг улсын болон орон нутгийн төсвийг улсын төсөвт суулган бэлчээрийн усан хангамжийг нэмэгдүүлэх нь зөв боловч төсвийн хөрөнгө оруулалтыг малчдын өөрийн хөрөнгө оруулалттай уялдуулах замаар малчдын хариуцлагыг нэмэгдүүлэх, жил тутам гаргах худгийн тоо хэмжээг нэмэгдүүлэх боломжтой гэж бид харж байгаа юм. Энэ чиглэлд анхаарлаа хандуулах ажиллахыг та бүхнээс хүсье.

4. Монголын мал аж ахуйд бэлчээрийн мал зонхилох хэдий ч тариалангийн бүс нутгийг яаралтай зарлаж энэ бүс нутагт эрчимжсэн мал аж ахуйг түлхүү хөгжүүлэх, дэмжих замаар хувийн хөрөнгө оруулалтыг татах, ажлын байр нэмэгдүүлэх, мал аж ахуйн бүтээгдэхүүний экспортыг нэмэгдүүлэх бүрэн боломж байна. Энэ боломж бололцоог ашиглаж идэвхтэй хичээл зүтгэлтэй ажиллахыг та бүхнээс хүсье.

5. Засгийн газрын хэрэгжүүлж эхэлсэн дотоодын аж ахуйн нэгж, фермерүүдийг хөнгөлөлттэй зээлээр дэмжиж гахайн мах, тахианы мах, сүү, сүүн бүтээгдэхүүн, өндөг тэжээл, мах, сүүний үхрийн ферм зэрэг олон бүтээгдэхүүн үйлдвэрлэлийг нэмэгдүүлэх шаардлагатай байна. Ингэснээр дотоодын хэрэгцээгээ хангах, экспортод гаргах боломж бүрэн байна. Энэ чиглэлд Хүрэлсүхийн Засгийн газрыг илүү их идэвх санаачилга гаргаж ажиллахыг хүсье.

6. Засгийн газрыг бие даан арга хэмжээ авахаас гадна нутгийн өөрөө удирдах байгууллагатай хамтран мал аж ахуйн салбарыг бүсчлэн хөгжүүлэхэд анхаарч зөвхөн улс, орон нутгийн төсөвт найдах бус дотоодын болон гадаадын хувийн хөрөнгө оруулалтыг энэ салбарт татан оруулах нь зүйтэй гэж анхааран ажиллаасай гэж хүсэж байгаагаа илэрхийлье.
Эцэст нь, Улсын Их Хурлаар батлагдсан мал аж ахуйн салбарын хамгийн чухал хуулиуд болох эрх зүйн зохицуулах баримт бичиг болох Мал, амьтны эрүүл мэндийн тухай хууль, Малын генетик нөөцийн тухай хуулиудаа олон нийтэд сурталчлан хуулийн хэрэгжилтэд онцгой анхаарал хандуулж ажиллахыг та бүхнээс хүсье. Анхаарал тавьсанд баярлалаа.

Улсын Их Хурлын Ардчилсан намын бүлэг. 
-Баярлалаа, та бүхэнд.
М.Энхболд: -Би зочин танилцуулъя. Улсын Их Хурлын гишүүн Ж.Эрдэнэбатын урилгаар Сэлэнгэ аймгийн Татварын хэлтсийн албан хаагчид Улсын Их Хурлын үйл ажиллагаа, Төрийн ордонтой танилцаж байгаа юм байна.
Та бүхэнд ажлын амжилт, сайн сайхныг хүсэн ерөөе.

Ерөнхий сайдын мэдээлэлтэй холбогдуулж Засгийн газрын Хэрэг эрхлэх газрын дарга Занданшатар, Байгаль орчин, аялал жуулчлалын сайд Цэрэнбат, Батлан хамгаалахын сайд Энхболд, Хууль зүй, дотоод хэргийн сайд Нямдорж, Хөдөлмөр, нийгмийн хамгааллын сайд Чинзориг, Барилга, хот байгуулалтын сайд Баделхан, Боловсрол, соёл, шинжлэх ухаан, спортын сайд Цогзолмаа, Уул уурхай, хүнд үйлдвэрийн сайд Сумъяабазар, Хүнс, хөдөө аж ахуй, хөнгөн үйлдвэрийн сайд Батзориг, Эрчим хүчний сайд Даваасүрэн, Хүнс, хөдөө аж ахуй, хөнгөн үйлдвэрийн яамны Бодлого төлөвлөлтийн газрын дарга Энх-Амар, мөн яамны Мал аж ахуйн бодлогын хэрэгжилтийг зохицуулах газрын дарга Чой-Иш, Мал эмнэлэг, үржлийн газрын дарга Ганхуяг, Мал хамгаалах сангийн захирал Цэдэндамбаа, Малын удмын сангийн төвийн захирал Цолмон, аймаг дундын отрын бэлчээр ашиглалтын захиргааны захирал Амгаланбаатар нарын ажлын хэсэг хүрэлцэж ирсэн байна.
Ерөнхий сайдын мэдээлэлтэй холбогдуулж асуулт тавих цөөнхийн гишүүд нэрсээ өгье. Өнөөдөр зөвхөн цөөнхийн гишүүд асуудаг дэгтэй.

-Эрдэнэбат гишүүнээр тасаллаа.

Батзандан гишүүн асуултаа тавья.
Ж.Батзандан: -Өнөөдөр хөдөө аж ахуйн салбарт ажиллагсад болон малчид, өвлийн бэлтгэл ажил, отор нүүдлийн асуудлаар Монгол Улсын Ерөнхий сайд мэдээлэл өгч байна. Малчдын болон хөдөө аж ахуйн салбарт ажиллагсдын амьдралд тулгамдсан олон асуудал бий. Би тодорхой дөрвөн асуултыг тавья гэж бодож байна. Нэгдүгээрт, малчдын зээлийн асуудал олон хүний санааг зовоож байгаа. Хаан банкны зээлтэй малчин гэж ярьдаг. Колонкоос уяатай машин, банкнаас уяатай малчин гэдэг үг гарсан байгаа. Тэгэхээр малчдын зээлийн асуудал ямархуу түвшинд байна вэ? Монголын малчдын хэдэн хувь нь зээлээ төлж чадаж байна вэ, хэдэн хувь нь зээлээ төлж чадахгүй байна вэ, хэдэн хувь нь банкны барьцаанд байна вэ? Энийг шийдэх ямар арга зам, бодлого байна вэ гэдэг талаар нэгдүгээрт хариулт өгөөч ээ гэж.
Хоёрдугаарт, би малын даатгалын асуудлыг, өвлийн нөхцөл байдал, цаг үеийн нөхцөл байдал хүнд байгаа энэ үед малын даатгалын систем өнгөрсөн дөрвөн жилд батлагдсан индексжүүлсэн даатгалын системд хэдэн мянган малчин хамрагдаж байна вэ? Даатгалд хамрагдаагүй малчдын асуудлыг яаж шийдвэрлэх вэ? Хөдөө, орон нутгаас ирж байгаа мэдээллээр цаг, нөхцөл байдал хүндэрсэн аймгуудад, сумдад олон зуун мал үхэж үрэгдэж байгаа гэдэг мэдээлэл ирж байна. Малчин өрхүүд өмчөөсөө, хөрөнгөнөөсөө салж байгаа гэдэг мэдээллүүд ирж байна. Энэ дээр Засгийн газар ямар бодлого барьж ажиллах вэ гэдгийг нэг хэлж өгөөч ээ гэж хүсэж байна.
Гуравдугаар асуудал, Унгар-Монголын парламентын бүлгийн даргын хувьд Био комбинатын төслийг хөдөлгөхийг зорьж байгаа юм. Саяхан миний бие Унгар Улсад айлчлалаар яваад ирсэн байгаа. Био комбинатын төслийг хөдөлгөх чиглэлд ганц хоёр хүндрэл гарах магадлалтай байна. Ялангуяа удирдлагууд нь, захирлууд нь үргэлж солигдоод байгаа нь Био компбинатын төсөл явахад хүндрэлтэй тусаж байна гэж Унгарын тал хэлж байгаа. Энэ дээр Засгийн газар ямар бодлого барих гэж байгаа вэ гэдгээ нэг хэлж өгөөч ээ.
Дөрөвдүгээрт, махны үйлдвэрийн асуудлыг би бас сонирхож байгаа. Хятадын зээлээр махны үйлдвэр барих, махны энэ үйлдвэрүүдэд боловсрогдсон махыг Хятадын зах зээлд гаргах тухай асуудал яригдаж байгаа. Энэ үйлдвэрийн асуудлууд хэзээ ямар түвшинд шийдэгдэж байгаа талаар мэдээлэл авахыг хүсэж байна. Баярлалаа.

М.Энхболд: -Батзориг сайд хариулъя.
Б.Батзориг: -Батзандан гишүүний асуултад хариулъя. Доороос нь эхлээд хариулъя. Манай яамдын газар, хэлтсийн дарга нар ирсэн байгаа, бас хариулна. Хятадын Засгийн газрын хөнгөлөлттэй зээлээр 78 сая доллар манай яаманд бас хуваарилагдсан байгаа. Энүүгээр хорио цээрийн бүс бүхий дөрвөн үйлдвэрийг барихаар Хятадын талтай ярилцаад явж байна. Тэгээд энэ дөрвөн сард Ерөнхий сайд Хятад Улсад айлчлахаар төлөвлөж байгаа. Тэр үеэр болбол гарын үсгээ зураад баталгаажуулаад ажлыг эрчимжүүлье гэж бодож байна. Бид энэ үйлдвэрүүдийг бас экспорттойгоо нэлээн уяж байгаа. Энэ зээлээр баригдсан үйлдвэрүүдээр гарсан бүтээгдэхүүнийг Хятадын тал авах, экспортыг нэмэгдүүлэх тал дээр бас санал солилцоод явж байгаа. Хятадын тал ч гэсэн энэ дээрээ зөвшөөрч байгаа.

Био комбинат. Энэ бол аягүй чухал юм байгаа. Сая оны өмнө Мал, амьтны эрүүл мэндийн тухай хууль, Малын генетик нөөцийн тухай хуулийг Улсын Их Хурал баталсан. Он гарангуутаа Монгол Улсын Засгийн газар эхнийхээ хуралдаанаар Малын эрүүл мэндийн үндэсний хөтөлбөр баталсан. Бид экспорт ярихаар монголчуудыг малаа эрүүлжүүл гэдэг шаардлага гадныхан тавьдаг. Тэгээд вакциныхаа зохисгүй хэрэглээг тана гэдэг шаардлага тавьдаг. Энэ хууль 6 сарын 1-ээс хэрэгжинэ. Мал эмнэлгийн тогтолцоо босоо болно. Ингэснээр Монгол төр малынхаа эрүүл мэндийн хяналтыг 100 хувь авч чадна гэж бодож байгаа юм. Бид дотооддоо вакцинаа үйлдвэрлэдэг болъё. Үнэхээр үйлдвэрлэж чадахгүй байгаа вакцинаа бас нэг улсаас авъя л гэсэн ийм бодлого Хүнс, хөдөө аж ахуйн яам, Монгол Улсын Засгийн газар барьж байгаа.
Унгарын 25 сая долларын хөнгөлөлттэй зээлээр Био комбинат дээр өргөтгөл барья гэж Унгарын Элчин сайдын яам мөн Унгарын Ерөнхий сайдынх нь комиссар ирж бас уулзсан. Яаман дээр төслийн нэгж байгуулагдчихсан. Маш шуурхай ажиллаж байгаа. Унгарын Элчин сайдтай би сайдын ажлыг аваад бараг тав, зургаан удаа уулзсан. Унгарын тал ч гэсэн энэ ажлыг эрчимжүүлье гэж хэлж байгаа юм.
Өнөөдрийн байдлаар бид нарын тохиролцсон зүйл юу вэ гэхээр 5-аас 10 сая тун шингэн вакцин үйлдвэрлэдэг нэг шугам, 15-25 сая хуурай вакцин үйлдвэрлэдэг бас нэг шугам ийм хоёр шугамтай, лабораторитай. Дэд бүтэц, юуг нь бүрэн шинэчилсэн ийм цогц хөтөлбөрийг, өргөтгөлийг барья гэсэн тохиролцоонд хүрсэн. Элчин сайдтай он гараад уулзаж байхад 2 сард Унгар Улс дээр тендерээ зарлая, тэгээд болж өгвөл бид нар 6 сард энэ ажлыг эхлүүлье гэсэн ийм байр суурьтай байгаа.
Малын хорогдлын хувьд энэ жилийн хувьд ерөнхийдөө 2017 онд зун их тааруу болсон шүү дээ. Бид бүгдээрээ мэдэж байгаа. Ихэнх нутгаар гантай, гандуу байсан. Бид зорилтот ургац, хадлан тэжээлээ бэлтгэж авч чадаагүй. Энэ бол байгалийн хүчин зүйлээс болсон. Монгол Улс жилдээ 1,2-1,4 сая тонн өвс тэжээл бэлддэг. Тэгвэл энэ жил бид нар хичээгээд, хичээгээд чармайгаад, чармайгаад 900 мянгыг л бэлдсэн. Орон нутаг сайн ажилласан, малчид маань бас хичээсэн, Засгийн газар дэмжсэн. Засгийн газар шат дараатай арга хэмжээнүүдийг авч ирсэн. Энэ арга хэмжээнүүдийг Засгийн газрын 186 дугаар тогтоолоор бид аймгуудад 700 сая төгрөг хуваарилж цаг үеийн асуудлыг шийдвэрлэхэд нь хуваарилсан. Сая би орон нутгаар ажиллаад явж байсан. Энэ мөнгө бол яг зорилтот зүйл рүүгээ хэрэглэгдээд орон нутагт хэрэгтэй байгаа юм руугаа ашиглагдаад зориулагдаад явж байгаа.
Мөн Засгийн газар бас яаралтай шийдвэр гаргаж аймаг, сумдын аюулгүйн нөөц, өвсний аюулгүй нөөц бэлдэхэд нь зориулж 4,5 тэрбум төгрөг хуваарилсан. Сая семинар дээр бид нар тайланг нь сонссон. Мөн орон нутагт манайхан ажилласан. Одоо шадар сайд ажиллаад явж байгаа. Ингээд сонсож байхад энэ мөнгө бол яг өвс тэжээлээ авах. Харин ч бид нар хүндрэлтэй юунаас энэ зөв шийдвэрүүдийг гаргасны үндсэн дээр хорогдол бас гайгүй байгаа. 
Өнөөдрийн байдлаар 200 гаруй мянган толгой мал хорогдсон байна. Энэ бол нийт малын 0,3 хувь. Мөн шадар сайдаар ахлуулсан ажлын хэсэг орон нутагт ажиллаж байна. Би бас Өвөрхангай, Баянхонгор, Ховд, Говь-Алтай аймгуудаар ажилласан. Ерөнхийдөө малчдын ярьж байгаа зүйл бол цаг хүйтэн байна, тэжээлийн хэрэгцээ хомсдол муу байна гэдэг асуудал тавьж байсан. Засгийн газар бас хуралдаж улсын нөөцөөс 8000  тонн өвсийг үнэгүйгээр малчиддаа хүндрэлтэй байгаа газруудад олгох, 6500 тонн.
М.Энхболд: -Ажлын хэсэг нэмж хариулах зүйл байна уу?

82 дугаар микрофон,Чой-Иш дарга хариулна.
Л.Чой-Иш: -Гишүүний асуусан малын индексжүүлсэн даатгалын талаархи мэдээллийг өгье. Одоогийн байдлаар малын индексжүүлсэн даатгалын тусгайлсан хуультай, нэгжтэй болсноор ажлыг бас эрчимтэй болгож явж байгаа. 2016 онд 21000 малчин өрхийн 6 сая мал даатгагдаж байсан бол өнгөрсөн онд бас нилээдгүй их өсөлттэй байгаа. Өөрөөр хэлбэл, 24,8 мянган өрхийн 8,9 сая мал ийм даатгалд хамрагдаж байгаа. Энэ байдал маань жилээс жилд энэ малчдын малын индексжүүлсэн даатгалын үр шимийг ойлгож яг үүнд хамрагдах энэ тал руугаа илүү их явж байгаа гэдгийг хэлмээр байна.

Бас нөгөө талдаа бусад арга хэмжээ, тухайлбал, саяын малчны зээл авахын тулд, нөгөө талаасаа бас энэ орон нутаг дээр улсын аварга малчид болохын тулд ч гэдэг юм уу, энэ малын идексжүүлсэн даатгалд хамрагдсан байх шаардлагууд бас тавигдаж байгаа. Нөгөө талаасаа малчид маань энэ даатгалд хамрагдсаны үр шимээ хүртэж байгаа учраас бас хамрагдах байдал маань харьцангуй нэмэгдэж байгаа гэдгийг хэлмээр байна.

М.Энхболд: -Д.Эрдэнэбат гишүүн асуултаа асууна.
Д.Эрдэнэбат: -Баярлалаа. Би Ерөнхий сайдад нэг юм сануулаад хэлчихмээр байх юм. Энэ мэдээллийн цагаар Ардчилсан намын бүлэг нэлээн олон саналууд таны мэдээлэл дээр өгсөн байгаа. Энэ саналын хэрэгжилтийн асуудлаар би таныг хаврын чуулганы эхний 7 хоногт нэгтгэсэн мэдээлэл хийвэл их зүгээр юм уу гэж харж байгаа. Энэ мэдээллээр бас иргэд маш чухал, чухал асуудлуудыг сонсож мэдэж авдаг учраас би таныг энийг анхаараарай гэж хэлмээр байна.
Ер нь би хэдэн саналаа хэлчихье. Одоо энэ 66 сая мал гээд өсчихсөн чинь бид нар борлуулж чадахгүй болоод, түүхий эдээ боловсруулж чадахгүй болоод маш их хүндрэл учирч байна л даа. Энэ бол бидний бодит байдал болчихсон юм. Зүгээр л, саяын Ерөнхий сайдын мэдээлэлд эрчимжсэн мал аж ахуйд 218 тэрбум төгрөг зарцуулсан гээд. Яг үнэндээ бид нар экспортыг малын түүхий эдийн бүтээгдэхүүнээр 218 байтугай хийж чадахгүй сууж байгаа учраас алдагдалтай байгаа байхгүй юу. Тэгэхээр энэ юуг илэрхийлж байна вэ гэхээр нэг талаасаа манай улс хөдөө аж ахуйн талаар, мал аж ахуйн талаар бодлого алдагдсаныг л илэрхийлээд байгаа юм. 
Энэ бол зөвхөн ганцхан энэ засагт тохох асуудал биш л дээ. Үе, үеийн Засгийн газар нэгдсэн бодлогоо зөв хийж чадаагүйн хор уршиг өнөөдөр улам хүндэрч гарч байгаа гэж ингэж ойлгох хэрэгтэй.  Ер нь 66 сая мал нэмэгдэх тусам, одоо сүүлдээ бүр ченжүүд нь хүртэл зах зээлийн багтаамжгүй болоод эхэлчихсэн чинь мал, мах, түүхий эдийн үнэ бүр навс унаж байна шүү дээ. Хэт олон малтай болж байгаа байхгүй юу. Тэгэхээр энд төрийн зөв зохицуулалт зайлшгүй хэрэгтэй юм гэж.
Одоо жишээлбэл Сэлэнгэ аймаг дээр зарлачихсан юм байна л даа. Сэлэнгэ аймаг бол эрчимжсэн мал аж ахуй, газар тариалангийн бүс мөн гээд. Зарласан хирнээ ямар ч эрх зүйн ийм зохицуулалтыг хийгээгүй өнөөдрийг хүртэл яваад тэнд учир замбараагүй юм их болж байгаа. Тэгэхээр би Засгийн газраас асуумаар байна. Энэ асуудлаар хэзээ энэ эрх зүйн зохицуулалтыг хийх тогтоол шийдвэрийн төслийг Улсын Их Хуралд оруулж ирэх вэ? 
Газар тариалангийн хуульд хүртэл өөрчлөлт оруулах хэрэгтэй. Хэрвээ эрчимжсэн мал аж ахуй, газар тариалангийн онцгой бүсүүдийг тогтооё гэж байгаа бол тэнд газар тариалан эрхэлж байгаа улсууд өнжиж байгаа талбайдаа тэжээл бэлтгэх бодлогыг хүртэл хуульчилж өгөх шаардлагатай болсон. Энийг хэзээ хийх вэ? Одоо бид нар зүгээр нэг тоон үзүүлэлтийн тайлан хэрэггүй, бодитой ажил шаардлагатай байгаа учраас надад хариулт өгөөд энийг хийвэл та нарт өөрсөнд чинь тустай шүү гэдгийг би хэлмээр байна.
Дараагийн асуудал. Энэ экспортынхоо асуудлыг шийдэхгүй бол бид нар энд мянган мал аж ахуй яриад явахгүй нь ээ. Урд, хойд хоёр хөрштэйгөө энэ чөлөөт худалдааны хэлэлцээр, Евразийн гаалийн холбоо байна уу, эдийн засгийн холбоо байна уу, тэрэндээ орох асуудал хэзээ шийдэгдэх вэ? Энэ шийдэгдэхгүй бол манай мал аж ахуйн хөгжил, түүхий эдийн бүтээгдэхүүний борлуулалт гэж байхгүй болно гэдгийг бид хаа хаагүй мэдэж байгаа учраас энэ дээр бид нарт нэг хугацаа хэлж өгөөч ээ гэж та бүхнээсээ хүсмээр байна.
Хөдөө аж ахуйн паркын төслийг бид нар хэрэгжүүлж байсан юм. Тэгээд бүсчлээд Монгол орны хөдөө аж ахуйн хөгжлийн бүсчлэлийг гаргачихсан. Энэ нь засаг солигдоод бичиг баримт устчихав уу? Арьс ширний анхан шатны боловсруулах үйлдвэрүүдийг бид нар ямар журмаар яаж байгуулах юм бэ? Орон нутагт нь энийг хийчихмээр байх юм. Тэгээд нэг ийм юм байна, сумдын хоршоог хөгжүүлэхэд зайлшгүй шаардлагатай юм шиг байна. Сумд дээр анхан шатны түүхий эдийг авдаг, анхан шатны боловсруулалт хийдэг энэ нэгдсэн сүлжээг улсын хэмжээнд буй болгохгүй бол энэ чинь явахгүй нь ээ. Би тийм учраас Энхболд дарга байж байна, Хоршоодын холбоо. Энэ дээр хуулийн төсөл санаачлаад энийгээ нэг амьдруулах юман дээр хэдүүлээ ажиллахгүй юм уу?

Ер нь иргэдээс шууд энэ санал гараад байгаа шүү дээ. Сум болгонд хоршоо байгуулъя, одоо хамтаараа хөдөлмөрлөхгүй бол энэ явахаа болилоо гэдгийг ард иргэд нь ойлгочихоод байхад төр дэндүү хойрго, хөшүүн, удаан байгаа юм биш үү гэж ингэж харагдаад байгааг би та бүхэнд хэлмээр байгаа юм. Тэгээд энэ хэдэн асуулт дээр би хариулт авъя.
М.Энхболд: -Батзориг сайд.

Б.Батзориг: -Манай Хүнс, хөдөө аж ахуй, хөнгөн үйлдвэрийн салбарын бодлого бол нэлээн тодорхой. Бодлогын бичиг баримтуудыг харин Их Хурал нэлээн сайн батлаад өгчихсөн юм билээ. Тэгээд бид бол бодлогоо юу гэж тодорхойлж байгаа вэ гэхээр бэлчээрийн мал аж ахуй зонхилсон тоонд биш чанарт анхаарсан, малынхаа үүлдэр угсааг сайжруулсан, газар тариалангийн бүс нутаг нь тодорхой, газар тариалангийн бүс нутаг, хот суурин газраа түшиглэж эрчимжсэн мал аж ахуй, хөнгөн, хүнсний үйлдвэрээ сэргээж хөгжүүлсэн, энэ 3 сая иргэнээ экологийн цэвэр хүнсээр хангасан экспортын чиг баримжаатай хөдөө аж ахуйн салбарыг хөгжүүлнэ гэж байгаа юм.
Үнэхээр үнэн, газар тариалангийн бүс нутгаа бид нар зарлах цаг нь болчихсон. Аймгууд санаачилга гаргаж байгаа, аймгуудын иргэдийн хурал хуралдаад жишээ нь, Сэлэнгэ аймаг гэхэд бид газар тариалангийн бүс нутаг гэдгээ зарлая гээд яаманд саналаа ирүүлчихсэн. Яам бол энийг зарлах цаг нь болчихсон гэж бодож байгаа. Тэгээд удахгүй Их Хурал, Засгийн газраар оруулж энэ асуудлыг шийдүүлье гэсэн ийм бодолтой төлөвлөөд ажиллаж байна.

Дараагийн асуудал бол экспорт. Экспорт үнэн, бид 3-хан сая хүнтэй зах зээл дээр аж ахуйн нэгжүүд маань, иргэд маань, малчид маань хөрөнгөтэй, орлоготой болоход хэцүү. Тэгэхээр бид хоёр хөрш рүүгээ харж байж, манай Ерөнхий сайд хэлээд байгаа үнэн далай руу гарна гээд. Бид хөдөө аж ахуйн бүтээгдэхүүнээ чанаржуулаад тэгээд дэлхийн зах зээлд өрсөлдөхүйц ийм бүтээгдэхүүн үйлдвэрлэж чадах юм бол малчдын маань орлого, аж ахуйн нэгжүүдийн маань орлого нэмэгдэх ийм боломжтой байгаа.

Бид ноолуур хөтөлбөр ярьж байгаа. Монгол Улс жилдээ 9400 тонн ноолуур бэлтгэдэг, самнадаг. Энэ бол дэлхийн зах зээлийн 40 хувь. Энийгээ бид нар эцсийн бүтээгдэхүүн болгоод үйлдвэрлээд дэлхийн зах зээл дээр борлуулах юм бол 740 сая доллар жилдээ олох боломжтой. Тэгэхээр манай салбарын зорилго бол “экспорт, экспорт”. Түүнээс гадна бид нар малчдаа анхаарах ёстой, малаас гадна. Малчынхаа нийгмийн асуудлыг шийдэх, ялангуяа 21 дүгээр зуунд амьдарч байгаа малчин бол нүхэн жорлонтой л байж байгаа шүү дээ. Тэгэхээр бид нар малчдаа орон сууцжуулъя, хаустай болгоё, халуун хүйтэн устай болгоё, нийгмийн асуудлыг шийдье гэсэн ийм бодлого барьж ажиллаж байгаа.
Үйлдвэрийн паркуудын хувьд Ерөнхий сайдын захирамж гарсан. Эмээлтийн хөнгөн үйлдвэрийн паркын ажлыг одоо эрчимжүүлье. Энэ ажлыг хурдасгая гэж. Үнэхээр үнэн, тантай санал нэг байна. XXI зуунд бид нар хотынхоо төвд арьс ширээ боловсруулаад өмхий үнэртүүлээд байж байгаа шүү дээ. Тэгвэл энэ ажлыг эхлүүлье. Эмээлтийн хөнгөн үйлдвэрийн паркыг явуулъя гэсэн ийм бодолтой байгаа. Ерөнхий сайдын захирамж гарсан. Хөрөнгө оруулалтын асуудлыг бид нар Сангийн яамныхаа сайдтай ярьж байна, мөн гадаадын зээл тусламж, хөнгөлөлттэй зээлээр хэрэгжүүлэх боломжоо бид нар судалж байна. Тэгээд болж өгвөл энэ жил бид нар энэ ажлыг эхлүүлнэ. 
Энэ хөнгөн үйлдвэрийн парк баригдсанаар жилдээ бид нар 8 сая арьс шир боловсруулах, жилдээ 22 мянган тонн ноос, ноолуур боловсруулах, тэгээд эцсийн бүтээгдэхүүн үйлдвэрлэх ийм үйлдвэр бий болох юм. Энийгээ дагаад хотоос гаргах, хотын нягтаршлыг арилгуулах ажил давхар хийгдэнэ. Тэгээд 30 мянган хүнтэй суурьшлын бүс байгуулагдана гэж бид нар харж байгаа. Манай салбарын барьж байгаа зорилго бол дотооддоо түүхий эд, бүтээгдэхүүнийхээ чанарыг сайжруулъя, тэгээд нэмүү өртөг шингэсэн бүтээгдэхүүн үйлдвэрлэе, тэгээд экспорт. Гол нь экспорт. Энэ жилийн хувьд экспорт нэмэгдсэн шүү, манай хөдөө аж ахуйн салбарын. 

Жишээ нь, махан дээр хэлэхэд 29,5 мянган тонн мах, махан бүтээгдэхүүн экспортолсон. Энэ бол мөнгөн дүнгээр авах юм бол 150 тэрбум төгрөгийн экспорт хийсэн. Энэ бол сүүлийн 7 жилийн дунджаас авах юм бол зөвхөн мах, махан бүтээгэхүүний экспорт гэхэд 5 дахин нэмэгдсэн ийм үзүүлэлттэй байгаа. Цаашдаа бид нар энэ хөдөө аж ахуйн бүтээгдэхүүнийхээ чанарыг сайжруулж, тэгээд нэмүү өртөг шингэж эцсийн бүтээгдэхүүн үйлдвэрлэж гаргах ийм л зорилт тавин ажиллаж байгаа. 
Аж ахуйн нэгжүүдтэй уулзаад, малчидтай уулзаад явж байхад ч гэсэн хөдөө аж ахуйн бүтээгдэхүүнээ эдийн засгийн эргэлтэд оруулъя гэсэн чин хүсэл байна. Энийг бол төрийн бодлогоор зөв дэмжээд өгөх юм бол манай хөдөө аж ахуйн салбар эдийн засгийн хүндрэлээс гаргах ийм гол салбар гэж харж бид нар бас зорьж ажиллаж байгаа. Ингээд таны асуултад товчхон хариулахад ийм байна.
М.Энхболд: -Ерөнхий сайдын микрофоныг өгье.
У.Хүрэлсүх: -Баярлалаа. Батзандан гишүүн, Эрдэнэбат гишүүн нарын тавьж байгаа саналыг хүлээж авч байна. Батзандан гишүүн 7 зүйлийг анхааруулж хэлж байна. Үнэхээр ажил хэрэг болгох ёстой зүйл мөнөөс мөн. Эрдэнэбат гишүүний хэлж байгаа саналуудыг бас ажил хэрэг болгож ажиллах нь туйлаас чухал.
Ер нь хөдөө аж ахуйнхаа салбарын асуудлыг базаж хэлбэл, манай хөдөө аж ахуйн газар тариалан хөгжих ийм боломж нөхцөл байна. Монгол Улсын төрөөс хөдөө аж ахуйн чиглэлээр авч хэрэгжүүлж байгаа бодлогуудыг ерөнхийд нь тодорхойлоод гаргачихлаа. Төрөөс малчдын талаар баримтлах бодлого гарсан. Монгол мал хөтөлбөр гарсан, Малын генетик нөөцийн тухай хууль батлагдаад гарчихлаа. Бас Мал, амьтны эрүүл мэндийн тухай хууль батлаад гаргачихлаа. Сая Засгийн газар Малын эрүүл мэндийн үндэсний хөтөлбөрийг хоёр үе шаттай хэрэгжүүлэхээр 2018-21 он хүртэл хэрэгжүүлэхээр ийм хөтөлбөрийг Засгийн газар өнгөрсөн 7 хоногийн Засгийн газрын хуралдаанаар баталсан.
Нэг ёсондоо мал аж ахуйгаа хөгжүүлэх, газар тариалангаа хөгжүүлэх ийм эрх зүйн шийдэх ёстой баримт бичгүүд бол ерөнхийдөө шийдэгдсэн. Одоо хамгийн гол нь бид нар зохион байгуулалттай сайн ажиллах хэрэгтэй. Бидэнд нэг зовлонтой юм бол хөрөнгө санхүүгийн жаахан бэрхшээлүүд байгаа. Мал аж ахуйгаа, газар тариалангаа хөгжүүлэхэд, хөнгөн үйлдвэрлэлээ хөгжүүлэхэд энэ асуудал дээр ихээхэн анхаарах хэрэгтэй. Төсвийн хөрөнгө оруулалт, гадна дотны туслалцаа, дэмжлэг, дотоодын болон гадаадын бизнес эрхлэгч нартай бид хэлхээ холбоотой хамтарч ажиллах ёстой.

Ер нь хамгийн гол юм бол эхний ээлжинд бид нар малаа эрүүлжүүлэх ёстой, газар тариалангаа хөгжүүлэх ёстой байгаа юм. Эрүүл хүнтэй байна гэдэг бол эрүүл хүнстэй байна гэсэн үг. Монголчууд бидний хэрэглээний хамгийн гол зүйл бол гурил, тэгээд мах. Тэгэхээр энэ бол нэг ёсондоо хөдөө аж ахуйн салбар, нөгөө нь газар тариалангийн салбар. Үүнийг хийж байдаг зүйл бол хөнгөн үйлдвэрийн салбараа бид нар хөгжүүлэх. Энэ гурван зүйл дээр бид нар ихээхэн анхаарч ажиллах ёстой гэж ингэж бодож байна.
Түрүүн бас Батзориг сайд хэллээ. Дотоодын Био комбинатын өргөтгөлөө бид нар хийж дуусгана. Дотооддоо вакцинаар хангах бүрэн боломжтой байна. Алийн болгон гаднаас бид нар доллар зарж вакцин авах вэ. Урьд нь бас хийж хэрэгжүүлж байсан ийм ажлууд. Тийм учраас үйлдвэрлэлийн өргөтгөлийг явуулах ёстой. Энэ үйлдвэрлэл дээр янз, янзын хэл амтай асуудлууд бас гардаг. Энийг шалгаж үзэж байгаа. Боловсон хүчний асуудлууд байна, дарга цэргийн асуудлууд байна. Энэ бүхнийг бид нар эргэж үзнэ. Энэ үйлдвэрийн ажил, өргөтгөлийн ажил цаашаа цаг хугацаандаа чанартай сайн явагдах ёстой гэж ингэж бодож байгаа.
Нэг чухал асуудал бол түүхий эд бэлтгэлийн улсын хэмжээний нэгдсэн тогтолцоог бид нар байгуулах ёстой юм. Сумандаа, аймагтаа, улсдаа. Энийг бид нар байгуулж чадвал дотоодынхоо үйлдвэрлэгчдийг мал болон малын гаралтай түүхий эд, бүтээгдэхүүнээр чанартай түүхий эд бүтээгдэхүүнээр хангана. Эцсийн бүтээгдэхүүн үйлдвэрлэнэ, хоёр том зах зээл байна гэж олон удаа бид нар ярьж байгаа. Энэ хоёр том зах зээл бол гарах ёстой. Түрүүн Хөдөө аж ахуйн сайд хэлж байна. Хөдөө аж ахуй, газар тариалангийн салбар бол ерөнхийдөө экспортын чиг баримжаатай байх ёстой. Дотоодынхоо хэрэгцээг хангаад үлдсэнийг нь экспортод гаргадаг.
Энэ чиглэлээр ажиллахад түүхий эдийн нэгдсэн тогтолцоо их чухал байгаа. Дотоодынхоо хэрэгцээг хангахын зэрэгцээ илүүдлийг нь бид нар экспортод гаргах бүрэн боломж байна гэж ойлгож байна. Нөгөө талаасаа сахилга хариуцлага, дэг журам, зохион байгуулалтыг сайжруулах ёстой. Хуулиар мал эмнэлэг бол нэгдсэн тогтолцоонд орсон, төрийн мэдэлд ирсэн. Хувьчлалын үеэр бид нар ажиллаж байсан мал эмнэлгүүдээ хувьчилсан. Энэний сайн тал ч байна, муу тал ч их байгаа. Тийм учраас Монгол Улсын Үндсэн хуульд заасан байдаг, мал төрийн хамгаалалтад байна гэж. 
Тийм учраас одоо энэ малаа эрүүлжүүлэх, малаа өсгөх, мал болон малчиддаа тавих анхаарал халамжийг сайжруулах явдал бол бас Монгол Улсын төр, засгаас хэрэгжүүлж хийх ёстой хамгийн гол ажил байгаа. Тийм учраас малын эрүүл мэндийн асуудал бол цаашдаа Монгол Улсын төрийн, засгийн мэдэлд байж ирж ажиллана. Энэ бол бас мал эрүүлжүүлэх чиглэлээр тодорхой хэмжээний ололт амжилтыг гаргана гэж ингэж бодож байгаа.
Газар тариалангийн бүсийн тухай асуудлыг Эрдэнэбат гишүүн бас ярьж байна. Энэ бас их чухал. Бид нар 1 сая га газар тариалангийн эргэлтийн газартай. Энэ газар тариалангийн бүс нутгаа бид нар дахин нягталж шалгаж үнэхээр хэдэд нь газар тариалан эрхлэх юм бэ, хэдэд нь хөдөө аж ахуй, нүүдлийн мал аж ахуйгаа эрхлэх юм бэ, газар тариалан, хөдөө аж ахуйгаа хэрхэн яаж хослуулж хөгжүүлэх юм бэ. Энэ чиглэлээр одоо бид үнэхээр судалгаа хийж бодлогын дүн шинжилгээ хийж энийгээ цэгцэлж янзалж авах ёстой. Энийг Хүнс, хөдөө аж ахуй, хөнгөн үйлдвэрийн яам энэ ажлыг хийж байгаа гэж ингэж ойлгож болно.
Хамгийн гол ажлууд бол бодлого тодорхой байна. Одоо цаашдаа энэ ажлаа ажил хэрэг болгох чиглэл дээр л яамд болон ажил хариуцсан нөхдүүд, аймаг, орон нутаг, манай малчид, иргэд маань ч гэсэн өөрсдөө анхаарал тавьж ажиллах ёстой. Би удахгүй мал аж ахуй эрхэлж байгаа малчидтайгаа болон газар тариалангийнхантайгаа бүгдтэй нь уулзана. Энэ чиглэлээр асуудлуудаа ярина. Дээр нь хөдөө аж ахуй, газар тариалангийн чиглэлд хөрөнгө оруулалт хийхдээ гадныхныг бас.

М.Энхболд: -Мал аж ахуйн салбарын хөгжлийн талаар төрөөс баримталж байгаа бодлогын хэрэгжилтийн талаар Ерөнхий сайдын тавьсан мэдээллээс Их Хурлын гишүүд асуулт асууж хариулт авч дууслаа.
Ерөнхий сайдын мэдээлэл үүгээр дуусаж байна. 

Дараагийн асуудалд орно.

Би дараагийн асуудалд орохын өмнө зочин танилцуулъя. Улсын Их Хурлын гишүүн Болорчулууны урилгаар Дорнод аймгийн Чойбалсан сумын иргэдийн Төлөөлөгчдийн Хурлын төлөөлөгчид Улсын Их Хурлын үйл ажиллагаа, Төрийн ордонтой танилцаж байгаа юм байна. 

Та бүхэнд ажлын амжилт сайн сайхныг хүсэн ерөөе.

Энэ 7 хоногт, 2 дугаар сарын 2-ны өдөр Батсүхийн Саранчимэг, 2 дугаар сарын 4-ний өдөр Шадарбалын Раднаасэд нарын төрсөн өдөр тохиолдож байгаа юм байна. Их Хурлын гишүүн Саранчимэг, Радаасэд нарын гишүүдэд Их Хурлын нийт гишүүдийн өмнөөс төрсөн өдрийн мэнд хүргэе.
Дараагийн асуудал.
Дөрөв. Санхүүжилтийн ерөнхий хөтөлбөрийг соёрхон батлах тухай хуулийн төслийг хэлэлцье.
Хууль санаачлагчийн илтгэлийг Сангийн сайд Хүрэлбаатар танилцуулна.

Хүрэлбаатар сайдыг индэрт урьж байна.

Ч.Хүрэлбаатар: -Улсын Их Хурлын дарга, Улсын Их Хурлын эрхэм гишүүд ээ, Монгол Улсын Засгийн газар, Азийн хөгжлийн банктай хамтран ажиллах стратегийн хүрээнд Азийн хөгжлийн банкнаас Монгол Улсад 2017-2018 онд нийт 468 сая ам.долларыг хуваарилаад байна. Монгол Улсад хуваарилсан энэхүү зээлийн санхүүжилтийн 130 сая ам.долларын эх үүсвэрээр ОУВС-тай хамтран хэрэгжүүлэх төсвийн бодлогыг дэмжих зориулалттай хоёр шаттай төсвийн дэмжлэгийн хөтөлбөр болох Улаанбаатар хотын агаарын чанарыг сайжруулах хөтөлбөрийг хэрэгжүүлэхээр тохирсон. Харин үлдсэн 338 сая ам.долларын эх үүсвэрийг сургууль, цэцэрлэг шинэчлэн засварлах, хөгжлийн бэрхшээлтэй иргэдэд хүрэх үйлчилгээг сайжруулах, ажлын байр бий болгох, зам засварын ажил хийх, сэргээгдэх эрчим хүч, аялал жуулчлалыг хөгжүүлэх, аймгийн төвүүдэд цэвэрлэх байгууламж барих зэрэг найман төсөлд зарцуулахаар тохирч эдгээр төслүүдийг тусгасан санхүүжилтийн ерөнхий хөтөлбөрийг байгуулаад байна.
Санхүүжилтийн ерөнхий хөтөлбөр нь Монгол Улсын олон улсын гэрээний тухай хуулийн 8 дугаар зүйлийн 8.1.2-т заасны дагуу гадаад улсын болон олон улсын банк, санхүүгийн байгууллагаас авах зээлийн ерөнхий нөхцөлийн талаархи олон улсын гэрээнд Улсын Их Хурлаар заавал соёрхон батлуулах шаардлагатай юм. Иймд асуудлыг хэлэлцэн шийдвэрлэ өгнө үү. Анхаарал тавьсанд баярлалаа.

М.Энхболд: -Хүрэлбаатар сайдад баярлалаа.

Төслийн талаар Аюулгүй байдал, гадаад бодлогын байнгын хороо санал, дүгнэлт гаргасан. Санал, дүгнэлтийг Байнгын хорооны дарга Содбилэг танилцуулна. 

Содбилэг даргыг индэрт урьж байна.

О.Содбилэг: -Улсын Их Хурлын дарга, эрхэм гишүүд ээ, 
Аюулгүй байдал, гадаад бодлогын байнгын хорооны 2017 оны 10 дугаар сарын 25-ны өдрийн хуралдаанаар урьдчилан зөвшилцсөн Монгол Улсын Засгийн газар, Азийн хөгжлийн банк хооронд байгуулсан санхүүжилтийн ерөнхий хөтөлбөрийг соёрхон батлах тухай хуулийн төслийг Монгол Улсын Засгийн газраас 2018 оны 1 дүгээр сарын 26-ны өдөр Улсын Их Хуралд өргөн мэдүүлснийг Аюулгүй байдал, гадаад бодлогын байнгын хороо 2018 оны 2 дугаар сарын 2-ны өдрийн хуралдаанаараа хэлэлцлээ.
Хуулийн төслийг хэлэлцэх үед Улсын Их Хурлын гишүүд Санхүүжилтийн ерөнхий хөтөлбөрийн хүрээнд хэрэгжүүлэх төслүүдийн талаар асуулт асууж хариулт авлаа.
Улсын Их Хурлын гишүүн Оюунхорол төрийн ажил залгамж чанартай үргэлжлэх ёстой, зээлийг гарт баригдаж нүдэнд үзэгдэх зайлшгүй хэрэгтэй ажилд зарцуулах, Улсын Их Хурлын гишүүн Оюун-Эрдэнэ тогтвортой аялал жуулчлалыг дэмжих төслийн хүрээнд өмнөх Засгийн газрын үед хэрэгжүүлэхээр төлөвлөж байсан таван төслийг санхүүжүүлэх, Улсын Их Хурлын гишүүн Мөнхбат Чингис хааны гал голомт нутагт түүхэн аялал жуулчлалыг хөгжүүлэхэд шаардлагатай төслийг санхүүжүүлэх, Улсын Их Хурлын гишүүн Оюундарь өмнөх Засгийн газрын үед Байгаль орчин, аялал жуулчлалын яамнаас хэрэгжүүлэхээр саналаа өгч байсан таван төслийг үргэлжлүүлэх, Улсын Их Хурлын гишүүн Энхбаяр Үндэсний аюулгүй байдлын зөвлөл, Аюулгүй байдал, гадаад бодлогын байнгын хороо хаалттай хуралдаж шийдвэрлэсэн бодлогын шинжтэй асуудлыг хэрэгжүүлэхгүй саармагжуулах ажил хийж байгааг анхаарах, буруутай албан тушаалтанд хариуцлага тооцох, Улаанбаатар хотод Туул гол эко бүсийн төслийг хэрэгжүүлэх, Улсын Их Хурлын гишүүн Бат-Эрдэнэ, Аюурсайхан, Оюунхорол, Мөнхбат, Оюун-Эрдэнэ, Оюундарь, Ж.Энхбаяр нар тогтвортой аялал жуулчлалыг дэмжих төслийн хүрээнд хэрэгжүүлэх төслүүдийн зарцуулалтыг заасан Байнгын хорооны тогтоол батлах, цаашид санхүүжилтийн хөтөлбөр, зээлийн талаар Улсын Их Хуралтай зөвшилцөх үед хэрэгжүүлэх төсөл, арга хэмжээний дэлгэрэнгүй танилцуулгыг Улсын Их Хуралд ирүүлж байх зэрэг саналыг тус тус гаргалаа.
Хуулийн төслийг Байнгын хорооны хуралдаанд оролцсон гишүүдийн олонхи дэмжиж соёрхон батлах нь зүйтэй гэж үзлээ.

Улсын Их Хурлын дарга, эрхэм гишүүд ээ, Монгол Улсын Засгийн газар, Азийн хөгжлийн банк хооронд байгуулсан санхүүжилтийн ерөнхий хөтөлбөрийг соёрхон батлах тухай хуулийн төслийн талаархи Аюулгүй байдал, гадаад бодлогын байнгын хорооны санал, дүгнэлтийг хэлэлцэн уг хуулийн төслийг баталж өгөхийг та бүхнээс хүсье. Анхаарал тавьсанд баярлалаа.

М.Энхболд: -Содбилэг даргад баярлалаа.

Ажлын хэсэг танилцуулъя. Сангийн сайд Хүрэлбаатар, Сангийн яамны Хөгжлийн санхүүжилтийн газрын дарга Доржсэмбэд, Барилга, хот бйгуулалтын яамны Инженерийн дэд бүтцийн бодлогын хэрэгжлтийг зохицуулах газрын дарга Болорчулуун, Хөдөлмөр, нийгмийн хамгааллын яамны Төрийн нарийн бичгийн дарга Өнөрбаяр, Боловсрол, соёл, шинжлэх ухаан, спортын яамны Олон улсын төсөл, хөтөлбөр, гадаад хамтын ажиллагааны газрын дарга Бямбацогт, мөн яамны Санхүү, хөрөнгө оруулалтын газрын дарга Галсанхүү, мөн яамны Үйлдвэрлэлийн хэлтсийн ахлах мэргэжилтэн Отгонбаяр, Зам, тээврийн хөгжлийн дэд сайд Цогтгэрэл,  мөн яамны Авто замын бодлогын хэрэгжилтийг зохицуулах газрын дарга Доржханд, Эрчим хүчний яамны Сэргээгдэх эрчим хүчний хэлтсийн дарга Бавуудорж, Байгаль орчин, аялал жуулчлалын яамны Аялал жуулчлалын бодлого, зохицуулалтын газрын дарга Бат-Эрдэнэ, мөн яамны Тусгай хамгаалалттай нутгийн удирдлагын газрын мэргэжилтэн Мөнх-Оргил, мөн яамны Аялал жуулчлалын бодлого, зохицуулалтын газрын мэргэжилтэн Пүрэвсүрэн, Нийслэлийн Засаг дарга бөгөөд Улаанбаатар хотын захирагч Батболд, Нийслэлийн Засаг даргын дэд бүтцийн хөгжлийн асуудал хариуцсан орлогч Баярхүү, Татварын ерөнхий газрын Татварын удирдлага, хамтын ажиллагааны газрын дарга Бадрал нарын ажлын хэсэг хүрэлцэж ирсэн байна.
Би зочин танилцуулъя. Улсын Их Хурлын гишүүн Нямбаатарын урилгаар Сонгинохайрхан дүүргийн 4 дүгээр хорооны иргэдийн төлөөлөл Улсын Их Хурлын үйл ажиллагаа, Төрийн ордонтой танилцаж байгаа юм байна. 

Иргэдийн төлөөлөл та бүхэнд ажлын амжилт, эрүүл энх, сайн сайхан бүхнийг хүсэн ерөөе.
Хууль санаачлагчийн илтгэл болон Байнгын хорооны санал, дүгнэлттэй холбогдуулан асуулт асууж, үг хэлэх гишүүд байвал нэрсээ өгье.
Раднаасэд гишүүнээр тасаллаа.
-Гарамжав гишүүн асуулт тавьж, үг хэлье.

Ц.Гарамжав: -Азийн хөгжлийн банкны энэ санхүүжилтээр, зээлээр удаан жилийн хугацаатай бага хүүтэй ийм зээл байна. Тэгээд энийг анх удаа Монгол Улс маань аялал жуулчлалын чиглэлээр зориулах гэж байгаа нь бас сайшаалтай хэрэг л дээ. Ялангуяа манай сэргээгдэж чадахгүй, баригдаж чадахгүй байгаа соёлын, түүхийн дурсгалын өв болсон өлгий нутгууд, тэдгээрээр тодорхой хэмжээний төслүүд төлөвлөгдөж байгаа юм байна.
Мөн Улаанбаатар хотод ч гэсэн Туул, Сэлбэ голоо тохижуулах, ялангуяа Сэлбэ голын голдрилыг тохижуулах тун шаардлагатай байгаа. Энийг бас гишүүд маань анхаарч цаашдаа энэ Сэлбэ голын хөндийг хотынхоо утааны эсрэг, эрүүл мэндийнхээ төлөө бас тохижуулж чийрэгжилтийн төвүүд байгуулж бусад улсуудын туршлагыг хэрэгжүүлэх шаардлагатай болов уу гэж бодож байна. Ийм бага хүүтэй, удаан жилийн тусламжийн мөнгүүдийг аль болохоор олон нийтийг хамарсан иргэдийнхээ эрүүл мэндийн төлөөх арга хэмжээнд бас зарцуулбал зүйтэй юм.

Энэ дээр хэлэх том асуудал бол тулгамдаад байгаа асуудал сургууль, цэцэрлэгийн асуудал мөн дагалдана. Энийг хэлэхгүй байхын аргагүй. Яагаад гэвэл бид нарын сургууль, цэцэрлэг энэ жил гишүүдэд тодорхой хэмжээний төсөв төлөвлөгдсөн ч гэсэн энэ маань хаанаа ч хүрэхгүй байгаа л даа. Жишээлбэл, Сонгинохайрхан дүүргийн хэмжээгээр 55600 гаруй хүүхэдтэй. Тэгээд энэнээс маань 42-хон мянган хүүхэд дүүргийнхээ хэмжээний сургуульд хамрагддаг. Бусад 12 мянган хүүхэд дүүрэгтээ сурч боловсорч чадахгүй байгаа юм. Ихэнх нь, ялангуяа сургуулийн өмнөх боловсрол ч гэсэн мөн авч чадахгүй байна. Сургуулийн өмнөх боловсролд хамрагдаж чадахгүй. 
Жишээлбэл, зөвхөн Сонгинохайрхан дүүргийн  зөвхөн хоёр хороо 30, 31 дүгээр хороон дээр 3200 хүүхэд сургуулийн өмнөх боловсролд хамрагдаж чадахгүй байгаа маань сургууль, цэцэрлэгийн дутагдал маш их байгааг харуулж байгаа юм. Тэгэхээр энийг бас Боловсролын яам маань анхаараад Сонгинохайрхан дүүрэг дээр энэ Азийн хөгжлийн банкны зориулалтын зээлээс сургууль, цэцэрлэгийн комплексүүдийг байгуулахад бас анхаарч өгөөч ээ. Ер нь энэ дээр хамаараад нийслэлийнхэн маань бас байж байх шиг байна. Сонгинохайрхан дүүрэг дээр сургууль, цэцэрлэгт зориулсан газар чөлөөлөлтийн асуудал, бусад дүүргүүд дээр ч гэсэн тулгамдаад байгаа асуудал, газар чөлөөлөлтгүйгээр ирж байгаа хөрөнгө оруулалтыг маань ашиглахгүй байна. 
Бид нар тэр байтугай төсөв дээр тусгуулсан мөнгөө газар байхгүй гээд цэцэрлэгээ ч барьж чадахгүй, сургуулиа ч барьж чадахгүй байна. Тэгэхээр та нар маань энэ жил газар чөлөөлөлтөд нийт дүүргийн, нийслэлийн хэмжээгээр 15-хан тэрбум төгрөг төлөвлөсөн байгаа гэж дуулдсан. Энэ 15 тэрбум чинь батлагдсан уу? Яаж энэ дүүргүүдэд хуваарилах юм бэ? Сонгинохайрхан дүүргийг та нар маань очиж үзсэн байх, хамгийн тулгамдсан асуудалтай дүүрэг. Энэ дээр яаж газар чөлөөлөх гэж байгаа талаар хэлж өгнө үү. Мөн Азийн хөгжлийн банкны тусламжийн зээлийг ямар, ямар төслүүдэд ер нь голчлон зарцуулах гэж байгаа вэ? Энэ талаар бас тайлбар авъя.
М.Энхболд: -Хүрэлбаатар сайд хариуля.
Ч.Хүрэлбаатар: -Гарамжав гишүүний асуултад хариулъя. Нийт 468 сая долларын задаргаа би хэлье. Боловсролын чанар ба хүртээмжийг дэмжих төсөл дээр 50 сая доллар, хөгжлийн бэрхшээлтэй иргэдэд хүрэх үйлчлгээг сайжруулах, оролцоог нэмэх төсөл 25 сая доллар, бүс нутгийн замыг хөгжүүлэх зам засварын төсөлд 60 сая доллар, зүүн өмнөд говийн хот байгуулалт, хилийн ойролцоо суурин газруудын хөгжлийн төслийн нэмэлт санхүүжилт 20 сая доллар, сэргээгдэх эрчим хүчийг нэмэгдүүлэх төсөлд 40 сая доллар, төсөв, татвар, санхүүгийн удирдлагын ил тод үр ашигтай байдлын төсөлд 25 сая доллар, төсвийн дэмжлэгт 130 сая доллар, тогтвортой аялал жуулчлалыг дэмжих төсөлд 38 сая доллар, Улаанбаатар хотын төлбөрийн чадварт нийцсэн орон сууц ба дахин төлөвлөлтийн төсөлд 80 сая доллар зарцуулагдахаар төлөвлөж байгаа.
Энэ боловсролын төсөл дээр орж ирж байгаа Сонгинохайрхан дүүрэгтэй холбоотой хөрөнгө оруулалтуудыг танд би уншаад өгчихье. Нийтдээ 16 цэцэрлэг дээр өргөтгөл хийхээр байгаа. Үүнээс Сонгинохайхан дүүргийн 84 дүгээр цэцэрлэг, 104 дүгээр цэцэрлэг, 107 дугаар цэцэрлэг, 110 дугаар цэцэрлэг, 158 дугаар цэцэрлэг, 176 дугаар цэцэрлэг. Улаанбаатар хотын нийтдээ 8 сургуулийг өргөтгөхөөр байгаа. Үүнээс Сонгинохайрхан дүүргийн Ирээдүй цогцолборын 3 дугаар бага сургууль, Ирээдүй цогцолборын 1 дүгээр ахлах сургууль, 122 дугаар сургуулиуд дээр өргөтгөл хийх юм. Шинээр баригдах сургууль нийтдээ Улаанбаатар хотод хоёр байгаа. Үүний нэг нь Сонгинохайрхан дүүргийн 7 дугаар хороон дээр байгаа.
Цэцэрлэг бас 8 баригдана. Үүнээс нэг нь Сонгинохайрхан дүүргийн 25 дугаар хороон дээр байгаа. Энэ цэцэрлэг, сургуулиудын бүх газар нь чөлөөлөгдчихсөн, бүх сургууль, цэцэрлэгийнх нь, мөн өргөтгөлийн ажлын зураг төсвийн ажлууд бүгд хийгдчихсэн. Энэ төсөл батлагдангуут энэ хавраас эхлээд барилгын ажил нь хийгдэх ийм боломжтой болчихсон байгаа. Тэгэхээр энэ төслийг өнөөдөр яаравчлаад баталчихвал энэ бүтээн байгуулалтын ажлууд энэ хавар эхлэх боломжтой гэдгийг би танд хэлье.
М.Энхболд: -Гарамжав гишүүнд 1 минут өгье.

Ц.Гарамжав: -Саяхан нийслэлээр Сонгинохайрхан дүүргийн 30 дугаар хороон дээр газар чөлөөлөлтийн зөвшөөрөл гарсан байгаа. Тэгэхээр энэ дээр тэр Азийн хөгжлийн банкны энэ зээлд хамруулах боломж байна уу? Газар чөлөөлөлтөөр 640 хүүхдийн сургууль цэцэрлэг тусгагдаад удаж байгаа. Нэг ч сургуульгүй, нэг ч цэцэрлэггүй ийм хороо байгаа юм. Энийг хамруулах боломж бий юу? Газар нь чөлөөлөгдөх шийдвэрийг саяхан нийслэл дээр гаргасан байгаа, 30 дугаар хороо.

М.Энхболд: -Хэн хариулах вэ?

80 дугаар микрофон, Хотын захирагч хариулна. 
С.Батболд: -Гарамжав гишүүний асуултад хариулъя. Би эхлээд өнөөдрийг хүртэл нийслэл газар чөлөөлөөгүйн улмаас ямар нэгэн төсөл хөтөлбөр зогссон юм байхгүй гэдгийг би албан ёсоор хэлье.

15-хан тэрбум гэж байна. 15 тэрбум төгрөг манай хотын хөрөнгө оруулалтын 20 хувь. Ер нь нийслэл цаашдаа дангаараа яг газар чөлөөлөлтийн зардлаа шийдэх боломжгүй болж байгаа юм. Бид нар өнгөрсөн 2016 онд 5 тэрбум төгрөг тавьсан. Энэ жил гурав дахин нэмэгдүүлээд 15 тэрбум төгрөг болгосон. Одоо Засгийн газрын өмнө тавигдаж байгаа зорилтыг хэрэгжүүлнэ. Энэ 15 тэрбум төгрөгөөрөө бид нар бүх газар чөлөөлөлтөө хийнэ ээ. Газрын үнэ жилээс жилд өсөж байгаа. Гэхдээ бид нар ямар ч байсан Засгийн газраас тавьсан энэ зорилт, энэ сургууль, цэцэрлэгийн газрыг бүх хүчээрээ чөлөөлөгдөхөөр ажлын хэсэг гарчихсан зураг төслийн ажлаа хийгээд явж байгаа. Тэгээд бид нар энэ газраас хамаарсан ямар нэгэн саад тотгор гарахгүй болов уу гэж бид бүхэн бодож байгаа.

Азийн хөгжлийн банк, БНХАУ-ын буцалтгүй тусламж, Япон Улсын буцалтгүй тусламжаар баригдах сургууль, цэцэрлэгийн газрын чөлөөлөлтийн бүх зураг төсөл нь хийгдчихсэн байгаа. Тэр дээр ямар нэгэн асуудал гарахгүй байх аа гэж бодож байна. Яг 30  дугаар хорооны хувьд бол би Гарамжав гишүүнд жичид нь албан ёсныхоо хариуг нь өгөөд. Би өнөөдөр сургууль, цэцэрлэгийн газрын асуудал биш төслийн асуудлаар орж ирсэн учраас материал бэлдэж орж ирсэнгүй. Дараа нь би албан ёсоор хариу өгчихье.
М.Энхболд: -Би зочин танилцуулъя. Улсын Их Хурлын гишүүн Даваасүрэнгийн урилгаар ДЦС-4 ТӨХК-ий үйлдвэрийн ажилчид Улсын Их Хурлын үйл ажиллагаа, Төрийн ордонтой танилцаж байгаа юм байна.
Та бүхэнд ажлын амжилт, сайн сайхныг хүсэн ерөөе.

-Мөнхбаатар гишүүн асуулт тавьж, үг хэлнэ.

Л.Мөнхбаатар: -Монгол Улсын Засгийн газар, Азийн хөгжлийн банкнаас бас 468 сая долларын зээлийн хэлэлцээр хийж энэ санхүүжилтийнхээ ерөнхий хөтөлбөрийг баталсан л даа. Энэ дээр Засгийн газар төлөөлөөд Хүрэлбаатар сайд Азийн хөгжлийн банктай, энэ байгуулагдчихсан гэрээ байгаа юм, 12 сарын 6-ны өдөр байгуулагдсан. Үүнийг л соёрхон батлах асуудал өнөөдөр Их Хурлаар орж байна. Энэ асуудлыг Аюулгүй байдлын байнгын хороогоор хэлэлцэх явцад бас гишүүдийн зарим саналаар Байнгын хорооны тодорхой тогтоол гаргахаар хэлэлцсэн байна лээ.
Ингээд тодорхой төслүүдийг гишүүдийн саналаар бас чиглэл өгөх ийм тогтоол гаргахаар тогтсон байна. Энэ бол зохимжгүй юм гэж би үзэж байгаа юм. Хэлэлцээр нь өөрөө Засгийн газар байгуулж байгаа, Их Хуралд соёрхон батлах ийм дэгтэй. Ийм учраас үүн дээр гишүүдийн саналаар биш Засгийн газар асуудлаа, зээлийнхээ хэлэлцээрийг оруулж ирэх үед нь л холбогдох Байнгын хороод хэлэлцэж тодорхой шийдвэр гаргаж явах ёстой гэдгийг хэлье.
Энэ төслийн хүрээнд авч байгаа зээлээс аялал жуулчлалыг дэмжих ийм төсөлд 38 сая долларыг зарцуулахаар төлөвлөсөн. Эндээс бас нэлээд хэсэг нь Хөвсгөл аймагт Хөвсгөл нуурыг түшиглэсэн аялал жуулчлалд хэрэгжүүлэх юм. Энд тулгамдсан олон асуудал байгааг та бүгд маань мэдэж байгаа. Аялал жуулчлал гэж ярихаар ихэнх нь Хөвсгөл аймаг руу л явдаг. Аялал жуулчлалын нийт урсгалын 70 хувь нь Хөвсгөл нуурыг тойрсон ийм аялал жуулчлалаар явж байгаа. Гадаадынх ч бай, дотоодынх ч мөн ялгаагүй. Энд ямар асуудал үүсээд байна вэ гэхээр олон мянган хүн очдог, зуны яг оргил үедээ бол өдөрт 3000-4000 автомашин орж байна, 10 мянган хүн орчим хүн тэр нуурыг тойрч орж байгаа юм.
Ингэхээр нуурын баруун эргээр дамнасан 40 км шороон зам байдаг. Үүгээр 3000, 4000 машин явахаар тэрнээс асар их тоос, тоосонцор үүсээд тэр нь далайд буугаад байгаа юм. Ингээд далай маань бохирдож байна, замагжиж байна. Ийм ноцтой байдал үүсэж байгаа. Энэ бол байгаль, экологийн хувьд маш их хүндрэлтэй ийм байдал үүссэн. Мөн цэвэрлэх байгууламж, хог хаягдлын асуудал гээд ийм олон асуудал тулгамдаж байгаа учраас энэнд зарцуулъя гэсэн ийм шийдлийг бас Засгийн газраас оруулж байгааг дэмжиж байгаа юм.
Энэ 40 км авто зам баригдана. Чүчүгийн даваа гэж нэрлэгддэг хясаа гэж яригддаг, Хөвсгөл нуур нь бүтэн харагддаг тэр байгалийн үзэсгэлэнт газар хүртэл ийм 40 км-ийн зам тавигдахаар яригдаж байгаа. Гол санхүүжилт нь энэ дээр байгаа гэж би ойлгож байгаа юм. Үүнийг манай гишүүд нэлээн дэмжиж байгаа байх гэж бодож байна. Мэдээж аялал жуулчлалын олон чиглэл байгаа. Үүн дотроос яг бодит асуудал руугаа хармаар байгаа юм. Чиглэл, чиглэл дотроосоо яг бий болчихсон аялал жуулчлалынхаа урсгал дээр анхаарал тавьж энэ асуудлыг шийдэхгүй бол аялал жуулчлалын тогтвортой бодлогоос гадна энэ маань өөрөө байгаль экологийн хувьд хүндрэл учруулж байгаа учраас энэ асуудал дээр анхаарал тавьж ажиллах ёстой. Энэ чиглэлээр манай Хөвсгөлийн гишүүд ажил, асуудлууд олонтаа тавьсан. Энх-Амгалан, Энхтүвшин, Даваасүрэн гээд, бид нар бүгдээрээ л энэ асуудлыг олонтаа тавьсан. Ингээд Азийн хөгжлийн банктай энэ хэлэлцээрүүд нь бас амжилттай болоод одоо ингээд Их Хурлаар орж соёрхон батлагдаж байна. 

Ер нь цаашдаа энэ аялал жуулчлалыг Ханх, Хатгал хүртэл нь хөгжүүлэх шаардлага байгаа юм. Одоо зөвхөн нуурынхаа тэр нэг хүзүүвчин дээр л аялал жуулчлал яваад байдаг, 40 км дотор. Цаашид 180 км-т Ханх байгаа. Ингэхээр Ханх, Хатгалын энэ замын асуудлыг бас Азийн хөгжлийн банкны энэ санхүүжилтээр цаашид үргэлжлүүлэн шийдэх боломж байгаа юу гэдгийг би Сангийн сайд Хүрэлбаатар сайдаас асууя гэж бодож байна. Энэ чиглэлээр зээлийн хэлэлцээрүүд цаашид үргэлжлэх юм бол энэ зам ашиглалтад орох юм бол манай олон улсын зам болох юм. Яагаад гэхээр Ханх, Хатгал, Бүрэн, Улаанбаатар гээд ОХУ-тай шууд холбогдоно. Энэ бол эдийн засгийн агуулгаараа ч өндөр ач холбогдолтой ийм болно гэдгийг хэлье. Ингээд Сангийн сайд, мөн Байнгын хорооны даргаас тогтоол гарах санал яригдсан.
М.Энхболд: -Сангийн сайд хариулъя. Дараа нь Байнгын хорооны дарга хариулна. 
Ч.Хүрэлбаатар: -Манай улсын эдийн засгийг солонгоруулах, ажлын байрыг олноор бий болгох, эдийн засгийн өсөлтийг авчрахад яах аргагүй аялал жуулчлал чухал салбар. Тэгэхээр аялал жуулчлалыг иргэдийн орлогын эх үүсвэрийг тогтвортой болгох, татвар төлөгчдийн суурийг нэмэгдүүлэх. Ер нь тэгээд Монгол Улсынхаа өөрийнхөө байгалийн гоо үзэсгэлэн, онгон байгалийг дэлхий нийтэд харуулахаас гадна түүхээрээ, монголчуудын бий болгосон түүхийг бас энэ дэлхий нийтэд хүргэх, аялал жуулчлалын нэг чухал сэдэв болгож явуулах зайлшгүй шаардлага байгаа. Тийм учраас Азийн хөгжлийн банкнаас ярилцаад байгаль, Хөвсгөл нуурынхаа ч чиглэлийг, мөн түүхийн бусад асуудлуудтай холбоотой, нэн ялангуяа Чингис хаантай холбоотой цогцолборыг бий болгох чиглэлээр энэ ажлуудыг хийхээр. Бусад түүхийн Монгол орны өвөрмөц онцлогийг харуулж чадах аялал жуулчлагчдын сонирхлыг татаж болохуйц чадах ийм зүйлүүд дээрээ аялал жуулчлалыг хөгжүүлэх ийм чиглэлийн төслүүдийг Азийн хөгжлийн банктай цаашдаа яриад явахаар тохирсон.
Ер нь энэ төслийн хүрээнд анх Засгийн газар шийдвэр гаргахдаа 7 сарын 31-нд дөрвөн чиглэлд оруулахаар яригдаад явж байсан юм байна лээ. Тэгээд яг одоогийн, өнөөдрийн байдлаар бол Хөвсгөл, Чингис хааны цогцолбор хоёрын ажил нь нэлээд урагшаа явчихсан ийм байгаа. Миний хувьд бол энэ төслүүд хоорондоо зөрчилдөөд байхгүйгээр цаашдаа зохицуулагдаад явчих ийм бүрэн боломжтой гэдгийг би бодож байна.
Хатгалын тухай асуудал тавигдаж байна. Энийг манай аялал жуулчлалын салбар хариуцсан сайд хариулах байх аа. Энэ дээр одоо би хариулт өгөх боломжгүй байна гэж хэлье.

М.Энхболд: -Зочин танилцуулъя. Улсын Их Хурлын гишүүн Содбилэгийн урилгаар Орхон аймгийн Жаргалант сумын иргэдийн төлөөлөл Улсын Их Хурлын үйл ажиллагаа, Төрийн ордонтой танилцаж байгаа юм байна.

Та бүхэнд ажлын амжилт, сайн сайхныг хүсэн ерөөе.
Содбилэг дарга Байнгын хороон дээр гарсан шийдвэрийнхээ талаар хариулт өгье.

О.Содбилэг: -Өнөөдрийн Байнгын хорооны хурлаар Азийн хөгжлийн банкны санхүүжилтийн ерөнхий хөтөлбөрийг соёрхон батлах асуудал хэлэлцэгдэж шийдэгдсэн. Гишүүдийн зүгээс Бат-Эрдэнэ гишүүн, Аюурсайхан гишүүн, Оюунхорол гишүүн, Мөнхбат гишүүн, Оюун-Эрдэнэ гишүүн, Оюундарь гишүүн, Энхбаяр гишүүн гээд гишүүдийн зүгээс яг Байгаль орчин, аялал жуулчлалын яамнаас хэрэгжүүлэх гэж байгаа төсөл, хөтөлбөрт Байнгын хорооноос тогтоол гаргаж чиглэл өгье гэсэн тийм санал гаргасан.
Энэ асуудал нь зарчмын зөрүүтэй санал гэдгээр орох тийм санал байсан ч гэсэн дэгийн дагуу Байнгын хороо хоёрхон шийдвэр гаргаж болно, соёрхон батална, эсхүл буцаана гэдэг ийм дэгтэй учраас Байнгын хорооноос тогтоол гарахаар ийм шийдвэр гарсан юм.

М.Энхболд: -Мөнхбаатар гишүүнд 1 минут нэмж өгье.

Л.Мөнхбаатар: -Байнгын хорооны дарга аа, би ийм зүйлийг хэлээд байгаа юм. Энэ ерөнхий хөтөлбөрт, энэ соёрхон батлах гэж байгаа хэлэлцээр дотор чинь нэг ийм юм байгаад байгаа юм л даа. Хөгжлийн төсөл хөтөлбөрт тус бүрийн санхүүжилтийн хэмжээг Монгол Улс, Азийн хөгжлийн банк гарын үсэг зурж байгуулах хэлэлцээрийнхээ хүрээнд тохирно гэж байгаа юм. Тэгэхээр энийгээ Засгийн газар нь тохирох ёстой байгаа байхгүй юу. Гэтэл энд Их Хурлаас Байнгын хорооноос тодорхой төдийн төдөд тэнд, энд өг гэсэн ийм чиглэл өгч болохгүй гэдэг асуудлыг зарчмын асуудал тавиад байгаа юм. Засгийн газраас оруулаад ирсэн тэр хэмжээн дээр бол мэдээж Байнгын хорооныхон маань тодорхой асуудал тавьж болно гэдгийг би хэлэх гэсэн юм.
Нөгөөтэйгүүр би Сангийн сайдаас асуугаад байгаа зүйл маань Ханх, Хатгалын хооронд засмал зам тавих боломж бас байна. 40 км нь Азийн хөгжлийн санхүүжилтээр одоо ингээд шийдэгдэж байна гэж би ойлгож байна. Ингээд үлдэж байгаа 140-ийг нь явуулах юм бол ОХУ Байгаль нуур дээр байгаа томоохон аялал жуулчлал маань эргээд Хөвсгөл далайтайгаа холбогдох, тэнд.
М.Энхболд: -Оюунхорол гишүүн.

Д.Оюунхорол: -Би ер нь зарчмын хоёр, гурван асуудал хэлье гэж бодож байгаа юм. Ер нь Азийн хөгжлийн банкны энэ санхүүжилтийн ерөнхий хөтөлбөрийг 468 сая ам.долларын гэрээг соёрхон батлах тухай асуудлыг зарчмын хувьд нь дэмжиж байгаа. Энэ бол мэдээж Монгол Улс жилийн 2 хувийн хүүтэй, 25 жилийн хугацаатай ийм зээл авч байгаа. Зээлийнхээ өрийн таазыг бид нар нэмж байгаа. Ирээдүйд энэ зээлийг үр хойчдоо бид нар үлдээж өгөөд төлөвлөх ёстой л зээл.
Тийм учраас энэ зээлийн ашиглалт, үр өгөөж тал дээр нь бид нар онцгой анхаарах ёстой. Монголын төр бодлогоороо гадаадаас авч байгаа зээлээ юунд хэрхэн яаж, ямар үр дүнтэй зарцуулах, хөгжлийн ямар бодлогодоо зориулах, нөгөө талаас эдийн засгаа хэрхэн яаж дэмжих, эдийн засгаа яаж солонгоруулах. Энэ хүрэн эдийн засгаасаа яаж бага ч болов татгалзах, төсвийн орлогоо бүрдүүлэх эх үүсвэрээ бий болгоход энэ аялал жуулчлалын салбарыг хөгжүүлж тогтвортой аялал жуулчлалыг хөгжүүлье гэж зорилго тавьсан. Энэ бол Эрдэнэбатын Засгийн газрын үед гаргасан, ярьсан, боловсруулсан бодлого, шийдвэр. Тийм учраас өнөөдөр Хөвсгөл аймгийг байгалийн аялал жуулчлалын чиглэлээр, Хэнтий аймгийг түүхэн аялал жуулчлалын чиглэлээр, Улаанбаатар хотыг соёлын аялал жуулчлалын чиглэлээр хөгжүүлэх, Архангай чиглэлээ бид нар байгалийн аялал жуулчлалын чиглэлээр ингэж хөгжүүлнэ гэсэн ийм түүхэн том шийдвэрүүдийг гаргасан. 

Төрийн ажил бол залгамж шинж чанараараа явах ёстой. Би зарим нэг гишүүдийн Засгийн газрын хуралдаанаар хэлэлцэгдээд шийдвэрлэгдсэн асуудлыг дараагийн Засгийн газар үргэлжлүүлж авч явах ёстой гэж үзэж ойлгодог. Харамсалтай нь энд алдаа гаргасан. Энэ хэлэлцээрийг хоёр удаа, нааш, цааш нь болгож ярилаа. Тийм учраас энэ алдааг өнөөдрийн Байнгын хорооны хуралдаанаар бид нар зассан. Энийг өнөөдөр аль нэгэн гишүүд дур зоргоороо өөрчилсөн шийдвэр биш, өмнөх Засгийн газрын гаргасан шийдвэрийг үргэлжлүүлэн хэрэгжүүл гэдэг шийдвэр гаргасан гэж ойлгож байгаа. Энэ дагавар гарах гэж байгаа тогтоол ийм утгатай гэж ойлгож байгаа юм.

Ер нь цаашдаа Монгол Улсын Засгийн газрын тогтвортой хөгжлийн зорилтуудыг хангахад чиглэсэн энэ арга хэмжээнүүдээ их нухацтай ярьж авч үзэх шаардлагатай гэж бодож байгаа юм. Тэгээд энэ дээр олон гишүүд маргалдаж мэтгэлцсэн ийм асуудал болсон. Яг, уг зарчим нь өнөөдөр бид нар энэ аялал жуулчлалын салбараа хөгжүүлэхэд Улаанбааар хот, энэ түүхэн аялал жуулчлалыг сонирхож үзэх гэж байгаа байгалийн аялал жуулчлалыг үзэхэд зориулсан иргэдэд үйлчилгээ үзүүлэх, үзэж хардаг юмтай болох ёстой юм.
Чингис хааны тухай асуудлыг, яагаад энэ түүхэн аялал жуулчлалыг ярьсан бэ гэвэл 2016 оны Лонли планет гэж дэлхийн аялал жуулчлалын байгууллагаас гарагсан судалгаагаар Монголд ирэхэд үзэх, очих газруудын жагсаалтад энэ Чингисийн төрсөн нутагт очиж үзье гэдэг ийм судалгааны жагсаалтын бас гуравдугаарт орсон ийм асуулт байсан юм. Тийм учраас өнөөдөр бид нар энэ Чингис хааныхаа нэрийг их ашиглаж байгаа. Түүхэн хүн, мянганы суут хүн гээд ингээд ярьдаг. Харамсалтай нь өнөөдөр Хэнтий аймгийн Дадал суманд бид Засгийн газрын гурван гишүүн очиж ажилласан. Тэнд ер нь нэг хөшөөнөөс өөр татаад босгочихсон, хийчихсэн ямар ч хөрөнгө оруулалт, шон татаагүй юм билээ. Тийм учраас энийг бид ярилцаад шийдвэр гаргаад энд түүхэн аялал жуулчлалын төвийг бий болгож хөгжүүлэх нь зүйтэй юм гэж үзэж ийм шийдвэрийг гаргасан. Харамсалтай нь энэ санхүүжилтийг нь үндсэндээ хассан байсан. Тийм учраас өнөөдөр ийм асуудал үүссэн. 

Хоёрдугаарт, цаашдаа зээл аваад нэгэнт энэ өрийн тааз нэмж байгаа тохиолдолд Монгол Улсын Засгийн газар яг зорилго бодлоготой арга хэмжээн дээрээ авч сурмаар юм шиг байгаа юм. Тэгээд энд бас анхаарал хандуулах хэрэгтэй. Цогцолзмаа сайдад хэлэхэд би Бянзүрх дүүрэг.

М.Энхболд: -Оюунхорол гишүүнд 1 минут нэмж өгье.

Д.Оюунхорол: -Баянзүрх дүүрэгт 2 дугаар хороо 17-20 мянган хүнтэй, шилжин ирж амьдардаг хүмүүсийнхээ тоогоор. 10 жилийн сургууль байхгүй, цэцэрлэг байхгүй. Ер нь гэр хорооллын иргэд маань гэр хороололд амьдардгийнхаа төлөө сурах, боловсрох эрхээ хүүхдүүд хязгаарлуулж байгаа шүү. Тийм учраас энэ орж ирж байгаа зээл, төслийг хуваарилахдаа ер нь болж өгвөл хүн амын төвлөрөл ихтэй байгаа, сургууль, цэцэрлэггүй байгаа энэ байршлууд дээрээ хуваарилж сурмаар байна.
Батсуурь сайдын үед энэ Баянзүрхийн 2 дугаар хорооны сургуулийг оруулна гэж Засгийн газар дээр энэ асуудал нь танилцуулагдаж байсан. Би өнөөдрийн жагсаалтад орж ирсэн эсэхийг бас сайн асуугаад ойлгохгүй суугаад байгаа юм. Тийм учраас энэ асуулт дээрээ хариулт авъя. Ер нь яаж энэ хорооны сургуулийн асуудлыг шийдвэрлэх вэ гэдгийг тодруулж асуумаар байгаа юм. Цаашдаа ер нь, жишээлбэл би агаарын бохирдлыг бууруулах чиглэлээр эрчим хүчний салбарт өгч байгаа 40 сая долларыг.
М.Энхболд: -Хэн хариулах вэ? 
-Цогзолмаа сайд хариулах уу.

Ц.Цогзолмаа: -Оюунхорол гишүүний асуултад хариулъя. Азийн хөгжлийн банкны хөнгөлөлттэй зээлийн хүрээнд өнөөдөр Улаанбаатар хотод нийтдээ гурван ээлжээр хичээллэж байгаа сургуулиудын тоог бууруулах зорилгоор үндсэндээ 35 сургуулийн цэцэрлэгийн барилгын шинэ болон өргөтгөлийн ажил хийгдэнэ. Энэ дотор бол нийслэлийн Баянзүрх, Сонгинохайрхан, Налайх, Дархан-Уул аймаг, мөн Дархан аймагт 3 сургууль, ингээд 7 цэцэрлэгийг шинээр барина. Мөн нийслэлийн Баянгол, Хан-Уул, Сонгинохайрхан, Баянзүрх, Чингэлтэй, Налайх дүүргүүд, мөн аймгуудаас Говь-Алтай, Говьсүмбэр, Сайншандад 8 сургууль, 17 цэцэрлэг барих юм. Яг таны хэлснээр Баянзүрх дүүрэг дээр тавигдсан сургуулиудыг би хэлээд өгье. Баянзүрх дүүрэг дээр 1 дүгээр хороон дээр 22 дугаар цэцэрлэг дээр өргөтгөл хийгдэнэ, 16 дугаар хороон дээр 8 дугаар цэцэрлэгийн өргөтгөл хийгдэнэ, 16 дугаар хороон дээр 82 дугаар цэцэрлэгийн өргөтгөл хийгдэнэ. 
Мөн Баянзүрх дүүргийн 24, 25 дугаар хороон дээр хоёулан дээр нь нэг, нэг шинэ цэцэрлэг баригдахаар төлөвлөгдсөн байгаа. Энэ бол яг ажил авахаас өмнө яг өмнөх сайдуудын өргөн баригдсан, газар нь судлагдсан хэлбэрээр батлагдаад ороод ирсэн байгаа. Тэгээд таны тавьж байгаа, ер нь хүн ам ихтэй, нягтаршил ихтэй газруудаа эхэлж төлөвлөлтөд оруулах гэдэг саналыг хүлээж авч байна.

М.Энхболд: -Л.Энх-Амгалан гишүүн асуулт тавьж, үг хэлнэ.
Л.Энх-Амгалан: -Энэ төсөл хоёр Их Хурал, дөрвөн Засгийн газрын нүүрийг үзэж байгаа л даа. Даваасүрэн гишүүн сайн санаж байгаа байх. 2012 оноос эхэлсэн ийм төсөл байгаа юм. Тэгээд бид нарын буруу сэтгэлгээ байна. Азийн хөгжлийн банк гэдэг бол өөрөө олон улсын байгууллага. Ямар төсөлд санхүүжилт олгох вэ, ямар төслийг дэмжих вэ, ямар төслийг хэрэгжүүлэх вэ гэдэг бол өөрийнх нь дотоод журмаар явдаг, маш их цаг хугацаа зардаг.
Ер нь Азийн хөгжлийн банкаар хэрэгжиж байгаа төсөл бол 3-5 жил зарцуулдаг юм байна гэж би хараад байгаа юм. Тэгээд Улсын Их Хурал солигдох тутам, Засгийн газар солигдох тутам бид нар Азийн хөгжлийн банктай хийсэн хэлэлцээрүүдээ ингээд дураараа өөрчлөөд байдаг нэг ийм буруу сэтгэлгээ байгаа учраас ямар ч төсөл Монголд өнөөдөр хэрэгжих боломжгүй байгаа байхгүй юу. Өчигдөр бид нар Солонгосын төслийг ярьж байхад 200 сая долларыг бид нар үндсэндээ найман жил хэрэлдээд авч чадсангүй шүү дээ. Өнөөдөр яагаад том усан цахилгаан станцууд Монгол Улсад яагаад мега прожектууд хэрэгжиж чаддаггүй юм бэ гэхээр улс төрчид нь хоорондоо хэрэлдсээр байгаад нэг ч төслийг өнөөдөр босгож чадахгүй ийм гашуун сургамж байгаа учраас бид нар Монголд ерөөсөө цаашдаа том төсөл хэрэгжих бололцоогүй юм байна гэж хараад байгаа юм. Бололцоогүй. 
Ерөөсөө төрийн залгамж бодлого гэж ерөөсөө байхгүй. Одоо өнөөдөр 38 сая долларыг л бид нар тойрч их хэрэлдэж байна л даа. Би Оюун-Эрдэнэ гишүүнийг дэмжиж байгаа. Монголд аялал жуулчлал хөгжүүлэх маш том бодитой саналууд гаргаж байгаа. Хэнтий аймаг руу, Архангай аймаг руу түүхийн аялал жуулчлал хөгжих ёстой, Хөвсгөл аймаг руу байгалийн аялал жуулчлал хөгжих ёстой. Тэгээд цөмөөрөө энэ Азийн хөгжлийн банктай Засгийн газар нь хэлэлцээрээ хийгээд Азийн хөгжлийн банкных нь тавьдаг шаардлагыг ТЭЗҮ-ийг нь боловсруулаад аль төслийн ТЭЗҮ нь боловсрогдсон байна, тэр дээрээ Засгийн газар нь хэлэлцээрээ хийгээд явахад нь Улсын Их Хурал дэмжээд явах ёстой юм биш үү.
Одоо, сүүлдээ Засгийн газрын хийсэн хэлэлцээрийг Улсын Их Хурал дээр татаж оруулж ирээд Улсын Их Хурал нь хуваарилдаг ийм буруу жишиг бид нар тогтох гэж байна шүү дээ. Яг улсын төсөв хуваарилахад Улсын Их Хурлын гишүүд дураараа зураг төсөлгүй тавьдаг, объектууд тавьдаг ийм буруу жишгээрээ явчих гээд байгаа байхгүй юу. Бид нар олон улсын дүрмээр соёлтой тоглох ёстой шүү дээ. Азийн хөгжлийн банкныхан бид нарыг хараад инээж байгаа. Сүүлийн хоёр өдрийн маргаан, Байнгын хороон дээр гарсан маргаануудыг хараад үнэхээр инээд нь хүрч байгаа. Тэгэхээр мэдээж энэ томоохон төслүүд ороход тодорхой цаг хугацаа шаарддаг учраас энэ дээр цөмөөрөө бас бие биенийгээ ойлгож хандах ёстой юм. Бидэнд бүгдэд нь тойрог, тойргоос сонгогдсон, хоёр удаа сонгогдсон, гурван удаа сонгогдсон, анхны удаа сонгогдсон гишүүдийн бүгдийнх нь санал, санаачилга явж байгаа энэ төслүүдээ л хүндэтгэх ёстой байхгүй юу.
Хөвсгөл нуурын энэ төсөл чинь ерөөсөө 38 км замыг хатуу хучилттай болгох, цэвэрлэх байгууламж барих, хогны байгууламжаа барих, тэгээд ажлын байрыг бий болгох, 1000 машины зогсоол барих. Ерөөсөө ийм л төсөл шүү дээ. Гурван жил Азийн хөгжлийн банкныхан зөвлөхүүдээ авчирч техникийн туслалцаагаа үзүүлээд. Техникийн туслалцаа гэж 3 сая долларыг зарцуулчихсан төсөл шүү дээ. Энэ дээрээ үндэслээд дөрвөн Засгийн газартай хэлэлцээр хийсэн байхгүй юу. Дөрвөн Засгийн газартай. 
Өнөөдөр тэгээд бараг тав дахь Засгийн газар нь болж байна уу даа. Тэгэнгүүт нь Улсын Их Хурал дээрээ татаж авчраад энэ хэлэлцээрийг Улсын Их Хурал дээрээ төсөв хуваарилна гэдэг ийм сэтгэлгээгээр хандаж байгаад би үнэхээр харамсаж байна. Тэгээд Азийн хөгжлийн банк нь аргаа бараад тэгсэн юм билээ, одоо бүгдийг нь хэрэгжүүлье. 38 биш 70 сая доллар өгье. Хамгийн гол нь бид нар техникийнхээ зөвлөхийг явуулъя, та нарын хүсээд байгаа төслүүд дээр чинь ТЭЗҮ боловсруулъя, 3 сая доллар өгье гэсэн юм байна лээ шүү дээ. Тийм үү, Цэрэнбат сайд аа?

Хүсээд байгаа төслүүдийг чинь эхлээд ТЭЗҮ-ийг нь боловсруулаад өгье, 3 сая доллар техникийн туслалцаагаар өгье гэсэн байна. Энийгээ аваад цөмөөрөө ингээд ярилцаад явъя гэсэн ийм л саналыг уг нь ярьж байгаа байхгүй юу. Тэгээд бид нар чинь аман дээрээ болохоор Хөвсгөл нуураа хамгаалъя гээд ярьдаг. Монгол Улсын цэвэр усны нөөцийн 70 хувь, дэлхийн цэвэр усны нөөцийн 1 хувь, Азийн цэвэр усны нөөцийн 10 хувийг хадгалж байгаа энэ нуур чинь өнөөдөр яг жинхэнэ утгаараа таазын тавцан дээр оччихоод байж байна шүү дээ. Энэ юмныхаа ач холбогдлыг эрэмбэ дараа гэж энэ улс оронд бас байдаг юм байгаа биз дээ. Нэг Засгийн газар гарч ирэхээр.

М.Энхболд: -Энх-Амгалан гишүүнд 1 минут нэмж өгье.
Л.Энх-Амгалан: -Нэг Засгийн газар гарч ирэхээрээ нөгөө Засгийн газрынхаа дэмжсэн, дэмжиж байсан энэ төслүүдийг зогсоочихсон юм шиг ийм байдлаар хоёр өдөр бид нар хэрэлдлээ, маргалаа. Би үнэхээр гайхаж байна. Сүүлдээ бүр юу гэдэг юм бэ, нэг нь нэг ийм төсөл дээр ганцхан гишүүнтэй холбоотой юм шиг хардах, сэрдэх хүртэл ийм асуудал гарч байгаад би үнэхээр гайхаж байгаа байхгүй юу. Энэ яамны албан тушаалтнууд, энэ газрын дарга нар чинь буруугүй шүү дээ, хөөрхий. Хэлэлцээрийг нь хийлээ, дөрөв, таван жил хэлэлцээр хийгээд ингээд хэлэлцээрийг нь бариад Улсын Их Хурал руу орж ирж байна шүү дээ.
Эд нарыг загнаад, нүд үзүүрлээд байх юм байхгүй шүү дээ. Бид нар ямар хаан биш, заан биш. Үнэхээр Монгол Улсад аялал жуулчлал хөгжүүлье гэж байгаа бол Азийн хөгжлийн банктайгаа хэлэлцээрээ хийгээд техник, эдийн засгийн үндэслэлийг нь боловсруулаад ингээд явъя л даа. Өнөөдөр аялал жуулчдыг зүгээр нэг эсгий гэр барьчихаад, нүхэн жорлон барьчихаад аялал жуулчлал хөгжүүлж байна гэдэг ийм гутамшигтай дүр зурагтай бид нар сууж болохгүй биз дээ. Энийг л бид нар ярьж байгаа шүү дээ. Тэрнээс биш одоо юу гэдэг юм бэ, Хэнтийн аялал жуулчлал, Архангайн аялал жуулчлал, Хөвсгөлийн аялал жуулчлал бүгдээрээ хөгжиж байж л би Монгол Улс хөгжих юм байна гэж ойлгож байгаа. 
М.Энхболд: -Хариулт өгөх үү. Бараг үг хэлчихлээ, тийм ээ.

-Б.Жавхлан гишүүн.

Б.Жавхлан: -Баярлалаа. Сая Энх-Амгалан гишүүн бараг хэлчихлээ дээ. Үнэхээр энэ зээлийн асуудал бол яг хоёр Их Хурал дамжаад одоо бараг тав дахь Засгийн газрынхаа нүүрийг үзэж байгаа ийм хэлэлцээр явж байгаа. Тэгээд өнөөдөр харин эцсийн байдлаар ингээд Засгийн газар оруулж ирээд соёрхон батлах хэмжээндээ авчирч байгаад их талархаж байна.

Энэ 468 сая долларын 404 сая доллар нь 25 жилийн хугацаатай, жилийн 2 хувийн хүүтэй. Эхний таван жилдээ үндсэн цалингийнхаа төлбөрөөс чөлөөлөгдөх ийм нэн хөнгөлөлттэй, Азийн хөгжлийн банкнаас Монгол Улсад урьд өмнө нь өгч байгаагүй ийм их хэмжээний хөнгөлөлттэй ийм зээл байгаа. Энийг бид нар маш сайн хариуцлагатайгаар энд хандаж энэ намрынхаа чуулганы хугацаанд баталж соёрхон хүлээж авахгүй бол энэ дөрвөн жилийн хугацаанд бид нар өгөөжөө авах нь өнгөрөх гээд байгаа юм. Цаг хугацааны хувьд ийм хайчинд орчихоод байгаа юм.

Хэрвээ хаврын чуулган руу шилжих юм бол хавартаа нэг ингээд соёрхон баталлаа гэхэд энэ жил Азийн хөгжлийн банкнаас санхүүжилтээ авч чадах уу, үгүй юу гэдэг цаг хугацааны хувьд ийм эрсдэлтэй болж ирнэ. Хэрвээ хойтон эхэллээ гэхэд 2020 онд энд ямар ч бүтээн байгуулалт хийж амжихгүй ийм байдалд орох юм. Тэгэхээр энэ 468 сая доллар гээд хагас тэрбум доллар шахам энэ эх үүсвэрийнхээ авах гэж байгаа ийм үед 38 сая долларын ийм хэмжээний асуудлаа ярьж маргаж байгаад энэ том асуудлаа унагачих юм бол Монгол Улсад бид маш том хохирол авчрах, маш том боломжоо алдах ийм асуудал үүснэ. Тэгэхээр өнөөдөр Их Хурлын гишүүд Их Хурал дээр энэ асуудлаа маш сайн ойлгож байгаа гэж би бодож байна.
Тэгээд энэ соёрхон батлах тогтоолоо их сайн дэмжиж яаралтай гаргаж энэ Азийн хөгжлийн банкны энэ хөнгөлөлттэй эх үүсвэр, зээлүүдийг энэ өвлийн улирал, хавар гэхэд бүтээн байгуулалтууд, бүх юм эхэлж байхаар ажлаа маш хурдан зохион байгуулж хийх ёстой гэж Засгийн газраас бас хэлж захиж шаардмаар байна. Ингээд тогтоолын төслөө өнөөдөр эцсийн байдлаар соёрхон батална гэдэгт итгэж байна.
М.Энхболд: -Мөнхбат гишүүн.
Ж.Мөнхбат: -Азийн хөгжлийн банкны өнөөдрийн бидний хэлэлцэж байгаа энэ төслийг яаралтай соёрхон батлаад ингээд энэ эрхийг нь Засгийн газарт өгөөд явах нь зөв байх аа. Жавхлан гишүүний ярьж байгаагаар ийм хүлээлт дагуулсан ийм төслүүд бас байгаа. Өнөөдөр энэ Азийн хөгжлийн банкны зээлийн хүрээнд яригдаж байгаа, жишээлбэл, энэ төслүүд дотор байгаа тогтвортой аялал жуулчлалыг хөгжүүлэх гээд. Энэ төслийн хүрээнд гээд ярихад өнөөдөр монголчууд Чингисийн Монгол гэж ярьдаг. Бид нар Монгол Улс үндэстэн, Монгол төрийн төлөөлөл болоод энд асуудал хэлэлцээд сууж байгаа. Тийм учраас бас Аюулгүй байдал, гадаад бодлогын байнгын хороон дээр гадны улс орнууд сүүлийн үед олон улс оронд Чингис хааныг манай хаан байсан, бид Чингисийн үр сад, Чингисийн гал голомт энд байна гээд янз, янзын юмнууд бүтээн байгуулалтууд хийгдэж байна. Казахстан, Киргиз гээд улс орнуудад. Өвөр Монгол ч гэсэн олон, олон бүтээн байгуулалтууд хийж байгаа. 

Яг нөгөө Чингис хааных нь гал голомт, нөгөө Их Монгол Улсынх нь гал голомт дээр ирэхээр үзэх юм байдаггүй ийм л нөхцөл байдал бий болчихоод байгаа юм л даа. Тэгэхээр энэ асуудлыг бас Байнгын хороон дээр яриад, жишээлбэл энэ төслийн хүрээнд хэрэгжих тогтвортой аялал жуулчлалыг хөгжүүлэх энэ зардлыг Хөвсгөл аймагт байгаль орчин, аялал жуулчлалыг хөгжүүлэх чиглэлээр, Хэнтий аймагт Орхоны хөндий түүхэн аялал жуулчлалыг хөгжүүлэх чиглэлээр гээд ингээд явж байгаа нь зөв гэж ингэж бодож байгаа. Тийм учраас энэ чиглэлээрээ ажил төрлөө салбарын яамд нь амжуулаад үр дүн гараасай гэж бодож байгаа юм.

Бид нар бас цаашдаа Монгол төр нэг юм бодох ёстой юм байна лээ. Жишээлбэл, энэ Орхоны хөндий гэдэг бол Монголын эртний өвөг, төрт улс анх үүсэн байгуулагдсан Хүннүгийн гал голомт, Уйгарын, Түрэгийн, Киданы, Жужааны хаант улсын нийслэл байсан. Өгөөдэй хаан, Гүюг хаан, Мөнх хаан эд нарын үед бол эзэнт Монгол Улсын Ариг хааны үед гал голомт байж дэлхийг энэ хөндийгөөс захирч байсан, ЮНЕСКО-д бүртгэгдсэн. Туркын Засгийн газар 30-н хэдэн км зам тавиад музей барьж өгөөд, Японы Засгийн газар Хархоринд музей барьж өгөөд байдаг. Монголын Засгийн газар, Монголын төр болохоор өөрсдийнхөө дэлхийд гайхуулах цорын ганц юмаараа тав, гурван төгрөг хуваарилах гэхээрээ бөөн хэл ам болдог энэ юмыг цаашдаа бид нар засаж залруулах хэрэгтэй.
Бид чинь нөгөө Чингисийн Монгол, Чингис өвөөгийн үр удам, ач зээ нар гээд өөрсдийгөө ярих дуртай шүү дээ. Тэгээд энэ хүнээрээ бахархах юм, эргэн тойрных нь улсууд барьчихаад байхад энэ зүйлийг бид нар Засгийн газрын түвшинд ч гэсэн, Их Хурлын түвшинд ч гэсэн ингээд дэмжээд явуулах нь зөв өө гэж ингэж бодож байгаа юм. Цаашдаа бас ер нь энэ төсөл хөтөлбөрүүд дээр удах, бэлдэх, ТЭЗҮ-ээ боловсруулах, бэлтгэл хангах гээд стандартад нийцэх гээд олон асуудлууд байгаа. Гэхдээ хэдийгээр ийм асуудлууд, бэрхшээлүүд байсан ч гэсэн Монгол төрийн бодлого гэдэг чинь өөрөө энэ түүх, өв соёл, үндэстэн, өв уламжлал энэ бүхнээрээ бас нэг хадгалсан, хангасан үндэснийхээ эрх ашгийн төлөө гэсэн ийм зүйлээ бас нэг үнэртүүлсэн шийдвэрүүд гардаг байгаасай гэж ингэж бодож байгаа. Тэгэхээр өнөөдрийн энэ төслийг яаралтай соёрхон батлах асуудлыг нь шийдэх хэрэгтэй. Цаашдаа энэ дээр Засгийн газар маань бас анхаарч ажиллах байх аа гэж бодож байна. Үг хэллээ. 

М.Энхболд: -Батболд гишүүн асуулт тавьж үг хэлнэ.
С.Батболд: -Энэ Азийн хөгжлийн банкны зээл бас дүнгийн хувьд ч тэр, нөхцөлийн хувьд ч тэр харьцангуй урт хугацаатай, 25 жилийн, жилийн 2 хувийн хүүтэй. Үндсэн зээл нь 5 жилдээ чөлөөлөгдөж байгаа. Өчигдөр Их Хурлаар хэлэлцэгдсэн зээлийг бодвол нөхцөл нь арай өндөр юм. Гэхдээ л хөнгөлөлттэй, урт хугацаатай, боломжийн сайн зээл байгаа юм. Тийм учраас энэ зээлийг авч Монгол Улсын эдийн засагт үр өгөөжтэй ашиглах нь зүйтэй гэдгийг дэмжиж байгаа юм.
Харин өнгөрсөн жилүүдийн, ялангуяа 2012-16 онд авч байсан зээлүүд маань болохоор харьцангуй богино хугацаатай максимум дунд хугацааны, ер нь бараг арилжааны шахам зээлийн хүүд ирж байсан зээлүүдтэй харьцах юм бол энэ ярих юм байхгүй л дээ. Сүүлийн үед авч байгаа ийм зээлүүдийн бас нэг давуу тал нь. Хэдийгээр өрийн тааз өндөр байгаа ч гэсэн үр өгөөжийг нь сайн ашиглах юм бол хугацааны хувьд, нөхцөлийн хувьд сайн зээлүүд.

Энэ дээр бас нэг сайн тал нь өмнө нь миний санаж байгаагаар Азийн хөгжлийн банк үндсэндээ нийгмийн салбарт, тэр дотоо бидэнд зайлшгүй хэрэгтэй сургууль, эмнэлгийн чиглэлээр, нийгмийн салбарт гол төлөв зээл гаргана гэдэг байсан бол энэ удаа энэ төсөл дээр эдийн засгийн хөгжил, аялал жуулчлал, сэргээгдэх эрчим хүч, дэд бүтэц гээд олон салбараар хөгжиж байгаа нь сайшаалтай. Тэгээд энийг бид нар авч үр өгөөжтэй ашиглах нь зүйтэй.

Хоёр зүйл байна. Нэг нь ер нь аль ч засгийн үед, аль ч зээлийн үед байнга шүүмжлэл гэхээсээ илүү ер нь зээлийн үр өгөөжийг буулгаад байдаг зөвлөх үйлчилгээтэй холбоотой, тэрний зардал нь хэтэрхий өндөр байдаг. Тэгээд баахан гадны мэргэжилтнүүд баахан цаас хийж байгаад зээлийнхээ нийт дүнгийн бараг нэлээд олон хувийг нь аваад зөвлөх үйлчилгээ гэсэн нэрээр нэг хэсэг нөхдүүд цалинжаад ингээд явдаг гэдэг. Ийм үр өгөөжгүй болгохгүйн тулд энэ зөвлөх үйлчилгээг бууруулах чиглэлээр яриа хэлцэл хийсэн зүйл байгаа юу? Хэрвээ энэ байгаа бол зөвлөх үйлчилгээ нийт дүнгийнхээ хэдэн хувьд нь зөвлөх үйлчилгээ гэдэг энэ зүйл орж байна вэ? Шууд бодит төсөл, хөтөлбөр рүүгээ хэдэн хувь нь орж байна вэ гэдгийг та бүгд маань ярьж бууруулж байгаа гэж ойлгож байгаа. Энэ дээр хувь хэмжээ нь ямар байна вэ гэдгээр нэгдүгээрт мэдээлэл байвал сонсъё.
Хоёр удаа ч гэсэн хуралдаад манай Гадаад бодлого, аюулгүй байдлын байнгын хороогоор энэ хөгжлийн зээлийг бас үр өгөөжтэй, орон нутаг, бүх салбар дээрээ, тэр дотроо аялал жуулчлалын хүрээнд ч гэсэн үр өгөөжтэй болгоё гэж яриад ингээд Гадаад бодлого, аюулгүй байдлын байнгын хороон дээр ч гэсэн санал гаргаад явлаа л даа. Тэгээд энэ маань тогтоол болж ингэж орж ирж байгаа. Засгийн газарт өгч байгаа тогтоол ажил болох тал дээр, үр дүнтэй болох тал дээр боломжтой биз дээ гэж ингэж бодож байна. Энэ тал дээр бас та бүгд маань ямар бодолтой байна вэ гэсэн ийм асуултууд байна.
М.Энхболд: -Хүрэлбаатар сайд хариулъя.

Ч.Хүрэлбаатар: -Ийм бага хүүтэй, урт хугацаатай үндсэн төлбөрөө бас тодорхой урт хугацааны дараа төлөх ийм хөгжлийн зээлүүдийг сүүлийн үед нэлээн түлхүү авч байгаа. Тэгээд 1990-ээд он, 2000 оны эхээр авч байгаа зээл, тусламжийн 20-25 хувь нь зөвлөх үйлчилгээнд явдаг байсан. Түүнээс хойш үе, үеийн төр, засгийн шийдвэрийн дагуу зөвлөх үйлчилгээг аль болохоор бага болгох, зөвлөх үйлчилгээ авлаа гэж бодоход манай дотоодынхоо өндөр боловсролтой мэргэжилтнүүдээ хамруулж оруулах чиглэлийн ийм бодлогыг үе, үеийн Сангийн яам, үе, үеийн Засгийн газар барьж ажиллаж ирсэн. Тэгэхээр би энэ зөвлөх үйлчилгээг саяын хэлэлцэгдсэн найман төсөл болгон дээр би яг тус бүрд нь хэлчихье.
Боловсролын чанар ба хүртээмжийг дэмжих төслийн зөвлөх үйлчилгээний эзлэх хувь нь 8,35 хувь. Хөгжлийн бэрхшээлтэй иргэдэд хүрэх үйлчилгээг сайжруулах, оролцоог нэмэгдүүлэх төслийн зөвлөх үйлчилгээ нь 9 хувь. Бүс нутгийн замыг хөгжүүлэх зам засварын төслийн зөвлөх үйлчилгээ ойролцоогоор 9 хувь, зүүн өмнөд говийн хот байгуулалт, хилийн ойролцоо суурин газруудын хөгжлийн төслийн нэмэлт санхүүжилтийн зөвлөх үйлчилгээ ойролцоогоор 8 хувь. Сэргээгдэх эрчим хүчийг нэмэгдүүлэх төслийн зөвлөх үйлчилгээ ойролцоогоор 9 хувь, төсвийн төсөв, татвар, санхүүгийн удирдлагын ил тод, үр ашигтай байдлын төслийн зөвлөх үйлчилгээ нь программтай холбоотой, дэд бүтэцтэй холбоотой зүйлүүд байгаа учраас ойролцоогоор 9-10 хувь. Бодлогын зээллэг буюу төсөв дээр авч байгаа зээллэг дээр зөвлөх үйлчилгээ байхгүй, энэ бол 0 хувь. Тогтвортой аялал жуулчлалыг дэмжих төслийн зөвлөх үйлчилгээний зардал нь ойролцоогоор 9 хувь байна. 

Цаашдаа өндөр хүүтэй арилжааны зээлийг яг өнөөгийн өрийн тааз өнөөгийн үнэ цэнээрээ ДНБ-ий 74-75 хувь байгаа үед тэр арилжааны зээлүүдийг авахгүйд бол Засгийн газар хичээж ажиллаж байгаа. Авсан зээлийнхээ үр ашгийг өндөр байлгаж үр ашигтай ажиллах, үргүй зардлуудыг гаргахгүй байх тал дээр Засгийн газар анхаарал тавьж ажиллаж байна.
М.Энхболд: -Оюундарь гишүүн асуулт асууя.

Н.Оюундарь: -Манай улс Азийн хөгжлийн банктай олон жил маш амжилттай хамтарч ажиллаад тодорхой салбаруудад нэлээд олон үр дүн гарсан. Энэ удаагийн энэ санхүүжилтийн хөтөлбөр ч гэсэн одоогийн байдлаар хөрөнгө оруулалт хийж тэр тусмаа бодитой үр дүн гарч зайлшгүй дэмжих шаардлагатай тэр салбаруудаа дэмжиж байгаа ийм зээл байна. Тийм учраас бид нар энэ хөгжлийн зээлийн хэлэлцээрийг маш яаралтай соёрхон батлахыг бүгдээрээ дэмжиж байгаа гэдгийг хаана, хаанаа ойлгож байгаа.

Гагцхүү зүгээр, энэ Азийн хөгжлийн банктай бид нар 2017-2020 он хүртэлх хамтран ажиллах стратегийг нь тохирч байгаа нэлээд олон салбарууд байгаа. Тэр салбарынхаа дагуу л энэ харилцан тохиролцоод явж байгаа. Тэгэхдээ гол нь өмнөх Засгийн газрын тэр залгамж халааг л бид нар хамгийн гол нь чухал байлгах ёстой. Тэр тусмаа өмнөх Засгийн газрын үед тохиролцсон байж байгаа зүйлсүүдийг заавал цаашаа үргэлжлүүлээд явах ёстой гэдгийг л сая Аюулгүй байдал, гадаад бодлогын байнгын хороон дээр ярьсан. Тэр тусмаа ялангуяа энэ тогтвортой аялал жуулчлалыг хөгжүүлэх асуудал дээр бүр онцгой, бүгдээрээ л анхаарлаа хандуулж байгаа гэдгийг ойлгож байгаа.

Энэ аялал жуулчлалыг хөгжүүлэх салбарын хувьд ямар нэгэн байдлаар ганцхан 38 сая долларын 35-ыг нь Хөвсгөлд зарж байгаа дээр ихэнх гишүүд эмзэглэж байсан. Аль ч утгаараа бодсон газар зүйн байршлын хувьд тархуу байх нь зүйтэй гэдгээр Аюулгүй байдлын байнгын хорооны манай тогтоол гарч байгаа. Тэр ч утгаараа бас энэ Засгийн газар үүнийгээ хэрэгжүүлээд явна байх аа гэж ойлгож байгаа.
Сая Хүрэлбаатар сайд бас ярьж байна. Харьцангуй гадаадын зээл тусламжийг авч байгаа нөхцөлд бид нар зөвлөх үйлчилгээнд оруулж байгаа тэр зардлыг нь бууруулсан. Урьд өмнө 20 хувьтай авдаг байсан бол одоо үндсэндээ 10-аас доош хувьтай энэ зардал гарч байна гэдэг маань бол бас их сайн үзүүлэлт. Тэгэхдээ бид нар аливаа төсөл хөтөлбөрийг хэдэн жилийн дараа эргэн төлөгдөнө. Тэр ч утгаараа бас хүүгээ эргэн төлөгдөх учраас төслийн санхүүжилтийг хийгдэж байгаа ажлын чанар, үр дүнг маш сайн анхаарч хаана, хаанаа анхаарч хариуцлагатай ажиллах нь зүйтэй.
Энэ дотор магадгүй зарим тохиолдолд бид нар зарим төслүүдийг дөнгөж эхний шат болгож хэрэгжүүлэх нь зүйтэй байх. Тэр тусмаа ялангуяа энд бүс нутгийн замыг хөгжүүлэх зам засварын төсөлд 60-хан сая долларыг л зарцуулж байгаа. Энэ нь өөрөө Улаанбаатар, Дархан, Алтанбулагийн чиглэлийн зам. Энэ дээр магадгүй бид нар энийгээ эхний шатандаа 60 сая долларыг зарцуулаад цаашлах юм бол энэ өөрөө маш том магистраль, бүр сайн ярих  юм бол ОХУ, БНХАУ, Монголыг дамжсан ийм төв транс болж байгаа. Тийм учраас энэ зам дээр магадгүй дараа, дараагийн Азийн хөгжлийн банктай ярих зээлийн үеэр эхний ээлжинд энэ 60 саяыгаа авч байгаад цаашлах юм бол илүү санхүүжилтийг авч хоёр урсгалтай дөрвөн шугамтай болгох тал дээр анхаарч ажиллах нь зүйтэй байх аа гэж ойлгож байна.
Дараагийн нэг чиглэл нь болохоор Улаанбаатар хотын агаарын чанарыг сайжруулах төсөл байсан. Өмнө нь тухайн үедээ 10 сард энэ зээлийг соёрхон батлах асуудал зөвшилцөхөөр орж ирж байхад Байнгын хороон дээр бид нар Улаанбаатар хотын захиргаанаас энийг нэлээд асуусан. Гэтэл яг тодорхой төслийг яаж энийг хэрэгжүүлэх вэ гэдгийг тодорхой хариултыг нь авч чадаагүй. Энэ 130 сая америк долларынхаа зээлийн хөрөнгөөр хэрэгжүүлж байгаа энэ төслийг бид нар үнэхээр агаарын бохирдлыг бууруулах, энэ орчны бохирдлыг бууруулж.
М.Энхболд: -Оюундарь гишүүнд 1 минут нэмж өгье.

Н.Оюундарь: -Зөвхөн агаарын бохирдлыг бууруулаад зогсохгүй ялангуяа хөрсний бохирдлыг, усны бохирдлыг бууруулах чиглэл дээр анхаарах хэрэгтэй. Энэ нь өөрөө Засгийн газрын агаар орчны бохирдлыг бууруулах үндэсний хөтөлбөр гарчихсан. Тэр хүрээндээ бас Улаанбаатар хотын захиргаа маань ч гэсэн үйл ажиллагаагаа явуулах нь зүйтэй байх аа. Энэ дотор гол нь бас гэр хорооллыг дэд бүтцийг нь хөгжүүлэх тал дээр онцгой их анхаарахгүй бол дахиж гэр хорооллыг барьж байгуулах, эсхүл хашааг нь арай өөр маягаар шийдвэрлэх тийм маягаар асуудлыг шийдэхгүй ээ. Цогцоор нь авч үзээрэй гэдгийг бас энэ агаарын бохирдлыг бууруулах хөтөлбөр дээр хэлмээр байна.
М.Энхболд: -Оюундарь гишүүн үг хэллээ.

Оюунчимэг гишүүн.
М.Оюунчимэг: -Хамгийн нэгдүгээрт анхааруулж хэлье гэсэн зүйл нь түрүүн Мөнхбаатар гишүүнтэй би бас санал нэг байна. Хоёр улсын Засгийн газар хоорондын хэлэлцээрээр соёрхон баталчихсан энэ зүйлийг бид нар Их Хурал дээр орж ирээд Их Хурлын Байнгын хороо ажлын хэсэг гаргаад, тэгээд ажлын хэсэг нь энэ мөнгийг тийш нь зарцуулна гээд ажлын хэсэгт орсон гишүүд нь ингээд ярих уу. Энэ бол их буруу жишиг тогтоно. Тэгэхээр энийг Байнгын хороо руу ажлын хэсэг гаргах нь уг нь буруу. Энийг болих хэрэгтэй гэж би бодож байна. Яг энэ хууль, журмынхаа дагуу яваад Засгийн газар нь хийсэн хэлэлцээр, тохирсон журмынхаа дагуу хийгээд харин Улсын Их Хурал нь хяналт тавьдаг байхгүй бол энэ нь өөрөө эргээд гишүүн болгон тойрог руугаа жалга довны үзлээр мөнгө татлаа гэсэн буруу ойлголтыг төрүүлээд байгаа учраас энийг бас хуулийнхаа дагуу яваад энэ дээр ажлын хэсэг энэ тэр гаргахыг ер нь боливол яасан юм бэ, тэр тогтоолоо гэж хэлмээр байна.
Хоёр дахь нь, угаасаа түүхэн аялал жуулчлалыг хөгжүүлэхтэй холбоотой энэ асуудлыг анх орж ирэхээс нь би дэмжиж байсан. Ялангуяа Хөвсгөл, Хэнтий, Улаанбаатар хотын энэ чиглэлд гээд энэ ярьж байгаа юмнууд нь аялал жуулчлалыг жинхэнэ утгаар нь хөгжүүлье гэсэн төсөл явж байсан. Тэгээд түрүүн Хөвсгөл нууртай холбоотой асуудлыг бас ярьж байхад өнөөдөр өндөр зэрэглэлтэй өндөр өртөгтэй жуулчид хаана ирдэг вэ гэхээр Хөвсгөлд ирдэг. Яагаад гэхээр тэнд арай нэг олон улсын стандартад нийцсэн байр сав нь өөр, 00 нь өөр, үйлчилгээ нь арай өөр тийм байдаг. Одоо жишээлбэл, Аширхайд гэхэд анчин зориулалттай Германы ч гэдэг юм уу, нохойтой анчид гээд маш өөр түвшний хүмүүс ирдэг. 
Харин үүргэвчтэй энд, тэнд хоноглоод яваад байдаг хүмүүс бол нөгөө эргэн тойрон дураараа буучихсан, яг стандартын дагуу бус аялал жуулчлалын жижиг, жижиг төслүүд дээр яваад байдаг учраас. Одоо үнэхээр энэ бол мөнгө бас. Бараг 90-ээд тэрбум төгрөг шүү дээ. Тэгэхээр энийг аялал жуулчлал дээр хөгжүүлэх, тэр дундаа саяын яриад байгаа бүс нутаг, Хөвсгөл нуурыг тойруулаад хөгжүүлэхдээ стандартыг нь маш сайн гаргах хэрэгтэй. Энэ дээр хяналт тавьдаг газрууд нь бас сайн тавиад явах хэрэгтэй гэж нэгд хэлмээр байна. Энэ өөрөө чухал л даа. Зам гээд яриад үзэхэд. 
Хоёрт нь сая яг Оюундарь гишүүн хальт хөндлөө. Агаарын бохирдол бууруулахтай холбоотой Азийн хөгжлийн банкны яг жилийн 2 хувийн хүүтэй, 25 жилийн хугацаатай энэ дээр гэр хорооллын дахин төлөвлөлт дээр яг энэ орон сууцжуулах дээр жишээлбэл хэдий хэмжээ нь яг тусахаар байгаа вэ. Энэ дээр яг ямар бодлого барьж байгааг би бас тодорхой асуумаар байна. Энэ нь өөрөө одоо яваад байгаа сервис центр, одоо гэр хорооллын дахин төлөвлөлт нь нөгөө компаниудтай гэрээ хийчихсэн энэ тэр дээр энэ маань орж байна уу, үгүй юу? Ямар түвшинд гэр хорооллын дахин төлөвлөлт, гэр хорооллыг орон сууцжуулах дээр Азийн хөгжлийн банкны төсөл явж байна вэ гэдэг дээр би бас тодорхой хариултыг авмаар байна л даа.
Одоо ингээд янз, янзын төслүүд янз, янзын нэрээр орж яваад байдаг. Тэгээд энд, тэнд жижиг, жижиг бүтцүүд гараад ингээд яваад байх юм. Тэгэхээр яг энэ Азийн хөгжлийн банкны энэ мөнгөнөөс 468 сая америк долларын хэд нь агаарын бохирдлыг бууруулах нэрээр гэр хорооллын дахин төлөвлөлтөд яваад, одоо хэд нь орж ирээд эхлээд хийгээд явж байгаа юм бэ гэдгээ хэлэхгүй юу. Одоо Дэнжийн-1000-ын, 100 айл дээр Азийн хөгжлийн банкны гээд байгаа шүү дээ. Тэр дээр яг энэ санхүүжилт үү, бас өөр санхүүжилт үү? Тэгээд энэ дээр бас тодорхой мэдээлэл өгөөч гэж би асуумаар байна.
М.Энхболд: -Хэн хариулах вэ? Хотын захирагч хариулах уу. 60, 20 гээд байгааг л асуух гээд байх шиг байна.
80  дугаар микрофоныг өгчихье.

С.Батболд: -Одоо энэ хэрэгжүүлэх гэж байгаа 80 сая долларын зээл бол одоо хэрэгжээд эхэлж байгаа Азийн хөгжлийн банкны гэр хорооллын дахин төлөвлөлтийн хүрээнд хэрэгжиж байгаа энэ төслийн үргэлжлэл болж хэрэгжих юм. Одоо хэрэгжиж байгаа төслүүд бол Улаанбаатар хотын шинэ төвүүдийг бий болгож бид нарын хийж чадахгүй байсан өндөр өртөгтэй дэд бүтцийн шугамууд, цэвэр ус, ариутгах татуурга, дулааны шугамуудыг гэр хороолол, Дэнжийн-1000, Сэлбэ, Баянхошуу, Яармагт хүргэчихээд тэр хүргэсэн дээрээ дээр нь нэмж энэ 10 мянган айлын орон сууц, бусад дэд бүтцүүдийг байгуулах төслийн хоёр дахь ээлж гэж ойлгож болно.
Хоёрдугаарт энэ 80 сая долларын зээл дотор хамгийн гол нь 50 сая доллар нь жишээлбэл, зөвхөн ногоон сангийн зээл байх жишээтэй. Тэр дотроосоо бүр бага хүүтэй зээлүүд байх жишээтэй ийм зээлүүд хэрэгжих юм гэж бодож байна. Дэнжийн-1000-ын төсөл бол одоо хэрэгжиж байгаа төсөлд ороод явчихна. Энэ 2018 онд гол бүтээн байгуулалтууд нь хэрэгжинэ. Сэлбэ, Дэнжийн-1000 хоёр орчихно. Тэгээд Баянхошуу, Яармаг, Дамбадаржаа гээд явах ийм төслүүд байгаа гэдгийг хэлмээр байна. Агаарын бохирдлын 135 сая бол төсвийн дэмжлэг шүү дээ. Тэр бол юу биш гэдгийг гишүүд ойлгож байгаа байх.
М.Энхболд: -Оюун-Эрдэнэ гишүүн асуулт асууж, үг хэлнэ.
Л.Оюун-Эрдэнэ: -Баярлалаа. Яахав, өнөөдөр харамсаж байна л даа. Бүхэл бүтэн Монгол Улсын Их Хурлын дэд дарга, зарим Улсын Их Хурлын гишүүд маань Чингис хаантай холбоотой энэ асуудлыг тойргийн асуудал гэж харж байгаад. Энэ тойргийн асуудал биш ээ. Бид нар 25 жил Чингис хаан гэж зөндөө ярилаа. Чингис хаан гэдэг нэрээр бонд босголоо, Чингис хаан гэдэг нэртэй архи гаргалаа, Чингис хаан гэдэг нэртэй зочид буудал байгууллаа. Гэхдээ яг төрсөн газарт нь нэг гадас ч хатгаагүй өнөөдрийг хүрсэн юм байна. Энийг л өнгөрсөн 1,5 жилийн хугацаанд дэвшүүлэн тавьсан ТЭЗҮ дээр Байгаль орчин, аялал жуулчлалын яам, Зам, тээврийн яам хамтарч ажилласан юм. Би бүр аргаа бараад Байнгын хороон дээр сая хэллээ. Энийг хэрвээ улс төр тойрог гэж хараад байгаа бол би тэр тойрогт нэр дэвшихгүй байж чадна.
Өнөөдөр бид нар их жанжин Сүхбаатарын төрсөн өдөр их хаантайгаа холбоотой асуудлыг Их Хурлын танхимдаа яриад сууж байна. Ийм явцуу байдлаар бас ингэж харж байгаад их гайхаж байна. Би олон улсын байгууллагад 10 гаруй жил ажилласан. Дэлхийн банк, Азийн хөгжлийн банк, Дэлхийн зөнтэй хамтарч ажиллаж байсан. Техник эдийн засгийн үндэслэл дөрвөн үе шаттай байдаг. Тэрийг концепци папэр буюу эхний үе шатанд нь байгаа төслийг зориуд 2017 оны 7 сарын 31-нд Засгийн газрын тогтоол гарчихаад явж байхад Аюулгүй байдал байнгын хорооны хуралдааны өмнөх хуралдаан дээр тусгай хамгаалалтын газрын дарга Батсансар гэж хүн худал мэдээлэл өгч энийг бас зориудаар саармагжуулах оролдлого хийсэнд нь үнэхээр их харамсаж байна. Тийм учраас сая Аюулгүй байдлын байнгын хороон дээр маргаан болсон болохоос биш энийг ямар нэгэн байдлаар төсөл хөтөлбөрт суулгах гэсэн ч юм уу, ийм зүйл байхгүй шүү. Энийг бас Их Хурлын гишүүд маань зөвөөр ойлгоорой гэж хүсэж байна.
Ордос хотод гэхэд 103 га том бүтээн байгуулалтыг хийсэн. Тэнд хавар, намрын Чингис хааны тахилга гэж болдог. Жилд 1,2 сая жуулчин очдог болсон байна. Түрүү жил БНХАУ-ын Баяннуурт Үүхэй мужид 88,8 метр өндөр Чингис хааны музей байгуулсан. Бид энэ бүх зүйлийг харж л байгаа. Энэ яагаад ингээд өнөөдрийг хүртэл явахгүй байсан бэ гэхээр бид нар энэ байдал дээр ийм хүнийрхүү, ажил хэрэгч биш байдлаар хандсаар ирсэн учраас ингэсэн юм. Тэгэхээр энийг бас ингээд өнөөдөр ярилцаад тодотгол хийгээд явж байгаа гэдэг өнцгөөс нь Их Хурлын гишүүд маань бас ойлгоосой гэж хүсэж байна. Аюулгүй байдлын байнгын хорооны хурлын протоколууд байж байгаа. Аргаа бараад би одоо Зам, тээврийн яаман дээр, Байгаль орчин, аялал жуулчлалын яаман дээр хийгдсэн өнгөрсөн жилийн техник, эдийн засгийн үндэслэлийг нь хүртэл авчирч өнөөдөр харуулж байж энэ өгсөн худлаа мэдээллийг залруулсан ийм аргаа барсан зүйл хийгээд явж байна. Тэгээд та бүхнийг дэмжиж өгөхийг хүсье.
М.Энхболд: -Оюун-Эрдэнэ гишүүн үг хэллээ.

-Баттөмөр гишүүн.

Б.Баттөмөр: -Зээлийн зориулалт нь санхүү, хөдөө аж ахуй, боловсрол, эрүүл мэнд, хөдөлмөр эрхлэлт, байгаль орчны хамгаалал, нийгмийн салбарууд хамтран ажиллах чиглэлээр тохирсон юм байна л даа. Уг нь их өргөн цар хүрээтэй тохирсон юм байна. Харамсалтай нь бас яг тийм хэмжээндээ хүрч үр ашгаа өгөх хэмжээнд алга л байна гэж харж байна. Бага хүүтэй, урт хугацаатай зээлийг цаашдаа авах хэрэгтэй. Зээлгүйгээр, хөрөнгө оруулалтгүйгээр хөгжсөн улс гэж дэлхийд ерөөсөө байхгүй байна л даа. 
Манайд бол яаж байна вэ гэхээр авч байгаа зээл маань үр ашиг муутай бүтцээ санхүүжүүлдэг. Тэгээд дээрээс нь  гадаадад явдаг хүмүүсийн эх үүсвэр болж ашиглагдаад байна шүү дээ. Ийм байдлаар бид нар энэ зээлийг ашиглаж авч болохгүй ээ. Энэ зээл болгоны цаад талд хариуцлага байгаа. 25 жилийн дараа энэ зээлийг төлөхөд энэ танхимд сууж байгаа хүмүүсийн ихэнх нь байхгүй. Бидний үр хүүхдүүд бидний өвөг дээдэс, бидний аав, ээж ямар юманд авч ингэж зарж бидэнд өр үлдээв гэж харамсах юм гарч магадгүй шүү. Ийм учраас бодит зүйлд заръя гэж ингэж яриад байгаа юм.

Монголчууд өөрсдөө баялаг бүтээдэггүй. Баялаг бүтээдэггүй болохоор хуримтлал бий болгож чаддаггүй, гаднаас юм гуйж амьдардаг. Амьдарсан дээрээ тэр өгсөн зүйл дээр нь тохирч чаддаггүй, үр ашигтай зүйлдээ зарж чаддаггүй ийм л дүр зураг байгаад байна шүү дээ. Сүүлийн үед авч байгаа зээлүүд, ер нь ардчилал, зах зээлийн нийгэмд шилжсээр 27 жилийн хугацаанд авсан зээл, тусламж хэдэн тэрбумаараа хэмжигдэж байгаа. Харамсалтай нь өнөөдөр үр дүн алга байна. Нэгэнт хоёр Их Хурал, дөрвөн Засгийн газар дамжаад энэ зээл маань явчихсан учраас энийг өөрчилдөг, бодит зүйл рүү нь оруулах боломж байхгүй юм байна л даа. Тэгэхээр дараа дараагийн зээлийг бид нар юунд зарцуулах вэ гэж бид бодох ёстой.
Өнөөдөр Монгол Улсын хөгжлийн бас нэг гарц бол хөдөө аж ахуйгаа хөгжүүлэх, эрчимжсэн мал аж ахуй, газар тариалан, гахай, тахианы аж ахуй, хүлэмжийн аж ахуй гээд бөөн арга хэмжээ байгаа юм. Энийг бөөн авч байгаа энэ хөнгөлөлттэй зээлд хамруулаад хөгжүүлчих ийм боломж бас байна шүү дээ. Хөдөлмөр эрхлэлтийг дэмжих чиглэлээр Азийн хөгжлийн банктай тохирсон. Энд надад харагдахгүй л байна. Өнөөдөр бизнес эрхэлж байгаа хүмүүст бага хүүтэй, урт хугацаатай зээл шаардлагатай. Гэтэл өнөөдөр тийм юм алга. Энэ  2 хувийн хүүтэй зээлийг 5 хувийн хүүтэй болгоод бизнес эрхлэх гэж байгаа хүмүүстээ өгье л дөө. Энэ чинь тэр баялгийг бүтээнэ, татварын орлогыг нэмэгдүүлэн, ажлын байрыг бий болгох ийм боломжууд байна шүү дээ.
468 сая доллар бол 1,1 их наяд орчим төгрөг болж байгаа юм. Энэ зэс хайлуулах үйлдвэр, Тавантолгойн ДЦС, Эрдэнэбүрэнгийн усан цахилгаан станц, Монголын эмч нар өнөөдөр дэлхийд гайхалтай дэлхийн хэмжээний мэс заслыг хийж байна шүү дээ. Багаж дутагдаж байна, тоног төхөөрөмж дутагдаж байна. Зэс хайлуулах үйлдвэр гэх мэтийн маш их олон зүйлд бид нар хэрэглэх ийм боломжууд байна шүү дээ. Тэгэхээр дараа дараагийн зээлийг бид нар авч явахдаа яг бодит салбарт нь заръя, үр дүн гарах зүйлд нь заръя. Бизнес эрхэлж байгаа энэ хүмүүст төр дамжуулж өгье. Бизнес эрхэлж байгаа хүмүүст чинь ийм бага хүүтэй зээл олдохгүй байна. Ерөөсөө улиг болсон тийм ерөнхий нэртэй ийм юм оруулж ирдэг, үр ашиг байхгүй ийм л болоод байна шүү дээ. Энийг манай яамдын холбогдох хүмүүс, гэрээ хэлцэл хийж байгаа хүмүүс дараа дараагийнхаа төсөл дээр анхаарахыг хүсэж байна.
М.Энхболд: -Баттөмөр гишүүн үг хэллээ.

-Билэгт гишүүн.

М.Билэгт: -Таван Засгийн газар дамжаад хоёр Их Хурал дамжаад энэ зээлийг хэлэлцэх боломж нь өнөөдөр бүрдэж байна л даа. Тэгээд 468 сая доллар 25 жилийн хугацаатай, эхний таван жил үндсэн төлбөрөөс чөлөөлсөн жилийн 2 хувь гээд ингээд. Энэ бол үнэхээр бас Монголын хөгжилд, Монголыг хөгжүүлэхэд жинхэнэ хөгжлийн зээл болж хөрөнгө оруулалт болж чадах нь ээ гэж харж байна. Бид аялал жуулчлалаа ярьж байна, энэ буруу биш ээ. Монголын хүн ам цөөхөн, 3-хан сая. Тэгэхэд зэргэлдээх улс орнууд маань Монгол Улсын хүн амаас 50 дахин, хэдэн зуу дахин ийм л олон. Тийм учраас бид Монгол Улсад үйл ажиллагаа явуулж байгаа аж ахуйн нэгжээ, мөн амьжиргаагаа залгуулах гээд явж байгаа хувиараа хөдөлмөр эрхлэгчдийн тэр бизнесийг дэмжихэд жуулчдыг олноор оруулж ирэх нь уг нь бас эдийн засаг өсөхөд хэрэгтэй, орлого нь нэмэгдэхэд хэрэгтэй л дээ. 
Гэхдээ би энд нэг л юм хэлэх гэж байна. Эрүүл монгол хүн бол Монголын баялаг. Эрүүл монгол хүн бол Монголын баялаг. Тэгэхээр эрүүл мэндийн салбарт жишээ нь энэ 468 саяас 1 ч төгрөг байхгүй л байгаа байхгүй юу. Яагаад гэвэл 2012-15 онд жишээ нь эргэн төлөгдөх нөхцөлтэй төсөл хөтөлбөрт 3 их наядыг зарцуулсан байдаг юм. Тэрний 3 их наядын 2 их наяд нь зөвхөн зам, тэгээд эрчим хүч, Гудамж төсөл гээд ингээд л сургууль, цэцэрлэгт 55-хан тэрбум. Ийм л байдаг. Эрүүл мэндийн салбарт 1 төгрөг ч байдаггүй. 

Өнөөдөр Монголын эрүүл мэндийн салбарын өнөөгийн байгаа байдалд энэ тусламж үйлчилгээ үзүүлж явж байгаа энэ байдалд иргэд маань итгэх нь өдөр өдөрт буурч байна шүү дээ. Жишээ нь Солонгос саяхан Эрүүл мэндийн аж үйлдвэрийнх нь яам судалгаа гаргасан байсан. Монгол Улсаас Солонгост ирж эмчлүүлж байгаа, эрүүл мэндийн тусламж үйлчилгээ авч байгаа иргэд 2009 онд 850 байсан бол 2016 онд 15 мянга болжээ гэж. 17 дахин өссөн байна. Тэгэхээр эрүүл мэндийн салбараа бид бас өөд нь татахад энэ хөнгөлөлттэй зээл юмнуудаа анхаармаар байх юм гэдгийг бас хэлмээр байна.
Жишээ нь эрүүл мэндийн тусламж үйлчилгээ авахаар гадагшаа явж байгаа иргэд жилдээ 500 сая доллар гадагшаа урсаж байгаа гэсэн мэдээ судалгаа манай эрдэмтэн судлаачдын дүнд байж байгаа. Тэгэхээр эрүүл мэндийн салбарт би Хүрэлбаатар сайдаас асуух гэж байна. Эрүүл мэндийн салбарыг сайжруулахад энэ эрүүл мэндийн салбарт иргэд итгэхээ болиод гадагшаа урсаж байгаа энэ их мөнгийг Монголдоо үлдээхийн тулд цаашид энэ хөрөнгө оруулалтыг хөнгөлөлттэй энэ зээлүүдээс эрүүл мэндийн салбарт ямар хэмжээнд хөрөнгө оруулалт оруулах ийм бодол байгаа вэ гэдгийг би тодруулж хэлж өгөөч ээ гэж хэлмээр байна.
М.Энхболд: -Хүрэлбаатар сайд хариулъя.
Ч.Хүрэлбаатар: -Сарангэрэл сайд байсан бол илүү оновчтой хариулах байсан байх аа. Ер нь гадаадын зээл тусламжаар эрүүл мэндийн салбарт зарцуулах чиглэлийг бас үе үеийн Засгийн газар баримталж ажиллаж байсан. Тэгээд БНСАУ-ын зээлээр 300 сая долларын зээлийг 2011 онд Батболд Ерөнхий сайд байхад очиж гарын үсэг зурж авч хэрэгжүүлж, тэгээд Үндэсний шинжилгээ оношилгооны төв гэдэг дээр 55 сая долларын зээлийг аваад энэ нь амжилттай хэрэгжээд явж байгаа. Солонгосын тал дээр зүрхний эмнэлгийн асуудлыг тавиад өгөөч ээ гэдэг асуудлууд бас яригдаж байгаа.
Үүнээс гадна манай хувийн хэвшлийнхэн маань өөрсдөө эмнэлгийн салбарт нэлээд их олон тооны хөрөнгө оруулалт хийгээд ингээд явж байгаа. Тэгэхээр ер нь цаашдаа эрүүл мэндийн салбарын нийгмийн даатгалын тогтолцоог зөв болгож явбал бид нарт үнэхээр эрүүл мэндийн салбар хөл дээрээ босоод ирэх ийм боломж байгаа. Тэгэхээр юуны өмнө бид нар эрүүл мэндийн салбарын санхүүжилтийн схемийг зөв болгох юм бол эрүүл мэндийн салбарын цаашдын хөгжил тодорхой, бас ард иргэдийн чанартай, сайн, эрүүл мэндийн үйлчилгээ авах боломж нь нээгдэнэ гэж үзэж байгаа.
М.Энхболд: -Ундармаа гишүүн асуулт тавья. 
Б.Ундармаа: -Азийн хөгжлийн банкны санхүүжилтийн ерөнхий хөтөлбөрөө соёрхон батлах хуулийн төслийг бас дэмжиж байна. Тэгээд энэ зээл маань өөрөө урт хугацаатай, бага хүүтэй. Ялангуяа манай дэд бүтэц, зам, мөн агаарын бохирдол, мөн орон сууц. Тэгээд боловсролын салбарт маань түлхүү санхүүжилтийг нь хийгдэх гэж байгаад талархаж байна. Тэгээд нэг зүйлийг хэлэхийг хүсэж байна. Сонгинохайрхан дүүргийн Толгойт бүс маань ерөөсөө ороогүй байна. Төлбөрийн чадварт нийцсэн, байгаль орчинд ээлтэй 10 мянган айлын орон сууц барина гэж Засгийн газар бас тодорхойлж байгаа. Улаанбаатар хот ч гэсэн энийг ярьж хэлж байгаа.

Тэгвэл энэ агаарын болон хөрсний бохирдлыг бууруулж гэр хорооллыг багасгах гэж байгаа юм бол Сонгинохайрхан дүүргийн Толгойт бүсийг энд оруулж болдоггүй юм уу? Энэ задаргаан дээр чинь байхгүй байна. Энийг оруулж өгөөч. Улаанбаатар хотын агаарын чанарыг сайжруулахад 130 сая доллар орж ирж байгаа юм байна. Энд ч гэсэн хэрвээ Толгойд бүс маань орох юм бол энд нэлээн, Улаанбаатар хотын агаарын чанарыг сайжруулахад бас тодорхой хувь нэмэр оруулна. 
Яаж гээд ингэх юм бол, энд Сонгинохайрхан дүүрэг маань өөрөө Баянхошуу, Толгойт, Өнөр, төв гээд хуваагддаг. Тэгвэл Толгойт бүсэд маань хамгийн их нягтралтай, хамгийн олон иргэд оршин суудаг, гэр хороолол нь маш шигүү, амьдрах орчин, хөрсний бохирдол нь маш хүнд байдаг. Тэгээд энэ дээр энэ саналыг дэвшүүлж байна. Манай Сонгинохайрхан дүүрэгт сургууль, цэцэрлэг дээр нь бас түлхүү анхаарч оруулж өгөөсэй гэсэн энэ саналыг хэлж байна.
М.Энхболд: -80 дугаар микрофон, хотын захирагч хариулах уу. Толгойт бүсийн асуудал хамрагдаж байгаа юу гээд.
С.Батболд: -Яг үнэндээ бол яахав, бид нар үнэндээ анхаарна аа. Сонгинохайрхан дүүрэг бол манай нийслэлийн хувьд үнэхээр эмзэг цэг. 330 орчим мянган хүн амтай, хамгийн том ийм цэг байгаа. Яг энэ манай Азийн хөгжлийн банкны одоо энэ хэрэгжих гэж байгаа зээлийн орлогод нийцсэн орон сууцны төсөл бол хуучин хийгдсэн дэд бүтцийнхээ шугамуудыг дагаж хэрэгжих юм. Тэгэхээр би Баянхошуу орчмын орон сууцнууд энд хамрагдахаар ерөнхий төлөвлөлт явж байгаа. Тэгээд би Ундармаа гишүүний саналыг авч үзэж байна. Бид нар захын хорооллуудыг орон сууцжуулах чиглэлээр тэнд нь сервис центр гээд дэд бүтцийн төв байгуулах чиглэлээр онцгой анхаарч ажиллана. Тэрэндээ Толгойт хорооллыг онцгойлон анхаарна гэдгийг хэлмээр байна.
М.Энхболд: -Гантулга гишүүн алга байна.

-Раднаасэд гишүүн асуултаа тавина.

Ш.Раднаасэд: -2017 оны 10 сарын 24-нд зөвшилцөхөөр орж ирсэн. Тэгээд гурван сар гаруй өнгөрч байна. Энэ төслүүд зарим газар их хүлээлттэй байгаа. Ялангуяа эрчим хүчний хэрэглээ тал дээр. Говь-Алтай аймгийн тойргийн зовлон ярих юм бол эрчим хүчний 24 цагийн тоггүй байгаа сумдад өнөөдөр энэ мөнгийг хүлээгээд ингээд сууж байгаа. Одоо ингээд соёрхон баталчихаар дахиад хэдэн сарын дараа яг газар шорооны ажил хийж тоосго өрж эхлэх вэ? Тэр өдөр судар, сар баримжаа нь байвал их сайн байна. Хэзээ эхэлж, дуусах нь мэдэгдэхгүй ийм байгаа.
Хоёдугаарт, Хүрэлбаатар сайдаас асууя. 440 сая нь Лондонгийн банк хоорондын хүүн дээр нэмэх нь 0,5 хувийн шимтгэлтэй гэж явж байгаа. Тэгэхээр энэ чинь яг өнөөдрийн байдлаар тооцох юм бол, мэдээж энэ хөдөлдөг хүү байгаа. 1,1-тэй, 1,3-тай явах уу? Яг хүүгийн хувьд. Ийм асуултууд байна. Гол нь хэлэх гээд байгаа зүйл бол энэ ажлуудыг яаралтай л хөдөлгөх хэрэгтэй байна. Зээлийн асуудал аваад явдаг, ажил болгож эхлүүлэх ажил нь чухал байдаг. Зарим асуудлууд шүүхэддэг, гацдаг, түгжигддэг ийм юмнууд байдаг.
Ер нь яваандаа гадаадын зээл тусламжтай холбоотой худалдан авах ажиллагааны журмыг бас нэг эргэж харахгүй бол гадна талаасаа нэг субъектыг санал болгодог, тэр дээр Монголын хууль тогтоомжийн дагуу заавал тендер зарлагдана гэдэг. Хэнээр гүйцэтгүүлэхээ гадна тал нь компанийнхаа нэрийг, өөрийнхөө улсын компанийн нэрийг өгчихөөд байхад Монгол дотоодынхоо хуулиар тендер зарлана гээд ингээд ажил нь гацаад байдаг, түгжигдээд байдаг. Мэдээж Азийн хөгжлийн банкны худалдан авах ажиллагаа нь тусдаа өөрийн журамтай. Ялангуяа Засгийн газрын хоорондын хэлэлцээр, хөнгөлөлттэй зээл, бусад хэлэлцээрээр явж байгаа юмнууд дээр анхаарахгүй бол. 
Одоо Говь-Алтай аймаг Тайшир хоёрын хоорондын усан хангамжийн төсөл эхлэх гээд байдаг. Нэр ирчихээд байдаг, заавал тендер зарлана гээд ингээд 30-40 хоногийн хугацаа алдагдах ийм юмнууд яваад байдаг. Тэгэхээр энэ ажлыг хурдавчлуулах, эхлүүлэх асуудал дээр дотоодын хууль тогтоомждоо зарим нэг өөрчлөлт хийхээс гадна гэрээ хэлэлцээр дээрээ бас нарийвчилсан зохицуулалтуудыг нь суулгаж өгөхгүй бол бид нар өөрөө өөрийгөө хүлсэн юмнуудыг их явуулаад байх шиг харагдаад байна. Энэ ажлыг яаралтай эхлүүлэх ёстой юм болов уу гэж харж байгаа. Баярлалаа.

М.Энхболд: -Эхлээд Хүрэлбаатар сайд, дараа нь Даваасүрэн сайд. Тэгээд санал хураана, гишүүд танхимд орж ирье.
Ч.Хүрэлбаатар: -Раднаасэд гишүүний асуултад хариулъя. Лондонгийн банк хоорондын хүү буюу лайбераар тооцож байгаа лайбер дээр нэмэх нь 0,5. Лайбер нь өөрөө байнгын хөдөлж байгаа хүү байгаа. Тэгээд зээл дээр голдуу зургаан сарынхаар тооцдог юм байна, зургаан сарын хүүгээр. Тэгээд яг өнөөдрийн юун дээрээс нь би хүүг нь авахууллаа. Ингэхээр 1,97 хувь байна, яг өнөөдрийн байдлаар. Нэг жилийнх нь бол 2,2 хувийн хүүтэй байгаа юм байна. Тэгэхээр 0,5-ыг нэмбэл жилийн 2,4 орчим хувийн хүүтэй, зургаан сараар тооцож явдаг ийм мэдээ байна. Би яг өнөөдрийнхөөр нь аваад шалгуулаад танд мэдээллийг өгч байна. Баярлалаа.
М.Энхболд: -Даваасүрэн сайд.

Ц.Даваасүрэн: -Баярлалаа. Би Раднаасэд гишүүний төсөл эхлүүлэх талаар асуусан асуултад хариулъя. Та Говь-Алтай аймгийн Есөн булгийн 10 МВт-ын нарны цахилгаан станц, Алтай сумын төвд 500 кВт-ын нар, салхины станц ажиллуулах чиглэлээр байнгын санал хүсэлт тавьж ирсэн. Тэр дагуугаа ингээд энэ хөтөлбөрийн хүрээнд тусаад явж байгаа. Ажил эхлүүлэх асуудал бол одоо энэ соёрхон батлах асуудал шуударчих юм бол ер нь тэгээд бараа, ажил, үйлчилгээ худалдан авах Азийн хөгжлийнхөө дүрэм, журмаар явна. Аль болох түргэн эхлүүлэх чиглэл дээр нь бид хамтарч ажиллана. Тэдний зүгээс бас тэгж байгаа. 
Гэхдээ энэ төсөл дээр нэг юмыг манай гишүүд мэдэхгүй байгаа юм шиг байна лээ. Энэ олон улсын төсөл чинь зөвхөн Азийн хөгжлийн банк оролцоогүй юм. Ерөнхийдөө ялангуяа баруун бүсийн сэргээгдэх эрчим хүчин дээр Дэлхийн банк, Азийн хөгжлийн банк, Дэлхийн уур амьсгалын сан гурав оролцож байгаа юм. Жишээлбэл, сэргээгдэхийг нь болиулаад өөр юм руу шилжүүлнэ гэдэг ийм боломж байхгүй юм билээ. Жишээлбэл, дэлхийн уур амьсгалын сан, энэ хоёр хөтөлбөрийн хүрээнд Дэлхийн банк, Азийн хөгжлийн банктай хамтраад 30 сая долларын буцалтгүй тусламжийг Монгол Улсын Засгийн газарт оруулсан байгаа юм.
2015 онд Вашингтонд болсон энэ сангийн хурлаар Монгол Улс бусад улс орнуудтай өрсөлдөөд, тэгээд баруун бүсдээ сэргээгдэх эрчим хүчний эх үүсвэрт 30 сая долларыг ашиглахаар энэ сангаас буцалтгүй тусламжаар ингэж шийдвэрлэгдсэн юм байна лээ гэдгийг бас хэлэхгүй бол шилжүүлж болох юм шиг ойлголттой байгаад байгаа юм билээ. Тийм зүйл байхгүй, энэ ажил хийгддэгээрээ хийгдээд явна. Азийн хөгжлийн банкны бараа, ажил, үйлчилгээ худалдан авах журмынхаа дагуу ингээд явна. Аль болох түргэн шуурхай зохион байгуулахад нь анхаарна.
М.Энхболд: -Раднаасэд гишүүнд 1 минут өгье.
Ш.Раднаасэд: -Ямар ч байсан процессын хувьд их хурдавчилсан байдлаар явах юм байна гэж харж байгаа. Түүнээс гадна Даваасүрэн сайд байгаа дээр бас, 10 аймгийн дулааны станцын юм явж байгаа. Солонгосын Эгзим банкны юугаар. Энэ ажил энэ зун, энэ жилдээ амжиж эхлэх үү? Бас яг техник эдийн засгийн үндэслэл боловсруулах, бас л Монголын талаас хамаарахгүйгээр, мэдээж улс төрийн шийдвэр бол гарчихсан. Хоёр улсын Засгийн газар хооронд ямар ч байсан тохирчихсон. Ийм, ийм аймгууд 10 аймаг гээд Говь-Алтай аймаг ч гэдэг юм уу, ингээд орчихсон явж байгаа. Гэтэл одоогоос яг энэ бичиг цаасны ажил цаана, наанаа тохирох худалдан авах ажиллагаа хийгдэх гэх мэтчилэнгээр энэ процесс бас л явагдах байх, мэдээж. Энэ ажлыг бас энэ жил эхлүүлэх үү, үгүй юу гэдэг.
М.Энхболд: -Даваасүрэн сайд хариулъя. 10 аймгийн дулааны станц эхлэх үү. 10 аймгийн нэр өөрчилчихөөгүй биз.
Хариулъя, Даваасүрэн сайдын микрофоныг өгье.

Ц.Даваасүрэн: -Солонгосын 200 сая нэн хөнгөлөлттэй нөхцөлттэй зээлийн хүрээнд 10 аймагт дулааны станц барих асуудал бол өмнөх Засгийн газрын үед ч шийдэгдээд, сая Ерөнхий сайдын айлчлалаар улам баталгаажсан байгаа. Тэгэхээр энэ дээр одоо бас зовлонтой нэг юм үүсээд байгаа юм. Яг ингээд бэлэн болоод Засгийн газрын шийдвэр гараад ингээд юм явчихсан. Гэтэл тэнд чинь бас уурын зуухыг нь хувьчлаад авчихсан улсууд бас байдаг юм байна л даа, зарим аймагт. Одоо жишээлбэл, Баянхонгор, Архангай, Говь-Алтай гурав дээр ийм төвөгтэй байдал үүсэж эхэлж байгаа. Энийг эсэргүүцэж байгаа юмнууд гарч байгаа. Тэгэхдээ бид нар нэгэнт Засгийн газрын шийдвэр гарчихсан, нөгөө улсын Засгийн газартай ярьчихаад өнөөдөр эргэж буцсан юм гарах юм бол ер нь цаашдаа энэ нэн хөнгөлөлттэй зээл тусламжийн хүрээнд бусад орнуудтай ярихад хүндрэлтэй болно. Тийм учраас Засгийн газар бол тэр ярьсан.

М.Энхболд: -Одоо санал хураана.

Асуулт асууж, үг хэлэх нэрсээ өгнө үү гээд түрүүн би хэлээд 10 гаруй гишүүн асуулт асууж, үг хэлээд дууслаа.

-Гишүүд асуулт асууж үг хэлж дууссан.
Байнгын хорооны саналаар Санхүүжилтийн ерөнхий хөтөлбөрийг соёрхон батлах тухай хуулийн төслийг баталъя гэсэн томьёоллоор санал хураалт явуулъя.

57 гишүүн оролцож 89,5 хувийн саналаар санал дэмжигдлээ.
Эцсийн найруулга би уншиж танилцуулъя.

Санхүүжилтийн ерөнхий хөтөлбөр соёрхон батлах тухай. 

1 дүгээр зүйл. Монгол Улсын Засгийн газар, Азийн хөгжлийн банк хооронд 2017 оны 12 дугаар сарын 6-ны өдөр байгуулсан Санхүүжилтийн ерөнхий хөтөлбөрийг Монгол Улсын Засгийн газрын өргөн мэдүүлснээр соёрхон баталсугай.

Гарын үсэг гэсэн.

Эцсийн найруулга дээр саналтай гишүүн байна уу?

Содбилэг гишүүний ярьж байгаагаар Засгийн газарт чиглэл өгөх тогтоол гарна гэсэн шүү дээ. Энэ гэхдээ Засгийн газрын өргөн мэдүүлснээр баталсугай гээд 89,5 хувийн саналаар сая санал хураачихлаа шүү.
Би эцсийн найруулга асууж байна.

Эцсийн найруулга дээр хэнд ямар санал байна вэ? 

-Кнопоо дар.

Энхбаяр гишүүний микрофоныг өгье.
Ж.Энхбаяр: -Эцсийн найруулга дээр Аюулгүй байдал, гадаад бодлогын байнгын хороогоор хэлэлцээд Байнгын хорооноос Засгийн газарт чиглэл өгсөн. Зээлийн төрөл, зарцуулалтыг заасан нарийн яг хуваарилсан тэр хуваарилалтын дагуу гэсэн энэ утга санааг нь эцсийн найруулгад оруулж өгмөөр байгаа юм. Энэ нэлээдгүй маргааныг дагуулсан, Байнгын хорооны хурал нэлээн ширүүхэн болсон. Тэгээд гишүүд ярилцаж байж горимын санал гаргаад, санал хураагаад шийдэгдсэн. Тэгэхээр Байнгын хорооны гаргасан саналын дагуу шийдвэрлэгдлээ гэдгийг Байнгын хорооны санал гэдгийг яаж ойлгох вэ гэдгээ л тодруулах гээд байна л даа. Бид нарын санал хураасан санал багтсан утга гэж ойлгох уу, багтаагүй утга гэж ойлгох уу л болчихоод байна, дарга аа. Байнгын хорооны гаргасан саналын дагуу гэж ойлгох биш үү?
Ж.Мөнхбат: -Би Энхбаяр гишүүнтэй адил төстэй санал хэлэх гэж байгаа юм. Аюулгүй байдал, гадаад бодлогын байнгын хороон дээр яригдаад Засгийн газар салбарын холбогдох сайдуудад чиглэл өгөх ийм тогтоол гарахаар болсон, Байнгын хорооны. Тэгэхээр энэ бол гэхдээ нэг л заалт дээр нь байгаа юм л даа. Тогтвортой аялал жуулчлалыг хөгжүүлэх гэсэн. Энэ дээр өгсөн чиглэл, нарийвчилж зааж өгсөн энэ юмнуудыг нь оруулаад ингээд л эцсийн найруулга дээр оруулаад гэсэн ийм саналтай байна. Байнгын хорооны хуралд Байнгын хорооны гишүүдийн 13 гишүүн суусан 100 хувийн саналаар энэ тогтоолыг баталсан байгаа юм. Байнгын хорооны. 
М.Энхболд: -Засгийн газрын өргөн мэдүүлснээр гэдэг үгийг авах явдал бол найруулга биш юм байна. Энэ бол агуулгын хувьд өөрчлөлт орж байгаа хэрэг болно. Гэтэл 2 дугаар сарын 2-ны өдрийн Байнгын хорооны дарга Содбилэг даргын гарын үсэгтэй бичгээр эцсийн найруулгын төсөл гээд Засгийн газрын өргөн мэдүүлснээр соёрхон баталсугай гээд ороод ирсэн.


Сая тогтоолоо баталчихсан. Эцсийн найруулга асуусан. Эцсийн найруулга дээр хоёр гишүүн санал хэллээ. Найруулгаар авах боломжгүй санал хэлж байна.
-Оюунхорол гишүүн эцсийн найруулга дээр санал хэлье.

Д.Оюунхорол: -Соёрхон батлаад батлагдсан зээлийн задаргааг Байнгын хороогоор батлагдсан төслөөр нь шийдвэрлэх гэдэг үг л оруулчихмаар байна. Бид нарын өнөөдрийн ярьсан юм ерөөсөө зээлийн задаргааг бүхэлд нь дэмжээд баталсан. Тэгэхээр тэр дотор тогтвортой аялал жуулчлалыг хөгжүүлэх 38 сая долларын зээлийн төслийн хуваарийг бас адилхан тэр дотор хийгээд баталсан. Боловсролын салбар, бусад салбарт өгч байгаа нь хэвээрээ хадгалагдаж байгаа юм. Тэгэхдээ тэрийгээ бүхэлд нь зээлийн задаргааг хамт баталсан гэж бид нар үзэж байгаа шүү дээ.
-Ерөнхийд нь биш ээ, тэр чинь угаасаа Засгийн газраас орж ирснээрээ ерөнхийдөө батлагдчихсан юм.

М.Энхболд: -Оюунхорол гишүүний хэлж байгаа саналыг эцсийн найруулга гэж үзэх үү?

-Үзэхгүй юу.

Д.Оюунхорол: -Зээлийн задаргааг нь л бид нар Байнгын хорооны гишүүдийн 100 хувийн саналаар дэмжсэн байхгүй юу. 
М.Энхболд: -Сая Байнгын хороон дээрээ ярьчихаад тогтоол гаргая гэж шийдсэн бол тэр тогтоолынхоо дагуу энэ Их Хурлын тогтоолынхоо төсөл дээр өөрчлөлт оруулаад тэгээд энд батлуулчихсан бол болох байсан байхгүй юу, тийм ээ. Гэтэл дүгнэлтэд болохоор эдгээр гишүүд ийм саналуудыг гаргалаа, Байнгын хороо тогтоол гаргахаар шийдвэрлэлээ гэчихээд гарын үсгээ зурчихаад тэгээд Их Хурлын тогтоолынхоо төслийг Байнгын хороо Засгийн газрын өргөн мэдүүлснээр соёрхон баталсугай гээд ороод ирж байгаа байхгүй юу. Тэгэхээр энэ чинь батлагдаад.

-Тийм ээ, тийм.  38 дээр ярьсан л даа. Би тэгээд бас асуугаад байсан юм л даа. 
Тамгын газар тайлбар өгөх үү? Одоо энэ чинь дотроо дөрөв, таван ангилал байгаа шүү дээ. 468 чинь дөрөв, таван ангилал байгаа, хуваачихсан. Эх үүсвэр нь ч хоёр янз байгаа. Хөнгөлөлттэй, энгийн гэсэн хоёр янз байгаа. Тэгээд энэ тэр арван хэд дотроос чинь зөвхөн 38 сая америк доллар гэсэн мөрийг 38-ын задаргаан дээр Байнгын хороо яриад тогтоол гаргаж санал Засгийн газарт өгч байна гэж байна шүү дээ. Тэгэхээр энэ чинь бол одоо Засгийн газрын өргөн мэдүүлснээр соёрхон батална гэдэг дээрээ зөрчилтэй болох гээд байна л даа.
-Засгийн газар тэрийг нь авч үз гэж үү? Тэгэхээр наадах чинь Байнгын хорооны тогтоол Улсын Их Хурлын тогтоол хоёр чинь хоёр өөр зөрүүтэй байр суурьтай юм Засгийн газар руу явах болох гээд байна шүү дээ. Их Хурал нь болохоор Засгийн газрын өргөн мэдүүлснээр гээд баталчихдаг, Байнгын хороо нь болохоор. Ерөнхий тоо хөдлөөгүй. Ганцхан дотор нь байгаа нэг бүлгийн задаргаан дээр л асуудал үүссэн юм. 

Тамгын газар яах вэ, эндээс тийм зөрүүтэй хоёр тогтоол байхад чиглэл өгч болох юм уу?

Д.Амгалан: -Улсын Их Хурлын чуулганы хуралдааны дэгийн тухай хуулийн 5.2 дахь хэсэгт Улсын Их Хурлын дарга болон Тамгын газрын Ерөнхий нарийн бичгийн дарга энэ хуулийн 53.1.1, 53.1.2-т заасны дагуу эцсийн найруулгыг хянахдаа түүний агуулга, бодлого зарчмыг алдагдуулахгүйгээр зөвхөн найруулга, үг хэллэг, дэс дараалал, бүтцийн шинжтэй засвар хийж болно гэсэн ийм заалттай. Гишүүдийн саяын гаргасан санал бол найруулгын санал биш учраас энд найруулгын саналаар авч батлагдсан хуульд одоо өөрчлөлт хийх боломжгүй байгаа.

М.Энхболд: -Энэ тогтоол бол ямар ч байсан батлагдсан, эцсийн найруулга дээр гурван гишүүн санал хэллээ. Тэр бол найруулгаар авч болохгүй, агуулгын хувьд өөрчлөгдөж байгаа учраас эцсийн найруулга гэж үзэх арга байхгүй. Тэгэхээр баталснаараа Байнгын хорооны хамгийн сүүлд өргөн барьснаараа энэ тогтоол батлагдлаа. 
-Эцсийн найруулга сонслоо.

Та нар Байнгын хороон дээрээ энэ юмнуудаа тааруулаад ороод ирэхгүй яасан юм бэ? Тэрийгээ санал хураагаад. Байнгын хороо гаргасан шийдвэрээ  Их Хуралд оруулж ирж байгаа төсөл дээрээ янзлаад тэндээ саналаа хураагаад тогтоолын төсөл дээр ийм өөрчлөлт орууллаа гээд оруулаад ирсэн бол би тэрүүгээр чинь батлаад өгөх байлаа шүү дээ. Өөрсдөө та нарын оруулж ирсэн чинь яг Засгийн газрын өргөн барьснаар соёрхон баталсугай гэсэн энэ зүйлийг оруулж ирчихээд тэгээд.
-Оюун-Эрдэнэ гишүүнд ямар санал байна вэ?
Л.Оюун-Эрдэнэ: -Тэгвэл яах гэж үдээс хойшжингоо Аюулгүй байдлын байнгын хороо хуралдаж хоёр өдрийн өмнө завсарлага авч бөөн маргаан болсон юм бэ гэдэг асуудал үүсэж байна шүү дээ. Энэ яасан ч их саадтай учирдаг юм бэ дээ, тэгээд энийг зүгээр ёсчлоод яг номоор нь явчихаж болдоггүй юм уу? Нэг үг, үсэг дээр хүртэл албаар тээг болох гэж байгаа юм шиг ийм байдал үүсгээд байх юм. Тэгээд би горимын санал гаргаж байна. Энэ санал хураалтыг хүчингүй болгоод дахиж санал хураалгах горимын санал гаргаж байна.
М.Энхболд: -Одоо хууль бол батлагдчихлаа шүү дээ. Тэгээд баталчихаад горимын санал гаргаад баталснаа буцааж болох юм уу? Байнгын хороо юмаа янзлаад Их Хуралд оруулж ирэх үүрэгтэй биз дээ?

-Лүндээжанцан гишүүн.

Д.Лүндээжанцан: -Б.Бат-Эрдэнэ нарын хэдэн гишүүд Байнгын хорооны тогтоол гаргая гэж санал хураалгаад 100 хувийн саналаар дэмжсэн. Энэ тогтоол бол 468 сая долларын  5 бүлэг төсөл билүү, тэрний 9 бүлэн төслийн 38 сая доллартай холбоо бүхий аялал жуулчлалтай холбоотой төслүүдийн задаргааны асуудлаар ийм байр суурийг гаргаж шийдвэрт хүрсэн тохиолдолд энэ төслийг дэмжиж баталъя гэдэг ийм ойлголцолд хүрээд орж ирсэн.
Гэхдээ тэр бол Байнгын хорооны тогтоол оо. Их Хурлын тогтоол бол 468 сая доллараараа бүхэлд нь ганц санал хураалтаар баталж байна. Ингээд зөрүү үүсэж байгаа юм, томьёолол дээр. Би юу гэж ойлгож байгаа вэ гэхээр энэ Их Хурлын протоколд тусгагдаад тэр 38 сая долларын 5 хэсэг болгож задалсан задаргаагаар Засгийн газар хэрэгжүүлэхийн төлөө ажиллах ёстой юм гэж.
Азийн хөгжлийн банкнаас хэрвээ энэ 9-ийн доторхи нэг бүлэг асуудал Их Хурлаар соёрхон батлагдсан энэ асуудлаар бид хүлээж авахгүй ээ гэвэл наад 8 төсөл ямар эрсдэл үүсэх вэ гэдгийг Сангийн сайд бас хариулж өгвөл сайн байна. Би ингээд цаашаагаа яваад болж өгвөл энэ 38-ынхаа задаргааны 5-ыгаа хэрэгжүүлэхийн төлөө Засгийн газар ажиллаад ингээд 468 сая долларын энэ батлагдсан төсөл хурдан хугацаанд цаг алдахгүй хэрэгжих ёстой гэсэн ийм байр сууриар Засгийн газар хүлээж авч байна гэж ингэж ойлгоод байна шүү дээ. Тэгээд цаашаа явбал яасан юм бэ гэж.

Манай өмнөх оруулж ирсэн хууль дээр 38-ын задаргааг ингэж ойлгоод Байнгын хорооны тогтоолын дагуу Аюулгүй байдал, гадаад бодлогын байнгын хорооны тогтоолын дагуу, энэ задаргааны дагуу 468 сая долларын төслийг баталж байна гэдэг ийм саналын томьёоллоор найруулал хийгээд явахаар бол энэ бас зохимж нь ямар байдаг юм бэ. Сая бол Засгийн газрын өргөн мэдүүлснээр баталсугай гээд. Засгийн газарт 38-ыг нь задлаад чиглэл өгчихлөө. Энэ дагуу хэрэгжүүлээд явах ёстой гэдэг Их Хурлын чиглэл гарлаа гэж ингэж ойлгоод, ингээд  яг тэр 38-ыг Байнгын хорооны тогтоолын дагуу задлаад хуваарилаад ажил хэрэг болгоод явах ёстой гэдэг ийм л ойлголц дээр би сая кноп дарсан гэж ингэж ойлгож байгаа.
Хэрвээ ингээд өнөөдөр нэг хэсэг нь саяын 468-ыг л баталчихсан учраас бандан тас, тэр 38-ын задаргаа байхгүй гээд ингээд үзэх юм бол энэ бол асуудал үүснэ. Ийм юм Засгийн газар дээр байж болохгүй, нэгдмэл нэг ойлголтод хүрсэн гэж ингэж ойлгож байна. Энэ зөв байна уу, буруу байна уу? Ингээд цаашаа явбал яасан юм бэ гэж ингэж бодож байгаа юм.
М.Энхболд: -Хүрэлбаатар сайд.

Ч.Хүрэлбаатар: -Өнөөдөр Аюулгүй байдал, гадаад бодлогын байнгын хороонд дээр ярьж байгаад бид нар нэгдмэл нэг ойлголттой болж шийдвэрээ гаргалцсан гэж би ойлгож байгаа. Тэгэхээр цаашдаа байгалийн аялал жуулчлал, түүхийн аялал жуулчлал, энэ төслүүдийг хэрэгжүүлэх, хөрөнгийг нь нэмэгдүүлэх энэ чиглэлийн ажлуудыг бид нар хийж явна. Энэ дээр бол би энэ үг хэлээд санаа зовж байгаа гишүүдийг би битгий санаа зовооч ээ, Засгийн газар чадлаараа ажиллана гэдгийг хэлмээр байна.
Тэгээд л зураг, төсөв нь илүү байгаа, бэлэн байгаа ажлууд нь хурдан шуурхай явна гэдгийг би хэлье. Цаашдаа ч бид нар дараагийн хөрөнгө санхүүг нь нэмэгдүүлэх чиглэлээр ч бас ажиллуулна. Энэ чинь өөрөө зөвхөн 2018 онд энэ бүгд зарагдаад дуусчихгүй шүү дээ. Тэгэхээр дахиад гурав, дөрөв, таван жил ч хэрэгжих ийм боломжтой учраас энэ дээр би гишүүдийг яг тэр Байнгын хороон дээрээ тохирсон ерөнхий зарчмын дагуу яваач ээ. Энэ дээр санаа зовж байгаа хүмүүс зураг, төсөв дээрээ хурдан зураг, төсвөө боловсруулах, тэрийг ажил хэрэг болгох тал дээрээ л анхаарал тавиач ээ гэж хэлмээр байна.

М.Энхболд: -Ингэж болох уу? Хүрэлбаатар сайдын ярьж байгаагаас үзэхэд сая яахав, хууль батлагдсан. Засгийн газрын өргөн мэдүүлснээр соёрхон баталсугай гээд хууль батлагдчихлаа. Тэгэхдээ Хүрэлбаатар сайд цааш нь хэрэгжүүлэхдээ Байнгын хорооноос тэр гаргаж байгаа саналыг нь анхаарч үзье гэж, чиглэлийн дагуу анхаарч үзье гэж.
Д.Оюунхорол: -Байнгын хорооноос батлагдсан 38-ын задаргааг л. Тийм үг л шаардлагатай байна.
М.Энхболд: -Харин тогтоол дээрээ уул нь та нар тэрийгээ Байнгын хороон дээрээ хийгээд ороод ирсэн бол болох байсан байна л даа. Одоо энэ хууль батлагдчихлаа шүү дээ, эцсийн найруулгаа сонсчихлоо. 

Та гурав найруулгын биш санал гаргаж байгаа юм чинь яах юм бэ? Бүр хоёр, гурван өгүүлбэрийг нь аваад хаячихаж байгаа юм чинь найруулгын биш байгаа биз дээ. Сая Лүндээжанцан гишүүний гаргасан санал дээр Хүрэлбаатар сайд тайлбар хийгээд ингээд ойлголцлоо гэж ойлгож болохгүй юм уу?
-Мөнхбат гишүүний микрофоныг өгье.
Ж.Мөнхбат: -Байнгын хорооны арван хэдэн гишүүн 100 хувийн саналаар баталсан нэг л юм ярьсан юм л даа. Байнгын хорооны энэ тогтоолыг яг хэрэгжүүлэх ёстой, яг зааснаар нь. Тэгсэн нөхцөлд энэ 468 сая долларын энэ зээлийн нөхцөлийг авч хэлэлцье. Тэгэхгүй бол Байнгын хорооны хурлыг ер нь хойшлуулъя гэдэг асуудал бас яригдсан. Тэгээд одоо Хүрлээ сайд бол хичээгээд чармайгаад явна гэж байна. Гэхдээ сая нэг ийм үг хэлээд байна л даа. Төсөл нь бэлэн болсон юманд нь түрүүлж өгнө, бусдад нь гээд. Тийм юм байхгүй. Тэрийг чинь яг ийм таван төсөлд ингээд, ингээд гээд Байнгын хорооны тогтоол гарчихсан шүү дээ. Яг тэрүүгээр нь л явна гэдгээ та тэгвэл одоо яг хэлээдэх. Яг тэр, тэр хэмжээ хязгаар, тэрүүгээр нь ингэнэ гэж.
Та бол сая ингэж яриад байна шүү дээ. Бэлэн болсонд нь эхлээд явна, бэлэн болоогүйд нь хоёр жилийн дараа ингээд явна шүү дээ, болно шүү дээ, санаа битгий зов оо гээд. Ингээд бид нар чинь ийм л байдал үүснэ. Тэгэхээр та яг энийгээ л хэлчих. Яг Байнгын хорооны тэр заасан, хуваарилсан, чиглэл болгосноор явна гээд.
М.Энхболд: -Байнгын хороо гаргасан шийдвэрийг анхаарч үзнэ гээд сая сайд хэлчихлээ шүү дээ. Тэгээд ингээд ойлголцоод явбал.
Ж.Мөнхбат: -Анхаарах биш ээ, яг тэр үг заалт бүрээр нь хэрэгжүүлж ажиллана гээд хэлчихвэл болчихоод байна.

М.Энхболд: -За, анхаарч хэрэгжүүлье гэж байна. Тэр нь протоколд орсноор.
Ингээд дараагийн асуудалдаа оръё, гишүүд ээ.
Та нар Байнгын хороон дээрээ энэ үг, үсгээ янзалж ирэхгүй яасан юм бэ? Байнгын хороон дээрээ та нар үг, үсгээ янзлаад ирсэн бол энэ чинь асуудалгүй батлагдах байлаа шүү дээ. Тэгээд одоо ингээд Байнгын хороон дээрээ нэг санал гаргачихаад тэрийгээ цаасан дээрээ буулгаагүй байж одоо ингээд хууль батлагдсан хойно ийм юм яриад байх шаардлага байхгүй. Одоо тэгээд Хүрэлбаатар сайд хэрэгжүүлэхдээ анхааръя гэж байна.

Тав. Нийгмийн даатгалын сангаас олгох тэтгэвэр, тэтгэмжийн тухай хуульд нэмэлт, өөрчлөлт оруулах тухай хуулийн төсөл болон хамт өргөн мэдүүлсэн бусад хуулийн төслүүдийн анхны хэлэлцүүлгийг явуулъя.
Төслийн талаархи Нийгмийн бодлого, боловсрол, соёл, шинжлэх ухааны байнгын хорооны санал, дүгнэлтийг Улсын Их Хурлын гишүүн Билэгт танилцуулна.
Билэгт гишүүнийг индэрт урьж байна.

М.Билэгт: -Улсын Их Хурлын дарга, эрхэм гишүүд ээ,
Монгол Улсын Засгийн газраас 2018 оны 1 дүгээр сарын 30-ны өдөр Улсын Их Хуралд өргөн мэдүүлсэн Нийгмийн даатгалын сангаас олгох тэтгэвэр, тэтгэмжийн тухай хуульд нэмэлт, өөрчлөлт оруулах тухай хуулийн төсөл болон хамт өргөн мэдүүлсэн бусад хуульд нэмэлт, өөрчлөлт оруулах тухай хуулийн төслүүдийг Улсын Их Хурал 2018 оны 2 дугаар сарын 1-ний өдрийн нэгдсэн хуралдаанаараа хэлэлцэж анхны хэлэлцүүлэгт бэлтгүүлэхээр Нийгмийн бодлого, боловсрол, соёл, шинжлэх ухааны болон Аюулгүй байдал, гадаад бодлогын байнгын хороонд тус тус шилжүүлсэн билээ.
Аюулгүй байдал, гадаад бодлогын байнгын хороо 2018 оны 2 дугаар сарын 2-ны өдрийн хуралдаанаараа Нийгмийн даатгалын сангаас олгох тэтгэвэр, тэтгэмжийн тухай хуульд нэмэлт, өөрчлөлт оруулах тухай хуулийн төслийн хамт өргөн мэдүүлсэн Цэргийн алба хаагчийн тэтгэвэр, тэтгэмжийн тухай хуульд өөрчлөлт оруулах тухай, Цэргийн алба хаагчийн тэтгэвэр, тэтгэмжийн тухай хуульд өөрчлөлт оруулах тухай хуулийг дагаж мөрдөх журмын тухай хуулийн төслүүдийн анхны хэлэлцүүлгийг хийж хуулийн төслүүдийг хууль санаачлагчид нь буцаах тухай санал, дүгнэлт, зарчмын зөрүүтэй саналын хамт ирүүлсэн байна.

Нийгмийн бодлого, боловсрол, соёл, шинжлэх ухааны байнгын хорооны хуралдаанаар дээрх хуулиудын анхны хэлэлцүүлгийг явуулах үед санал гаргасан Улсын Их Хурлын гишүүн Л.Болд, О.Содбилэг, Ж.Энхбаяр нар зарчмын зөрүүтэй саналаа татаж авлаа.

Тус Байнгын хорооны хуралдаанд оролцсон гишүүдээс зарчмын зөрүүтэй саналын томьёолол гараагүй бөгөөд Улсын Их Хурлын гишүүн М.Билэгтээс хуулийн төслүүдийг анхны хэлэлцүүлгээр нь батлуулах горимын саналыг Монгол Улсын Их Хурлын чуулганы хуралдааны дэгийн тухай хуулийн 16 дугаар зүйлийн 16.3 дахь хэсэгт заасны дагуу гаргасныг Байнгын хорооны хуралдаанд оролцсон гишүүдийн олонхи дэмжлээ.
Улсын Их Хурлын эрхэм гишүүд ээ,

 Нийгмийн даатгалын сангаас олгох тэтгэвэр, тэтгэмжийн тухай хуульд нэмэлт, өөрчлөлт оруулах тухай, Нийгмийн халамжийн тухай хуульд нэмэлт, өөрчлөлт оруулах тухай, Хууль хүчингүй болсонд тооцох тухай, Нийгмийн даатгалын сангаас олгох тэтгэвэр, тэтгэмжийн тухай хуульд нэмэлт, өөрчлөлт оруулах тухай, Нийгмийн халамжийн сангаас олгох тэтгэвэр, тэтгэмжийн тухай хуульд өөрчлөлт оруулах тухай, Хуулийн зүйл, заалт хүчингүй болсонд тооцох тухай хуулиудыг хэрэглэх журмын тухай хуульд нэмэлт, өөрчлөлт оруулах тухай, Цэргийн алба хаагчийн тэтгэвэр, тэтгэмжийн тухай хуульд өөрчлөлт оруулах тухай, Цэргийн алба хаагчийн тэтгэвэр, тэтгэмжийн тухай хуульд өөрчлөлт оруулах тухай хуулийг дагаж мөрдөх журмын тухай хуулийн төслүүдийн анхны хэлэлцүүлгийг явуулсан талаархи Нийгмийн бодлого, боловсрол, соёл, шинжлэх ухааны байнгын хорооны санал, дүгнэлтийг хэлэлцэн хуулийн төслүүдийг баталж өгөхийг та бүхнээс хүсье. Анхаарал тавьсанд баярлалаа. 
М.Энхболд: -Билэгт гишүүнд баярлалаа.
Ажлын хэсгийг танилцуулъя. Хөдөлмөр, нийгмийн хамгааллын сайд Чинзориг, Сангийн яамны Төсвийн бодлого, төлөвлөлтийн газрын дарга Ганбат, мөн яамны Төсвийн бодлого, төлөвлөлтийн Төсвийн нэгтгэлийн хэлтсийн дарга Өлзийсайхан, Төсвийн бодлого, төлөвлөлтийн газрын, Төсвийн зарлагын хэлтсийн мэргэжилтэн Номин-Эрдэнэ нарын ажлын хэсэг хүрэлцэж ирсэн байна.
Байнгын хорооны санал, дүгнэлтээс асуулттай гишүүд байна уу?

-Асуулттай гишүүд алга байна.
Байнгын хороо Нийгмийн даатгалын сангаас олгох тэтгэвэр, тэтгэмжийн тухай хуульд нэмэлт, өөрчлөлт оруулах тухай хуулийн төсөл болон хамт өргөн мэдүүлсэн Нийгмийн халамжийн тухай хуульд нэмэлт, өөрчлөлт оруулах тухай, Хууль хүчингүй болсонд тооцох тухай, Нийгмийн даатгалын сангаас олгох тэтгэвэр, тэтгэмжийн тухай хуульд нэмэлт, өөрчлөлт оруулах тухай, Нийгмийн халамжийн сангаас олгох тэтгэвэр, тэтгэмжийн тухай хуульд өөрчлөлт оруулах тухай, Хуулийн зүйл, заалт хүчингүй болсонд тооцох тухай хуулиудыг хэрэглэх журмын тухай хуульд нэмэлт, өөрчлөлт оруулах тухай, Цэргийн алба хаагчийн тэтгэвэр, тэтгэмжийн тухай хуульд өөрчлөлт оруулах тухай, Цэргийн алба хаагчийн тэтгэвэр, тэтгэмжийн тухай хуульд өөрчлөлт оруулах тухай хуулийг дагаж мөрдөх журмын тухай хуулийн төслүүдийг анхны хэлэлцүүлгээр нь батлах горимын санал гаргасныг дэмжье гэсэн томьёоллоор санал хураалт явуулъя.
Санал хураалт

58 гишүүн оролцож 82,8 хувийн саналаар санал дэмжигдлээ.
Байнгын хорооноос гаргасан горимын санал дэмжигдсэн тул Нийгмийн даатгалын сангаас олгох тэтгэвэр, тэтгэмжийн тухай хуульд нэмэлт, өөрчлөлт оруулах тухай хуулийн төслийг бүхэлд нь баталъя гэсэн томьёоллоор санал хураалт явуулъя.
Санал хураалт

58 гишүүн оролцож 82,4 хувийн саналаар санал дэмжигдлээ.
Нийгмийн халамжийн сангаас олгох тэтгэвэр, тэтгэмжийн тухай хуульд өөрчлөлт оруулах тухай хуулийн төслийг бүхэлд нь баталъя гэсэн саналын томьёоллоор санал хураалт явуулъя.

Санал хураалт

58 гишүүн оролцож 84,5 хувийн саналаар санал дэмжигдлээ.
Дараа нь, Хууль хүчингүй болсонд тооцох тухай хуулийн төслийг бүхэлд нь баталъя гэсэн саналын томьёоллоор санал хураалт явуулъя.
Санал хураалт

58 гишүүн оролцож 79,3 хувийн саналаар санал дэмжигдлээ.
Нийгмийн даатгалын сангаас олгох тэтгэвэр, тэтгэмжийн тухай хуульд нэмэлт, өөрчлөлт оруулах тухай, Нийгмийн халамжийн сангаас олгох тэтгэвэр, тэтгэмжийн тухай хуульд өөрчлөлт оруулах тухай, Хуулийн зүйл, заалт хүчингүй болсонд тооцох тухай хуулиудыг хэрэглэх журмын тухай хуульд нэмэлт, өөрчлөлт оруулах тухай хуулийн төслийг бүхэлд нь баталъя гэсэн саналын томьёоллоор санал хураалт явуулъя.

58 гишүүн оролцож 84,5 хувийн саналаар санал дэмжигдэж хууль батлагдаж байна.
Дараа нь, Цэргийн алба хаагчийн тэтгэвэр, тэтгэмжийн тухай хуульд өөрчлөлт оруулах тухай хуулийн төслийг бүхэлд нь баталъя гэсэн томьёоллоор санал хураалт явуулъя.
58 гишүүн оролцож 75,9 хувийн саналаар санал дэмжигдлээ.
Дараа нь, Цэргийн алба хаагчийн тэтгэвэр, тэтгэмжийн тухай хуульд өөрчлөлт оруулах тухай хуулийг дагаж мөрдөх журмын тухай хуулийн төслийг бүхэлд  нь баталъя гэсэн саналын томьёоллоор санал хураалт явуулъя.
58 гишүүн оролцож 77,6 хувийн саналаар санал дэмжигдлээ.
Хуулийн төслүүд батлагдлаа. Ажлын хэсэг, гишүүдэд баярлалаа.
Ингээд өнөөдрийн хэлэлцэх асуудлуудыг чуулганы нэгдсэн хуралдаанаар хэлэлцэж дууслаа.
Чуулган дээр одоо эцсийн найруулга сонсох асуудал байна.

Батлагдсан хууль, тогтоолын эцсийн найруулгыг сонсъё.

1.Банкны тухай хуульд нэмэлт, өөрчлөлт оруулах тухай хуулийн эцсийн найруулга дээр саналтай гишүүн байна уу?
-Эцсийн найруулга сонссонд тооцлоо.

Дагаж өргөн мэдүүлсэн Банкны тухай хуульд нэмэлт, өөрчлөлт оруулах тухай хуулийг дагаж мөрдөх журмын тухай хуулийн эцсийн найруулга дээр саналтай гишүүн байна уу?

-Эцсийн найруулга сонссонд тооцлоо.

Зөрчлийн тухай хуульд нэмэлт, өөрчлөлт оруулах тухай хуулийн эцсийн найруулга дээр саналтай гишүүн байна уу?

-Эцсийн найруулга сонссонд тооцлоо.

 Үнэт цаасны зах зээлийн тухай хуульд өөрчлөлт оруулах тухай хуулийн эцсийн найруулга дээр саналтай гишүүн байна уу?

-Эцсийн найруулга сонссонд тооцлоо.
Санхүүгийн зохицуулах хорооны эрх зүйн байдлын тухай хуульд өөрчлөлт оруулах тухай хуулийн эцсийн найруулга дээр саналтай гишүүн байна уу?

-Эцсийн найруулга сонссонд тооцлоо.

Зөрчлийн тухай хуульд өөрчлөлт оруулах тухай хуулийн эцсийн найруулга дээр саналтай гишүүн байна уу?

-Эцсийн найруулга сонссонд тооцлоо.

 Хуулийн төслийг буцаах тухай Улсын Их Хурлын тогтоолын эцсийн найруулга дээр саналтай гишүүн байна уу?

-Эцсийн найруулга сонссонд тооцлоо.

Газрыг улсын тусгай хэрэгцээнд авах тухай Улсын Их Хурлын тогтоолын эцсийн найруулга дээр саналтай гишүүн байна уу?

-Эцсийн найруулга сонссонд тооцлоо.

Ингээд өнөөдрийн чуулганы хуралдаан үүгээр өндөрлөж байна.
Бичлэг буулгасан:

ПРОТОКОЛЫН АЛБАНЫ

